
 

መጽሐፈ ነገሥት ካልዕ 
 

ይህ የ2ኛ ነገሥት መጽሐፍ፣ የእሥራኤልና የይሁዳ ነገሥታት፣ ተራ በተራ በጠላቶቻቸው እስከ ተማረኩበት ድረስ ያለውን 
ታሪከ ያዘለ መጽሐፍ ነው። 

በመጽሐፈ ኢያሱ፣ እስራኤላውያን በአንድነት ሆነው የተስፋይቱን ምድር ሲወርሱ ተመለከትን። በ2ኛ ነገሥት ግን በሁለት 
የተከፋፈለው የእስራኤልና የይሁዳ መንግሥታት በአሦራውያንና በባቢሎናውያን ሲማረኩና ምድራቸውም ስትወረስ እናያለን። 

በመጽሐፈ ኢያሱ፣ የኃጢአታቸው ጽዋ በእግዚአብሔር ፊት የሞላው የአሕዛብ መንግሥታት፣ በእግዚአብሔር ሕዝብ 
ከምድራቸው ተባረው፣ ምድራቸው ለእግዚአብሔር ሕዝብ ስትሰጥ ተመለከትን። በ2ኛ ነገሥት ግን፣ የኃጢአታቸው ጽዋ 
በእግዚአብሔር ፊት የሞላው የእስራኤልና የይሁዳ መንግሥታት፣ በአሕዛብ ነገሥታት ተፈናቅለው ከወረሱአት ምድር ሲፈልሱ 
እናያለን። እግዚአብሔር የሰውን ፊት አይቶ አያዳላምና፣ አሕዛብን በኃጢአታቸው የቀጣ አምላክ፣ እስራኤልንም 
በኃጢአታቸው እንደ ቀጣ ይነግረናል። 

በአጭሩ፤ ይህ መጽሐፍ “የመማረክ” እና “የመበተን” መጽሐፍ ነው። 

አግዚአብሔር አስቀድሞ በዘዳግም 28 አስጠንቅቋቸው ነበረ። “15ነገር ግን የአምላክህን የእግዚአብሔር ቃል ባትሰማ፣ ዛሬም 
ያዘዝሁን ሥርዓቱንና ትእዛዙን ሁሉ ባትጠብቅ ባታደርግም፣” በማለት ይጀምርና ብዙ መርገሞችን ከዘረዘረ በኋላ፣ “63እነዚህ 
መርገሞች ሁሉ ይመጡብሃል ያገኙህማል። ... ትወርሱአትም ዘንድ ከምትገቡባት ምድር ትነቀላላችሁ። 64እግዚአብሔር 
ከምድር ዳር እስከ ዳርቻዋ ድረስ ወዳሉ አሕዛብ ሁሉ ይበትንሃል” አላቸው።  

“አትሳቱ፤ እግዚአብሔር አይዘበትበትም፣ ሰው ሁሉ የዘራውን ያንኑ ደግሞ ያጭዳል” (ገላ. 6÷7) ተብሎ እንደ ተጻፈ፤ ይህ ቃል 
ለግለሰብ ብቻ ሳይሆን፣ ለአገርም ለሕዝብም እንደ ሆነ ከዚህ መጽሐፍ እንረዳለን። በአንደኛ ነገሥት ጥናት ላይ እንደ ገለጽነው፤ 
የ2ኛ ነገሥትም መጽሐፍ ደራሲ ነቢዩ ኤርሚያስ እንደ ሆነ ይታመናል። አስቀድሞ 1ኛ እና 2ኛ ነገሥት መጽሐፍት አንድ ነበሩ።  

የ2ኛ ነገሥት አከፋፈል፤ 

I. የእስራኤል ነገሥታት ታሪክ እና የነቢዩ ኤልሳዕ አገልግሎት (2ኛ ነገሥት ምዕራፍ 1-10) 
ሀ. የንጉሥ አካዝያስና የነቢዩ ኤልያስ ፍጥጫ፤  ምዕራፍ 1 

ለ. የነቢዩ ኤልያስ በሰረገላ መወሰድና የነቢዩ ኤልሳዕ አገልግሎት ጅማሬ - ምዕራፍ 2÷1-18 

ሐ. የነቢዩ ኤልሳዕ አገልግሎት፡- ምዕራፍ 2÷19 እስከ ምዕራፍ 9÷10 (ከአክዓብ ልጅ ከኢዮራም እስከ ኢዩ ድረስ 
ያለውን ዘመን ያካትታል) 

መ. የኢዩ ታሪክ፡- ምዕ 9 እና 10  

II. የይሁዳና የእስራኤል ነገሥታት ታሪክ በመፈራረቅ (2ኛ ነገሥት ምዕራፍ 11 - ምዕራፍ 17) 
ይህ ክፍል የእስራኤልን በአሦራውያን መወሰድ በመተረክ ያከትማል 

ሀ. የይሁዳ ንጉሥ የኢዮአስ ታሪክ - ምዕራፍ 11 እና 12 

ለ. የኢዩ ልጅ ኢዮአካዝ፣ የኢዮአካዝ ልጅ ዮአስ እና የዮአስ ልጅ ኢዮርብዓም ታሪክ፡- ምዕራፍ 13 እና 14 በምዕራፍ 
13 የኤልሳዕን አፈጻጸም እናያለን። 

ሐ. የይሁዳ ንጉሥ ዓዛርያስ (ዖዝያን) እና የተለያዩ የእስራኤል ነገሥታት መፈራረቅ ታሪክ (በአሦራውያን እስከ  

  መወሰዳቸው ድረስ) ምዕራፍ 16 እና 17 

III. የይሁዳ ነገሥታት ታሪክ፡- በባቢሎን እስከ መወሰዳቸው ድረስ፡- 2ኛ ነገሥት ምዕራፍ 18 - ምዕራፍ 25 
 



ሀ. ንጉሥ ሕዝቅያስ፡- ምዕራፍ 18 - ምዕራፍ 20 
ለ. ንጉሥ ምናሴ፡- ምዕራፍ 21 - ምዕራፍ 23÷30 
ሐ. ኢዮአክስ፣ ኢዮአቄም፣ ዮአኪንና ሴዴቅያስ፡- እስከ ባቢሎን ምርኮ ድረስ፤ ምዕራፍ 23÷31 - ምዕራፍ 25 
 

በ1ኛ ነገሥት ካየነው የእስራኤል መንግሥት መከፋፈል ጀምሮ፣ አሥሩ ነገዶች የመሠረቱት፣ እስራኤል በመባል የታወቀው 
መንግሥት፣ ወደ 250 ዓመታት ያህል ቆይቶ፣ በ725 B.C. በአሦራውያን ሲማረክ፣ ሁለቱን ነገዶች (ይሁዳንና ቢንያምን) 
የሚያካትተው የይሁዳ መንግሥት ደግሞ፣ ወደ 390 ዓመታት ያህል ቆይቶ በ580 B.C. በባቢሎናውያን ተማረከ። በእስራኤል 
መንግሥት 250 ዓመታት ዘመን፣ 19 ነገሥታት ሲፈራረቁ፣ በይሁዳ መንግሥት 390 ዓመታት ዘመን ደግሞ 20 ነገሥታት 
ተፈራርቀዋል። ሃያው የይሁዳ ነገሥታት፣ የዳዊትን ሥርወ-መንግሥት የያዙ ሲሆኑ፣ በአሥራ ዘጠኙ የእስራኤል ነገሥታት 
ግን ከ7 በላይ ሥርወ-መንግሥት ተለዋውጧል። 
 
የሃያው የይሁዳ ነገሥታት መለኪያ ወይም ሚዛን ንጉሥ ዳዊት ሲሆን፤ የአሥራ ዘጠኙ የእስራኤል ነገሥታት መለኪያ ደግሞ፣ 
አሥሩን ነገዶች ከሰሎሞን ልጅ ከሮብዓም በመውሰድ የነገሠው፣ የእሥራኤል መንግሥት የመጀመሪያው ንጉሥ ኢዮርብዓም 
ነው። 

የይሁዳ ነገሥታት፣ “እንደ አባቱ፣ እንደ ዳዊት ፍጹም አልነበረም” ወይም “በአባቱ በዳዊት መንገድ ሁሉ ሄደ” በመባል 
በዳዊት ጽድቅ ሲመዘኑ፤ የእስራኤል ነገሥታት ደግሞ፣ ምናልባት የአክአብን ቤት ከተበቀለው ከኢዩ በስተቀር ሁሉም 
በእግዚአብሔር ፊት ክፉዎች ነበሩና፣ “እስራኤልን ባሳተው በናባጥ ልጅ በኢዮርብዓም መንገድ ሄደ” ተብለው በኢዮርብዓም 
ክፉ ሚዛን ሲመዘኑ እናያለን። ሰው ለሌሎች፣ የጽድቅም ሆነ የክፋት መለኪያ ሊሆን እንደሚችል ያሳየናል። እኛስ በሌሎችና 
በሚቀጥለው ትውልድ ምን ዓይነት አሻራ፣ ምሳሌና መለኪያ ጥለን እንሆን ይሆን? ጽድቃችንም (ማለትም ምሳሌያዊ 
ህይወታችን) ሆነ መጥፎ ምግባራችን፣ ከራሳችን አልፎ ብዙዎችን ለመልካምም ሆነ ለክፉ እንደሚነካ ማስተዋል አለብን። 
ሂትለር ከሞተ ብዙ ዘመናት ቢያልፉም፤ በ 2005 (እ.ጎ.አ) አያቱን፣ 5 የክፍል ጓደኞቹንና 3 ሌሎች ሰዎችን የገደለው የ16ዓመት 
ልጅ፣ የሂትለር ደቀ መዝሙር እንደ ነበረ ከTime Magagine አንብበናል (Time April 4’2005):: 
 

2ኛ ነገሥት ምዕራፍ አንድና ሁለትን በምንመለከትበት ጊዜ፣ የነቢዩ ኤልያስን አገልግሎት ፍጻሜ (በእሳት ሠረገላ መወሰድ) 
እና የነቢዩ የኤልሳዕን አገልግሎት ጅማሬ እናነባለን። እነዚህን ሁለት ተከታታይ ነቢያት ስንመለከት፤ ኤልያስ ከመጥምቁ ዮሐንስ 
ጋር፣ ኤልሳዕ ደግሞ ከኢየሱስ ክርስቶስ ጋር ብዙ ተመሳሳይነት እንዳላቸው ማስተዋል እንችላለን። 

 

ኤልያስና መጥምቁ ዮሐንስ፤ 

 

የኤልያስና የመጥምቁ ዮሐንስ ተመሳሳይነት በግልጽ የሚታይና አዲስ ኪዳንም የሚያረጋግጠው ነገር ነው (ሉቃ. 1÷17)።  

1. ጌታ ኢየሱስ ራሱ፣ መጥምቁ ዮሐንስ በኤልያስ መንፈስ እንደ መጣ መስክሮአል (ማቴ. 11÷10-14 እና በማቴ. 17÷10-13) 
2. ሁለቱም ነቢያት የከተማ ሰዎች ሳይሆኑ የበረሃና የምድረ በዳ ሰዎች ነበሩ፤  
3. ሁለቱም ጠፍር በወገባቸው የሚታጠቁ ነበሩ (2ነገ1÷7-8፤ ማቴ. 3÷4)፤ 
4. ሁለቱም የንስሐን መልዕክት ነበር ያስተላለፉት (1ኛ. ነገ. 18÷21፤ ማቴ. 3÷1-2)፤ 

 

ኤልሳዕና ኢየሱስ፤ 

በነቢዩ ኤልሳዕና በኢየሱስ ክርስቶስ መካከል ስላለው ተመሳሳይነት፣ በአዲስ ኪዳን የተጠቀሰ ነገር ባይኖርም፤ የሁለቱን 
አገልግሎትና ሕይወት ስንመለከት ግን ተመሳሳይነቱ ግልጽ ሆኖ እናገኘዋለን። J. Sildlow Baxter ‘Explore The Book’ 
በሚለው መጽሐፋቸው ከዚህ የሚከተሉትን ይጠቅሳሉ። 

1. ኤልሳዕና ኢየሱስ፣ እንደ ኤልያስና መጥምቁ ዮሐንስ፣ የመጡት እሳት ለብሰውና ጎርሰው ሳይሆን፤ አገልግሎታቸው 
ምሕረትና ፈውስ ላይ ያተኮረ ነበር። 

2. ኤልሳዕና ኢየሱስ ያገለገሉት፣ እንደ ኤልያስና መጥምቁ ዮሐንስ “ሳይበሉና ሳይጠጡ” (ማቴ.11÷18-19)፣ ከሕዝብም ጋር 
ሳይደባለቁ ሳይሆን፣ “እየበሉና እየጠጡ” ከሕዝብም ጋር እየተደባለቁ አብረው በመኖር ነበረ። 

3. የኤልሳዕን በ20 የገብስ እንጀራ 100 ሰዎችን አጥግቦ እንዲተርፋቸው ማድረጉ፣ ጌታ ኢየሱስ በተደጋጋሚ ጥቂቱን እንጀራ 
ለብዙ ሺህ ሰዎች አብልቶ ማትረፍረፉን የሚያስታውሰን ተዓምር ነው (2ኛ ነገ. 4÷42-44፣ ማቴ.14÷16-21)። 



4. ኤልሳዕ በእስራኤል ላይ ሊመጣ ያለውን ጥፋት አስቀድሞ አይቶ ማንባቱ፤ ጌታ ኢየሱስ ለኢየሩሳሌም ካነባው ጋር 
ይመሳሰላል (2ኛ ነገ. 8÷10-12, ሉቃ.19÷41-44)። 

5. የኤልሳዕን ተከታታይ ተዓምራት ስንመለከት፣ በአብዛኛው ከሞት ወደ ሕይወት በሚያሸጋግር በትንሳኤ ኃይል ላይ ያተኮረ 
ነው። 

ሀ. የመጀመሪያው ተዓምር “ሞትና ጭንገፋ” የነበረበትን ውኃ መፈወስ ነበረ (2ኛ ነገ. 2÷19-22)። 

ለ. በውኃ ጥም ሊሞቱ የነበሩትን የሦስት ነገሥታት ሠራዊቶች ከሞት ማትረፍ (2ኛ ነገ. 3÷1-20)። 

ሐ. የሱነማይቱን ልጅ ከሞት ማስነሳት (2ኛ ነገ. 4÷32-37)። 

መ. ሞት(መርዝ) የነበረበትን ወጥ መፈወስ(2ኛ ነገ. 4÷38-41)። 

ሠ. የኃጢአትና የሞት ምልክት የነበረውን የንዕማንን ለምጽ መፈወስ (2ኛ ነገ. 5÷1-14)። 

ረ. ኤልሳዕ ከሞተ በኋላ አጥንቱ የሞተን ሰው ሲነካ፣ የሞተው ሰው መነሳቱ፣ በይበልጥ፣ በኤልሳዕ ሕይወት የነበረውን 
የትንሳኤ ኃይል አጉልቶ ያሳያል (2ኛ ነገ. 13÷20-21)። 

የጌታ የኢየሱስን ሕይወትም ሆነ አገልግሎት ስንመለከት፣ እንዲሁ በትንሳኤ ኃይል ላይ ያተኮረ ነበር። በሥጋ ሙታን የነበሩትን 
ከማስነሳቱ ሌላ፤ ከዚያ በላቀ መልኩ “በኃጢአትና በበደል” በመንፈስ ሙታን የሆነውን የአዳም ዘር በሙሉ ሊያድን 
በትንሳኤው ኃይል ወደ እያንዳንዳችን መጣ (ዮሐ.5÷25-29)። 

 

ተራ 
ቁ. 

የእሥራኤል 
ነገሥታት 

የግዛት 
ዘመን 

መልካም/ክፉ በዘመኑ የነበሩ 
ነቢያት 

ማጣቀሻ  

1 ኢዮሮብዓም 22 ዓመት ክፉ አሂያ 1ኛ ነገሥት 11:26-14:20፤  2ኛ ዜና 10:1-11:4 
2 ናዳብ 2 ዓመት ክፉ አሂያ 1ኛ ነገሥት 15:25-31  
3 ባኦስ 24 

ዓመት 
ክፉ ይሁ 1ኛ ነገሥት 15:33-16:7  

4 ኤላ 2 ዓመት ክፉ ይሁ 1ኛ ነገሥት 16:8-14  
5 ዘምሪ 7 ቀን ክፉ የለም 1ኛ ነገሥት 16:15-20  
6 ዘንበሪ 12 ዓመት ክፉ ኤልያስ 1ኛ ነገሥት 16:21-28  
7 አክአብ 22 ዓመት ክፉ ኤልያስ እና 

ሚክያስ 
1ኛ ነገሥት 16:29-22:40  

8 አካዝያስ 2 ዓመት ክፉ ኤልያስ 1ኛ ነገሥት 22:51 -  2ኛ 
ነገሥት 1:18 

 

9 ኢዮራም 12 ዓመት ክፉ ኤልያስ እና 
ኤልሳዕ 

2ኛ ነገሥት 3:1 - 9:24  

10 ኢዩ 28 
ዓመት 

ክፉ (ግን 
በዓልን 
አጠፋ) 

ኤልሳዕ 2ኛ ነገሥት 9:1-10:36  

11 ኢዮአካዝ 17 ዓመት ክፉ ኤልሳዕ 2ኛ ነገሥት 13:1-9  
12 ዮአስ 16 ዓመት ክፉ ኤልሳዕ 2ኛ ነገሥት 13:10-14:16  
13 ኢዮሮብዓም 

(ዳግማዊ) 
41 ዓመት ክፉ ዮናስ፣ አሞጽ፣ 

ሆሴዕ 
2ኛ ነገሥት 14:23-29  

14 ዘካርያስ 6 ወር ክፉ የለም 2ኛ ነገሥት 15:8-12  
15 ሰሎም 1 ወር ክፉ የለም 2ኛ ነገሥት 15:13-16  
16 ምናሔም 10 ዓመት ክፉ የለም 2ኛ ነገሥት 15:17-22  
17 ፋቂስያስ 2 ዓመት ክፉ ሚክያስ 2ኛ ነገሥት 15:23-26  
18 ፋቁሔ 20 ዓመት ክፉ ሆሴዕ 2ኛ ነገሥት 15:27-31  
19 ሆሴዕ 9 ዓመት ክፉ ሆሴዕ 2ኛ ነገሥት 17:1-41  

 

 



ተራ 
ቁ. 

የይሁዳ 
ነገሥታት 

የግዛት 
ዘመን 

መልካም/ክፉ በዘመኑ የነበሩ 
ነቢያት 

ማጣቀሻ  

1 ሮብዓም 17 ዓመት ክፉ ሰማያስ 1ኛ ነገሥት 11:43-14:31 2ኛ ዜና 10:1-12:16 
2 አብያም 3 ዓመት ክፉ የለም 1ኛ ነገሥት 15:1-8 2ኛ ዜና 13:1- 14፡1 
3 አሳ 41 ዓመት መልካም አዝርያስ እና ሃናኒ 1ኛ ነገሥት 15:8-24 2ኛ ዜና 14:1 - 2ኛ ዜና 

16:14 
4 ኢዮሳፍጥ 25 ዓመት መልካም ኤልያስ 1ኛ ነገሥት 22:41-50 2ኛ ዜና 17:1 - 2ኛ ዜና 

21:1 
5 ኢዮራም 8 ዓመት ክፉ ኤልያስ 2ኛ ነገሥት 8:16-24 2ኛ ዜና 21:1-20 
6 አካዝያስ 1 ዓመት ክፉ ኤልያስ 2ኛ ነገሥት 8:25-29 2ኛ ዜና 22:1-9 
7 ጎቶልያ 6 ዓመት ክፉ የለም 2ኛ ነገሥት 11:1-20 2ኛ ዜና 22:10 - 

23:21 
8 ኢዮአስ 40 ዓመት መልካም 

(መጀመሪያ) 
ኤልሳዕ፣ ዮያዳ 2ኛ ነገሥት 12:1-21 2ኛ ዜና 24:1-27 

9 አሜስያስ 29 ዓመት መልካም 
(መጀመሪያ) 

ዮናስ 2ኛ ነገሥት 14:1-22 2ኛ ዜና 25:1-28 

10 ዓዛርያስ 
(ዖዝያን) 

52 ዓመት መልካም ኢሳይያስ፣ 
ሚክያስ 

2ኛ ነገሥት 15:1-7 2ኛ ዜና 26:1-23 

11 ኢዮአታም 16 ዓመት መልካም ኢሳይያስ 2ኛ ነገሥት 15:32-38  2ኛ ዜና 27:1-9 
12 አካዝ 16 ዓመት ክፉ ኢሳይያስ 2ኛ ነገሥት 16:1-20  2ኛ ዜና 28:1-27 
13 ሕዝቅያስ 29 ዓመት መልካም ኢሳይያስ፣ 

ሚክያስ 
2ኛ ነገሥት 18:1-20:21  2ኛ ዜና 29:1-32:33 

14 ምናሴ 55 ዓመት ክፉ (ከዚያ 
ንስሐ ገባ) 

ኢሳይያስ 2ኛ ነገሥት 21:1-18  2ኛ ዜና 33:1-20 

15 አሞጽ 2 ዓመት ክፉ የለም 2ኛ ነገሥት 21:19-26  2ኛ ዜና 33:21-25 
16 ኢዮስያስ 31 ዓመት መልካም ሚክያስ፣ 

ሕልቅያስ 
2ኛ ነገሥት 22:1-23:30  2ኛ ዜና 34:1-35:27 

17 ኢዮአክስ 3 ወር ክፉ የለም 2ኛ ነገሥት 23:31-34  2ኛ ዜና 36:1-4 
18 ኢዮአቄም 11 ዓመት ክፉ ኤርሚያስ 2ኛ ነገሥት 23:34 - 24:7  2ኛ ዜና 36:5-8 
19 ዮአኪን 3 ወር ክፉ ኤርሚያስ 2ኛ ነገሥት 24:8-17 2ኛ ዜና 36:9-10 
20 ሴዴቅያስ 11 ዓመት ክፉ ኤርሚያስ፣ 

ሕዝቅኤል 
2ኛ ነገሥት 24:18 -25:21  2ኛ ዜና 36:11-21፣ 

ኤር. 52፡1-11 
 

 

2ኛ ነገሥት ምዕራፍ አንድ፤ የአክዓብ ልጅ የአካዝያስና የነቢዩ ኤልያስ ፍጥጫ፤  

 
በዚህ ምዕራፍ፤ ንጉሥ አካዝያስ በታመመ ጊዜ፣ የአቃሮንን አምላክ ብዔልዜቡልን፣ ከዚህ ደዌ እድን እንደ ሆነ ጠይቁ፤ ብሎ 
መልእክተኞችን ሲልክ፣ በአንፃሩ ደግሞ፣ እግዚአብሔር ኤልያስን “ብዔልዜቡልን ትጠይቅ ዘንድ የላከህ በእስራኤል ዘንድ 
አምላክ ስለሌለ ነውን? ስለዚህ ትሞታለህ እንጂ ከወጣህበት አልጋ አትወርድም” የሚል መልዕክት በመልዕክተኞቹ በኩል 
ለንጉሡ እንዲያስተላልፉ ያዘዋል። ይህም ንጉሥ ተቆጥቶ፣ ኤልያስ ተይዞ እንዲመጣ ሦስት ጊዜ በተራ በተራ ሃምሳ አለቆችን 
ከሃምሳ ከሃምሳ ሰዎች ጋር ይልክበታል። ኤልያስ፣ የመጀመሪያዎቹ ሁለቱን ሃምሳ አለቆች፣ “እኔስ የእግዚአብሔር ሰው ከሆንሁ 
እሳት ከሰማይ ትውረድ፣ አንተንም ሃምሳውንም ሰዎችህን ትብላ” (ቁ. 10-12) የሚል ቃል ከተናገረ በኋላ፣ እሳት ከሰማይ ወርዳ 
ትበላቸዋለች። 
 
ሦስተኛው ሃምሳ አለቃ ግን፣ ከእርሱ በፊት የነበሩት ሁለት ሃምሳ አለቆችና ሃምሳ ሃምሳ ሰዎች የደረሰባቸውን ስላወቀ፤  

“በኤልያስ ፊት በጉልበቱ ተንበረከከና የእግዚአብሔር ሰው ሆይ ነፍሴና የእነዚህ የአምሳው ባሪያዎችህ ነፍስ በፊትህ የከበረች ትሁን።” 
(ቁ. 13)  

በማለት በትህትናና እግዚአብሔርን በመፍራት ይቀርባል። በዚያን ጊዜ፣  

“የእግዚአብሔር መልአክ ኤልያስን፣ ከእርሱ ጋር ውረድ፣ አትፍራውም አለው። ተነስቶም ከእርሱ ጋር ወደ ንጉሥ ወረደ” (ቁ.15)።  



ወደ ንጉሡም ወርዶ ያንን የመጀመሪያውን መልዕክት በድጋሚ ፊት ለፊት ይነግረዋል። “ኤልያስም እንደ ተናገረው እንደ 
እግዚአብሔር ቃል ሞተ” (ቁ.17)። ከዚህ ምዕራፍ ብዙ ነገሮችን መማር እንችላለን። ንጉሥ አካዝያስ፣ የእስራኤል ንጉሥ፣ ማለትም 
በእግዚአብሔር ስም የተጠራ ሕዝብ ንጉሥ ሆኖ ሳለ፣ ሲታተም ወደ ብዔልዜቡል (ወደ ባዕድ አምላክ) መላኩ፣ “ይህ ሕዝብ 
በአፍ ወደ እኔ ይቀርባል፣ በከንፈሮቹም ያከብረኛልና፣ ልቡ ግን ከኔ የራቀ ነውና” (ኢሳ. 29÷13)፤ ብሎ እግዚአብሔር በኢሳያስ 
እንደ ተናገረው አይነት ነው። 

“የአቃሮንን አምላክ ብዔልዜቡልን ትጠይቅ  ዘንድ የላክህ በእስራኤል ዘንድ አምላክ ስለሌለ ነውን?” (ቁ.6)።  

የሚለው ቃል፣ በአገራችን በኢትዮጵያ ለብዙ ስመ-ክርስቲያኖች መቅረብ ያለበት አምላካዊ ጥያቄ ነው። በአገራችን በኢትዮጵያ 
ብዙዎቻችን በህጻንነታችን የተጠመቅን፣ ክርስትና የተነሳን፣ ክርስቲያን ወልዶ ክርስቲያን ያሳደገን፣ “ክርስቲያኖች” ነን። ነገር 
ግን፣ ስንቱ ክርስቲያን፣ ወይም ስመ ክርስቲያን ነው፣ ችግር፣ ህመም፣ ሥቃይ፣ መከራ ሲመጣበት፣ አምነዋለሁኝ የሚለውን 
አምላኩን፣ ጌታችንና መድኃኒታችን የሆነውን ኢየሱስ ክርስቶስን፣ መድኃኒ ዓለምን ከመጥራት ይልቅ በየጠንቋይ ቤት 
የሚያስጠነቁለው? 

“በየጠንቋዩ ቤት የምትልከሰከሱት፣ በኢትዮጵያ ውስጥ እውነተኛ አምላክ ስለሌለ ነውን?” ሊባሉ የሚገቡ ብዙዎች ናቸው። 

ንጉሥ አካዝያስ የላካቸው ሁለቱ ሃምሳ አለቆችን ስንመለከት፣ ኤልያስን የተናገሩት ቃል፣ “የእግዚአብሔር ሰው ሆይ፣ ንጉሡ፡
-ውረድ ይልሃል” የሚል ነበረ። ሁለተኛው ሃምሳ አለቃ እንደውም ጠበቅ አድርጎት፣ “ንጉሥ፡- ፈጥነህ ውረድ ይልሃል” ብሎ 
ነበር የተናገረው። የእነዚህ ሁለት ሃምሳ አለቆች አነጋገር፣ ሁለት “ባለስልጣኖችን”፣ ማለትም ንጉሡንና የነገሥታት ንጉሥ 
የሆነውን ሕያው እግዚአብሔርን የሚያጋጭ አነጋገር ነው። እንደውም በእነርሱ አነጋገር፣ “የንጉሡ” ሥልጣን “ከእግዚአብሐር” 
ሥልጣን ይልቅ እንደሚበልጥ አድርገው ነው የቀረቡት። በአንድ በኩል፣ “የእግዚአብሔር ሰው” መሆኑን አልካዱም፤ ነገር ግን 
ንጉሡ ካዘዘ እግዚአብሔር ምን ያገባዋል፣ ወይም ምን ማድረግ ይችላል በሚል መልኩ፣ “ንጉሡ፡-ውረድ ይልሃል” የሚል 
ትእዛዝ ነበር ያስተላለፉት። በአጭሩ፣ ኤልያስን ብቻ ሰይሆን፣ እግዚአብሔርንም ጭምር ነበረ የተገዳደሩት። ኤልያስም፣ ለምን 
ተነካሁ? ብሎ በራሱ ፈቃድ ሳይሆን፣ የእግዚአብሔር ነቢይና የእግዚአብሔር ሰው ስለ ነበረ፣ በእግዚአብሔር ቃል፣ “እኔስ 
የእግዚአብሔር ሰው እንደ ሆንሁ እሳት ከሰማይ ትውረድ አንተንም አምሳውንም ሰዎችህን ትብላ” ብሎ የእግዚአብሔርን ፍርድ 
ተናገረ። በኤልያስ ፈቃድ ብቻ የተደረገ ከሆነማ፣ ኤልያስ አዛዥ፣ እግዚአብሔር ደግሞ ታዛዥ መሆናቸው ነው። 

ያዕቆብና ዮሐንስ በአዲስ ኪዳን ተመሳሳይ ሙከራ አስበው እንደ ነበረ በሉቃስ 9 እናነባለን። 

“በፊቱም መልዕክተኞችን ሰደደ፤ ሄደውም ሊያሰናዱለት ወደ አንድ ሳምራውያን መንደር ገቡ፤ ፊቱም ወደ ኢየሩሳሌም እንደሚሄድ 
ስለነበረ አልተቀበሉትም። ደቀመዛሙርቱም ያዕቆብና ዮሐንሰ አይተው፡- ጌታ ሆይ፣ ኤልያስ ደግሞ እንዳደረገ እሳት ከሰማይ ወርዶ 
ያጥፋቸው እንል ዘንድ ትወዳለህን? አሉት። እርሱ ግን ዘወር ብሎ ገሠጻቸውና፡- ምን ዓይነት መንፈስ እንደ ሆነላችሁ አታውቁም” አላቸው 
(ሉቃ. 9÷52-55)።  

የኤልያስን አድራጎትና የያዕቆብና የዮሐንስን ምኞት ስናወዳድር፣ ኤልያስ፣ በእግዚአብሔር ቅንዓትና በእግዚአብሔር መንፈስ 
ምሪትና ትእዛዝ ያደረገው ሲሆን፤ ያዕቆብና ዮሐንስ ግን በራሳቸው ሥጋዊ ቅንዓትና ወገናዊነት ስሜት የተናገሩት ሐሳብ ነው። 
በአይሁዳውያንና በሳምራውያን መካከል የነበረውን የሻከረ ግንኘነት የሚያንጸባርቅ ታሪክ ነው። 

 

“ንጉሥ ውረድ ይልሃል” 

ይህ ቃል ብዙ የሚያነጋግር ቃል ነው። ኤልያስ፣ በእግዚአብሔር መንፈስ የሚመራ የእግዚአብሔር ባርያ፣ የእግዚአብሔር 
ሰው ነበረ። የእግዚአብሔር ሰው፣ ንጉሥ ‘ውረድ’ ስላለ መውረድ እንደ ሌለበት የሚያሳይ ታሪክ ነው። እግዚአብሔር 
ካስቀመጠን ስፍራ፣ ንጉሥ ወይም ማንኛውም ባልሥልጣን “ውረዱ” ስላለ መውረድ የለብንም ማለት ነው። 

በሮሜ. 13÷1-7 ላይ ለባለስልጣኖች ስለ መገዛት የተጻፈውን ትእዛዝ፣ ሚዛናዊ በሆነ መልኩ መረዳት አለብን። ከሁሉ አስቀድሞ፣ 
እነዚህ ባለሥልጣኖች፣ ከሁሉ በላይ ከሆነው ከእግዚአብሔር ሥልጣን ሥር ያሉ ባለ ሥልጣኖች እንደ ሆኑ፣ እኛም ሆንን 
እነርሱ መርሳት የለብንም። “ከእግዚአብሔር ካልተገኘ በቀር ሥልጣን የለምና” (ሮሜ. 13÷1)። ሥልጣናቸውን የተቀበሉት 
ከእግዚአብሔር መሆኑን ረስተው፣ ሥልጣን ላይ እንዲወጡ በፈቀደላቸው በእግዚአብሔር ላይ ተረከዛቸውን አንስተው፣ 
አፋቸውን በማላቀቅ፣ ለሚያወጡት እግዚአብሔርን ለሚገዳደር ትእዛዛቸውና ሕጋቸው ተገዙ ማለቱ አይደለም። አለበለዚያማ 
ከእግዚአብሔር ይልቅ ወይም ከእግዚአብሔር በላይ እነርሱን መታዘዝ ሊኖርብን ነው። በደርግ ጊዜ የነበረው ከሃዲ የኮሚኒስት 
አመራር “ከሁሉ በላይ አብዮቱ” ብላችሁ መፈክር ካልተናገራችሁ ብሏቸው “እምቢ” ስላሉ በእስር ቤት ውስጥ የማቀቁና ብዙ 
መከራ የደረሰባቸው አማኞች ብዙዎች ናቸው። መጸለይ የለባችሁም፣ አምላካችሁን ማምለክ አትችሉም፣ የሚል መሪ ተነስቶ 
“ውረዱ” ቢለን፣ እግዚአብሔር ካስቀመጠን ስፍራ፣ ፈርተን መውረድ የለብንም። ነገር ግን፣ የተጻፈው ሀሉ ለትምህርታችን 
ተጽፏልና እንደ ዳንኤል፤ ሲድራቅ፣ ሚሳቅና አብድናጎ “እምቢ” ማለት ይጠበቅብናል። 



ሦስተኛው ሃምሳ አለቃ በኤልያስ ፊት ከቀረበ በኋላ ግን፣ የእግዚአብሔር መልአክ ኤልያስን፣ “ከእርሱ ጋር ውረድ” አለው። 
ንጉሡ “ውረድ” ሲለው ያልታዘዘው ኤልያስ፣ በእግዚአብሔር ትእዛዝ ግን ወረደ። እኛም እግዚአብሔር ካስቀመጠን ስፍራ 
መውረድ ያለብን፣ እግዚአብሔር ውረድ ሲለን ብቻ ነው። ስለዚህ ነው የእግዚአብሔር ቃል፤  

“ትዕግሥት ታላቁን ኃጢአት ጸጥ ያደርጋልና የገዢ ቁጣ የተነሣብህ እንደ ሆነ ስፍራህን አትልቀቅ” (መክ. 10÷4) የሚለን። 

 

ሦስተኛው ሃምሳ አለቃ 

ሦስተኛው ሃምሳ አለቃ፣ በቀደሙት ሁለት ሃምሳ አለቆችና ሃምሳ ሃምሳ ሰዎች፣ የኤልያስ አምላክ እግዚአብሔር ያደረገውን 
ስለ ሰማና፣ የእግዚአብሔር ፍርሃት ወደ ልቡ ስለ ገባ፣ “በኤልያስ ፊት በጉልበቱ ተንበረከከና፡- የእግዚአብሔር ሰው ሆይ፣ ነፍሴና 
የእነዚህ የአምሳው ባሪያዎችህ ነፍስ በፊትህ የከበረች ትሁን።” (ቁ.13) በማለት ራሱንም ሆነ በሥሩ ያሉትን ሃምሳ ሰዎች ሊያድን 
ቻለ። የበላይ ኃላፊነት ያለበት ሰው፣ በሥሩ ላሉ ሰዎች ተጠያቂ እንደ ሆነ ያመለክታል። የአውቶብስ መሪ የያዘ ሹፌር 
ለተሳፋሪዎቹ በሙሉ ኃላፊነት እንዳለበት ማለት ነው። 

 

2ኛ ነገሥት ምዕራፍ ሁለት፤ የኤልያስ በእሳት ሠረገላ መወሰድና የኤልሳዕ አገልግሎት ጅማሬ፤  

 
በዚህ ምዕራፍ፣ በኤልያስ ላይ የነበረው ድንቅ የሆነ የነቢያት መንፈስ፣ በኤልሳዕ ላይ ሁለት እጥፍ ሆኖ ሲተላለፍ እናያለን። 
 

“እግዚአብሔር ኤልያስን በዐውሎ ነፋስ ወደ ሰማይ ሊወስደው በወደደ ጊዜ” (ቁ.1) ብሎ ነው የሚጀምረው።  

ኤልያስ ከጌልጌላ ተነስቶ ወደ ቤቴል፣ ከቤቴልም ወደ ኢያሪኮ፣ ከዚያም ወደ ዮርዳኖስ በሚሄድበት ጊዜ ኤልሳዕን፣ ኤልሳዕ 
ሆይ፣ እግዚአብሔር ወደ ቤቴል፣ (ወደ ኢያሪኮ፣ ወደ ዮርዳኖስ) ልኮኛል፤ እባክህ በዚህ ቆይ” (ቁ.2፣ 4፣ 6) እያለው፣ የኤልሳዕን 
ቆራጥነት የሚፈትነው ይመስለል። ኤልሳዕም ሦስቱንም ጊዜ፣ “ሕያው እግዚአብሔርን! በሕያው ነፍስህም እምላለሁ፣ 
አልለይህም” እያለ፣ ከኤልያስ ጋር እስከ መጨረሻዋ ሰኮንድ ድረስ፣ ሙጭጭ እንዳለ እናነባለን። የእግዚአብሔርን ሰውና 
የእግዚአብሔርን ነገር፣ ሙጭጭ ብሎ በቆራጥነት መከተሉ ዋጋ አስገኘለት።  

“ወደ እግዚአብሔር የሚደርስ እግዚአብሔር እንዳለ፣ ለሚፈልጉትም ዋጋ እንዲሰጥ ያምን ዘንድ ያስፈልገዋልና” (ዕብ. 11÷6)። 

1ኛ ነገሥት 2÷1-6 ካለው ዘገባ የምንረዳው ሌላ ነገር ቢኖር፣ እግዚአብሔር ኤልያስን በዐውሎ ነፋስ ሊያወጣው መውደዱን፤ 
ኤልያስም ሆነ ኤልሳዕ፣ እንዲሁም በየከተማው የሚገኙ የነቢያት ልጆች ሁሉ ማወቃቸው ነው። ኤልሳዕም ሙጭጭ ያለበት 
ምክንያት፣ ይህ የኤልያስ የመጨረሻው ጉዞ እንደ ሆነ ስለ ተረዳ ነው። 

“የነቢያት ልጆች ወደ ኤልሳዕ ቀርበው፡- እግዚአብሔር ጌታህን ከራስህ ላይ ዛሬ እንዲወስደው አውቀሃልን? አሉት። እርሱም፡- አዎን 
አውቄአለሁ፤ ዝም በሉ አላቸው” (ቁ. 3, 5)። ከዚህ የምንረዳው በእውነተኛ ነቢያት ውስጥ ያለው መንፈስ አንድ እንደ ሆነና፣ 
በአንዱ የተናገረውን በሌላውም እንደሚያረጋግጥ ነው። 

ኤልያስና ኤልሳዕ ዮርዳኖስ በደረሱ ጊዜ፣ የዮርዳኖስ ወንዝ በፊታቸው ነበረ።  

“ኤልያስም መጎናጸፊያውን ወስዶ ጠቀለለው፣ ውኃውንም መታ፣ ወዲህና ወዲያም ተከፈለ፣ ሁለቱም በደረቅ ተሻገሩ። ከተሻገሩም በኋላ፣ 
ኤልያስ ኤልሳዕን፡-ከአንተ ሳልወሰድ አደርግልህ ዘንድ የምትሻውን ለምን አለው፤ ኤልሳዕም፡- መንፈስህ በእኔ ላይ ሁለት እጥፍ ይሆን 
ዘንድ እለምንሃለው አለ። እርሱም፡- አስቸጋሪ ነገር ለምነሃል፤ ነገር ግን ከአንተ ዘንድ በተወሰድሁ ጊዜ ብታየኝ ይሆንልሃል፤ ያለዚያ ግን 
አይሆንልህም አለ” (ቁ .8-10)። 

 

ከዚህ ክፍል ብዙ እውነቶችን መማር እንችላለን። 

1. በረከት ያለው ከዮርዳኖስ ባሻገር ነው። “ከተሻገሩም በኋላ፣ ኤልያስ ኤልሳዕን፡- ከአንተ ሳልወስድ አደርግልህ ዘንድ የምትሻውን ለምን 
አለው”።  የእግዚአብሔር የበረከት ወደ እኛ የሚመጣውና በረከቱንም መውረስ የምንችለው ዮርዳኖስን ከተሻገርን በኋላ ነው። 
እስራኤላውያን ቀይ ባህርን በሙሴ አማካኝነት ተሻግረው፣ ከግብጽ ባርነት ከወጡ በኋላ፣ ወደ ተስፋይቱ ምድር የገቡት 
(በረከታቸውን የወረሱት) ዮርዳኖስን ከተሻገሩ በኋላ ነበረ። በዚህም ክፍል፣ ኤልሳዕ በኤልያስ ላይ የነበረውን መንፈስ ሁለት 
እጥፍ ያገኘው፣ ዮርዳኖስን ከተሻገረ በኋላ ነበረ። “ዮርዳኖስን መሻገር” ማለት “የእምነት እርምጃ መውሰድ” ማለት ነው። 



እስራኤላውያን ቀይ ባህር የተከፈለላቸው ሙሴ በትሩን አንስቶ በባህሩ ላይ ሲዘረጋ ነበረ (ዘዳ.14÷15-16)። እግዚአብሔር 
እራሱ ነበረ የከፈለላቸው። ቀይ ባህርን መሻገር የደኅንነት ምሳሌ ነውና፤ ደኅንነታችንን የሚፈጽመው እግዚአብሔር እራሱ 
ነው። ዮርዳኖስን ሲሻገሩ ግን፤ ዮርዳኖስ ሞልቶ እየወረደ፣ በእምነት እግራቸውን በውሃው ላይ ማድረግ ነበረባቸው። በረከትን 
የመውረስ ጉዳይ ስለ ነበረ፣ የእምነት እርምጃ መውሰድ ነበረባቸው (ኢያሱ 3÷15)። 

በአዲስ ኪዳን ያለን አማኞችም፣ ደኅንነታችን በእኛ ሥራ ሳይሆን፣ በእግዚአብሔር ጸጋ ብቻ የተከናወነ ቢሆንም፤ 
እግዚአብሔር ለእያንዳንዳችን ያዘጋጀውን በረከት የምንወርሰው ግን፣ በየጊዜው በምንወስዳቸው የእምነት እርምጃዎች ነው። 
እግዚአብሔር ላዘጋጀልን ለእያንዳንዷ በረከት የእምነት እርምጃ መውሰድ አለብን። በሕይወታችን ቀይ ባህርን አንድ ጊዜ 
ብቻ እንሻገራለን (ደኅንነት አንድ ጊዜ ብቻ ነውና)፤ ዮርዳኖስን ግን በተደጋጋሚ (በፊታችን በቆመ ቁጥር) በእምነት 
እንሻገረዋለን። በ2ኛ ነገ. 2÷7-14 ኤልሳዕ ዮርዳኖስን ሁለት ጊዜ ሲሻገር ነው የምናየው። መጀመሪያ ከኤልያስ ጋር (ቁ. 8)፣ 
በኋላ ደግሞ፣ ኤልያስ ከተወሰደ በኋላ ሲመለስ በእምነት መሻገር ነበረበት (ቁ. 14)። 
 

2. ኤልያስ ከእግዚአብሔር ጋር  የነበረው መጣበቅ የሚያስደንቅ ነው። “ኤልያስ ኤልሳዕን፡- ከአንተ ሳልወሰድ አደርግልህ ዘንድ 
የምትሻውን ለምን አለው (ቁ.9)። የኤልያስ አባባል በጣም የሚያስገርም ነው።  “ከአንተ ሳልወሰድ ወደ እግዚአብሔር 
የምለምንልህ ነገር” አላለም። “አደርግልህ ዘንድ” ነው ያለው። ሰው በራሱ ምንም ሊያደርግ እንደማይችል እናውቃልን (ዮሐ. 
15÷5)። ኤልያስ ይህን ሲል በራሱ ማንነት ተመክቶ “እኔ አደርግልሃለው” ብሎ አይደለም። ነገር ግን፤ ምን ያህል በአምላኩ 
ይተማመን እንደ ነበረና ምን ያህል ከአምላኩ ጋር እንደ ተጣበቀ ያመለክታል። በእሳት የጋለ ብረት፣ ራሱ እንደ እሳት 
እንደሚሆን ሁሉ፣ ኤልያስ ከአምላኩ ጋር ከመጣበቁ የተነሳ፣ “ከአንተ ሳልወሰድ አደርግለህ ዘንድ የምትሻውን ለምን” ማለት 
ቻለ። 
 

3.  የኤልሳዕ ልመናና የልቡ ምኞት ፍጹም ሰማያዊ ነበረ።  
 

“ኤልሳዕም፡- መንፈስህ በእኔ ላይ ሁለት እጥፍ ይሆን ዘንድ እለምንሃለሁ አለ” (ቁ.9)። “እንግዲህ ከክርስቶስ ጋር ከተነሣችሁ ክርስቶስ 
በእግዚአብሔር ቀኝ ተቀምጦ ባለበት በላይ ያለውን እሹ፤ በላይ ያለውን አስቡ እንጂ በምድር ያለውን አይደለም” (ቆላ.3÷1)። 
 
4.  ኤልያስም፣ “አስቸጋሪ ነገር ለምነሃል ነገር ግን ከአንተ ዘንድ በተወሰድሁ ጊዜ ብታየኝ ይሆንልሃል፤ አለዚያ ግን አይሆንልህም አለ” 
(ቁ. 10)። ነገሩ ያስቸገረው ለኤልያስ እንጂ ለእግዚአብሔር የሚያስቸግረው ነገር የለም። በእውነትም፣ ሌሎች ከእኛ ይልቅ 
(ያውም ሁለት እጥፍ) ሲባረኩ ማየት ያስቸግረናል። የምናሳድጋቸው መንፈሳዊ ልጆቻችን፣ ቢበዛ እኛ የደረስንበትን እንዲደርሱ 
እንጂ ከእኛ እንዲልቁ የማንመኝ ከሆነ እውነተኛ መንፈሳዊ አባቶች አልሆንም ማለት ነው። እውነተኛ አባት ልጆቹ ከእርሱ 
አልፈው እንዲሄዱ ይመኛል። በሰብዓዊ አመለካከት ግን በእውነትም አስቸጋሪ ነገር ነው። 
 
5.  በተወሰድሁ ጊዜ ብታየኝ ይሆንልሃል፤ ኤልሳዕ ከኤልያስ ጋር ከጌልጌላ ቤቴል፣ ከቤቴል ኢያሪኮ፣ ከኢያሪኮ ዮርዳኖስ፣ እያለ 
ብዙ ተጉዟል። አሁን ግን የመጨረሻው ፈተና ከፊቱ ገና አለ። ያንን ሁሉ መንገድ ተጉዞ መጨረሻ ላይ ዓይኖቹን ከዒላማው 
ላይ ቢያነሳ “ዋጋውን” ሳያገኝ ይቀር ነበረ። 

የእግዚአብሔር ቃል ስለ ሙሴ ሲመሰክር፣ “ብድራቱን ትኩር ብሎ ተመልክቶአልና” ይላል (ዕብ. 11÷25-26)። እኛም 
እግዚአብሔር ለእኛ ያለውን ሙሉ ዋጋ፣ ሙሉ በረከት፣ ሙሉ ደመውዝ  ለመቀበል አስከ መጨረሻው ብድራታችንን ትኩር 
ብለን መመልከት አለብን። እንደ ሎጥ አይኖቻችንን አንስተን የዚህችን ዓለም ምድራዊ ልምላሜ (የዓለምን ትርፍ) 
ከተመለከትን፣ ሙሉ ዋጋን መቀበል ሳይሆን፣ መዳናችን እንኳን በእሳት ይሆናል (ዘፍ. 13÷10፣ ዘፍ. 19÷15-17፣ 1ኛ ቆሮ. 3÷11-
15)። 

 

ከ2ኛ ነገ. 2÷12-18 የምናነበው፣ ከኤልያስ መወሰድ በኋላ፣ የኤልሳዕን ወደ ዮርዳኖስ መመለስና መሻገር ነው።  
“ኤልሳዕም አይቶ:- አባቴ አባቴ ሆይ! የእስራኤል ሠረገላና ፈረሰኞች ብሎ ጮኽ” (ቁ. 12)።  
 
እዚህ ላይ ኤልሳዕ ኤልያስን፣ “የእስራኤል ኃይልና ብርታት” አንተ ነበርክ ማለቱ ነው። ይኸው ቃል በ2ኛ ነገ. 13÷14 ላይ 
ለኤልሳዕም ሲባል እናነባለን። “ከኤልያስም የወደቀውን መጎናጸፊያ አነሣ ተመልሶም በዮርዳኖስ ዳር ቆመ። ከኤልያስም 
የወደቀውን መጎናጸፊያ ወስዶ ውኃውን መታና፦ የኤልያስ አምላክ እግዚአብሔር ወዴት ነው አለ፤ ውኃውንም በመታ ጊዜ 
ወዲህና ወዲያ ተከፈለ፤ ኤልሳዕም ተሻገረ” (2ኛ ነገ. 2÷13-14)። ኤልሳዕ እሰከ መጨረሻው ኤልያስን የሙጥኝ ብሎ ስለ ተከተለ፣ 
የኤልያስን መጎናጸፊያ መውሰድ ብቻ ሳይሆን፣ ነቢያት “የኤልያስ መንፈስ በኤልሳዕ ላይ ዐርፎአል (ቁ. 15) እስከሚሉ ድረስ 
የተመኘውን ሰማያዊ እጥፍ በረከት አገኘ። ኤልያስ በአገልግሎቱ ሁሉ ካደረጋቸው ታላልቅ ነገሮች አንዱ፣ እርሱን የሚተካውን 
ሰው መኮትኮቱና ማዘጋጀቱ ነበር። ይህንንም ያደረገው በእግዚአብሔር ምሪት እንደ ነበረ በ1ኛ ነገ. 19÷16 እንመለከታለን።  



 
እኛም፣ እኛን የሚተካ ሰው ካላዘጋጀን ተልዕኮአችንን ፈፀምን ማለት አንችልም። ጳውሎስ፣ በእምነት ልጁ ለነበረው 
ለጢሞቲዎስ፣ “ከእኔ የሰማኽውን፣ ሌሎችን ደግሞ ሊያስተምሩ ለሚችሉ ለታመኑ ሰዎች አደራ ስጥ” (2ኛ ጢሞ. 2÷2)፤ 
በማለት፣ ጳውሎስ ለጢሞቲዮስ፣ ጢሞቴዎስ ደግሞ ለታመኑ ሰዎች ጸጋቸውንና መክሊታቸውን ሲያስተላልፉና ሲያባዙ 
እንመለከታለን። ጢሞቴዎስ አደራውን ያስተላለፈላቸው “የታመኑ ሰዎች” ደግሞ፣ ታማኝ እንደ መሆናቸው መጠን ለሌሎች 
እንዳስተላለፉት እርግጥ ነው። በዚህ መልኩ የሚተላለፍ የእግዚአብሔር ቅባትና እሳት ምን ማቆሚያ አለው? በዚህ ዘመን 
ላለነው አማኞች የደረሰው እኮ ባለፉት ዘመናት የነበሩ ቅዱሳን ለሌሎች በታማኝነት ስላስተላለፉትና ራሳቸውን ስለተኩ ነው። 
እኛ ጋ ሲደርስ ቅብብሎሹ መቆም የለበትም። 
 
 
ከ2ኛ ነገ. 2÷16-18 

ሃምሳ የሚሆኑ የነቢያት ልጆች፣ ምናልባት ኤልያስን፣ “የእግዚአብሔር መንፈስ አንሥቶ ወደ አንድ ተራራ ወይም ወደ አንድ  
ሸለቆ ጥሎት እንደ ሆነ፣ ሄደው ጌታህን ይፈልጉት” ብለው ኤልሳዕን ሲጎተጉቱትና ሄደው ለሦስት ቀናት ፈልገው እንዳጡት 
እናነባለን። ባጡትም ጊዜ፤ ኤልሳዕ “አትሂዱ አላልኳችሁምን?” አላቸው። እነዚህ የነቢያት ልጆች፣ በአንድ በኩል ኤልያስ 
ከመወሰዱ በፊት “እግዚአብሔር ጌታህን ከራስህ ላይ ዛሬ እንዲወስደው አውቀሃልን” (ቁ. 5) ብለው ኤልሳዕን የጠየቁ ሰዎች 
ነበሩ። አሁን ደግሞ፣ “የእግዚአብሔር መንፈስ  ... አንሥቶ .... ጥሎት እንደ ሆነ” በማለት ተቃራኒ ነገር ይናገራሉ። ምንም 
መንፈሳዊ ብንሆን ወይም የሆንን ቢመስለን፣ ሥጋም እንደ ለበስን መዘንጋት የለብንም። አንዳንዴ ሥጋችን ብቅ ማለቱ 
አይቀርም። የእግዚአብሔር መንፈስ አንስቶ አይጥልም። አንስቶ የሚጥል የትዕቢት መንፈስና ዲያብሎስ ብቻ ነው። ይህንን 
ማድረጋቸው ግን፣ በአንድ በኩል መልካም ጎን አለው። ከዘመናት በኋላ፣ የእግዚአብሔርን ነገር የሚተቹና ሁልጊዜ የሚቃረኑ 
ክፉ ሰዎች ስለሚነሱ፣ ለእነርሱ ምንም ክፍተት በማይሰጥ መልኩ የኤልያስን ወደ ሰማይ መወሰድ ማረጋገጣቸው፣ ተቺዎች 
አፋቸውን እንዲዘጉ አደረጋቸው።   
 
 
የነቢዩ ኤልሳዕ አገልግሎት እና ፍጻሜ  

(2ኛ ነገ.  2÷19 እስከ 9÷13) 

 ርእስ ጥቅስ 
1 ሞትና ጭንገፋ የነበረበት ውኃ መፈወስ፤ 2ኛ ነገ. 2÷19-22 
2 “አንተ መላጣ ውጣ” ብለው ኤልሳዕን ያፌዙበት 42 ልጆች በሁለት ድቦች 

እንደ ተሰባበሩ፤ 
2ኛ ነገ. 2÷23-25 

3 የእስራኤል ንጉሥ፣ የይሁዳ ንጉሥና የኤዶምያስ ንጉሥ፣ በአንድነት ሆነው 
ሞዓብን ለመውጋት ሲሄዱ፣ በኤዶምያስ ምድረ በዳ፣ በውኃ ጥም ሊሞቱ 
ሲሉ፣ በኤልሳዕ አማካኝነት እንደ ተረፉ፤ 

2ኛ ነገ. 3÷1-27 

4 ባለ ዕዳ ያስቸገራት መበለትና የዘይቱ ታሪክ፤ 2ኛ ነገ. 4÷1-7 
5 የሱነማዊቷ ታላቅ ሴት ታሪክ፤ 2ኛ ነገ. 4÷8-37 እና ምዕ. 8÷1-6 
6 ሞት የነበረበት ምንቸት፤ 2ኛ ነገ. 4÷38-41 
7 የሃያው ገብስ እንጀራ መትረፍረፍ፤ 2ኛ ነገ. 4÷42-44 

 
8 የንዕማን ታሪክ፤ 2ኛ ነገ. 5÷1-27 
9 ውኃ ውስጥ የወደቀው ምሳር መንሳፈፍ፤ 2ኛ ነገ. 6÷1-7  

 
10 የሶርያን ንጉሥ ሴራ፣ ኤልሳዕ ለእስራኤል ንጉሥ ስለ መንገሩ፤ 2ኛ ነገ. 6÷8-23 
11 የሶርያ ንጉሥ ሰማሪያን ከብቦ በሰማሪያ ታላቅ ረሃብ እንደነበረና በኤልሳዕ 

ትንቢትና በአራቱ ለምጻሞች አማካኝነት በረሃብ ከመሞት እንደ ተረፉ፤ 
2ኛ ነገ. 6÷24 - 7÷20  
 

12 ኤልሳዕ በሶርያ የነበረው ሚና፤ 2ኛ ነገ. 8÷7-15 
13 የኢዩ መቀባት፤ 2ኛ ነገ. 9÷1-13 
14 የኤልሳዕ መሞት፤ 2ኛ ነገ. 13÷14-25 
   

 



 
ፍሬዋን የምትጨነግፍ ምድር (2ኛ ነገ. 2÷19-22) 

“የከተማይቱም ሰዎች ኤልሳዕን፡- እነሆ፣ ጌታችን እንደምታይ የዚህች ከተማ ኑሮ መልካም ነው፤ ውሃው ግን ክፉ ነው፤ ምድሪቱም 
ፍሬዋን ትጨነግፋለች አሉት። እርሱም፡- አዲስ ማሰሮ አምጡልኝ፣ ጨውም ጨምሩበት አለ፤ ያንንም አመጡለት። ውኃው ወዳለበት 
ምንጭ ወጥቶ ጨው ጣለበትና፡- እግዚአብሔር እንዲህ ይላል፡- ይህን ውኃ ፈውሼዋለሁ ከዚህም በኋላ ሞትና ጭንገፋ አይሆንበትም 
አለ። ኤልሳዕም እንደ ተናገረው ነገር ውኃው እስከ ዛሬ ድረስ ተፈውሷል” (2ኛ ነገ. 2÷19-22)። 

ይህ ክፍል፤ በሕይወት ጎዳና ስንጓዝ የሚያጋጥመንን ችግርና መፍትሔውንም አብሮ የሚያሳይ ክፍል ነው። በሕይወታችን 
“መልካም” የሆኑ ነገሮች ቢኖሩም (የዚህች ከተማ ኑሮ መልካም ነው)፣ ክፉ ነገሮች ደግሞ መኖራቸው አይቀሬ ነው (ውኃው 
ግን ክፉ ነው)። ታዲያ እነዚህ ሁለት ነገሮች እንዴት ነው የሚታረቁት? “እርሱም፡- አዲስ ማሰሮ አምጡልኝ፡- ጨውም ጨምሩበት 
አለ ... ውኃ ወዳለበትም ምንጭ ወጥቶ ጨው ጣለበትና፡- እግዚአብሔር ... ይህን ውኃ ፈውሼዋለሁ ከዚህም በኋላ ሞትና ጭንገፋ 
አይሆንበትም አለ።” 

አዲሱ ማሰሮ፣ በክርስቶስ ኢየሱስ ያገኘነውን አዲስ ሕይወት አድርገን ብንወስደው፣ በዚያ ሕይወት ውስጥ ጨው (ጸጋ) 
ሲጨመርበት ማንኛውንም ክፉ ነገር ወደ መልካም መለወጥ ይቻላል። 

ጳውሎስ ዘወትር እንደ እሾህ ይወጋው የነበረውን ነገር ለማስወገድ፣ በጌታ ፊት ሦስት ጊዜ ጸለይኩ፤ ካለ በኋላ፣ ጌታ የመለሰለት 
መልስ፣ “ጸጋዬ ይበቃሃል፤ ኃይሌ በድካምህ ይገለጻል” የሚል ነበረ። በቆላ. 4÷6 ላይ ጸጋ በጨው ተመስሎ እናገኘዋለን። የጌታ 
ጸጋ በማንኛውም ክፉ ነገር ውስጥ ሲገባ፣ “ነገር ሁሉ ለበጎ እንዲሆን” ያደርጋል፤ የነገሩን ጣዕምና ቃና ይለውጠዋል። የእኛንም 
አመለካከትና አስተሳሰብ ይለውጣል። ክፉ የሆነብን ነገርና ሁኔታ ይለወጣል፤ “ሞትና ጭንገፋም አይሆንም”። 
 
“ፊተኛ ኑሮአችሁን አያሳስባችሁ፣ እንደሚያታልል ምኞት የሚጠፋውን አሮጌውን ሰው አስወግዱ፣ በአእምሮአችሁም መንፈስ ታደሱ  ... 
እንደ እግዚአብሔር ምሳሌ የተፈጠረውን አዲሱን ሰው ልበሱ” (ኤፌ. 4÷22-24)። 

 

የኤልሳዕ እርግማን (2ኛ ነገ. 2÷23-25) 

ይህ ታሪክ፣ “አንተ መላጣ ውጣ” ብለው ያፌዙበትን ልጆች ኤልሳዕ እንደ ረገማቸውና፣ ድቦች መጥተው እንደ ሰባበሩአቸው 
ይተርካል። ይኼ መቼም፣ ኤልሳዕን “ጎሽ” የሚያሰኘው ነገር ባይሆንም፣ በእንደዚህ ዓይነት ሁኔታ የእግዚአብሔር ፍርድ 
የሚገለጸው፣ እግዚአብሔር ከምህረቱ ይልቅ ቁጣው ስለሚቀድም ሳይሆን፣ “ለሌሎች ትምህርት” እንዲሆን ነው።  

የእግዚአብሔር ቃል፤ በአዲስ ኪዳን፣ “የሚያሳድዷችሁን መርቁ፣ መርቁ እንጂ አትርገሙ” ይላል (ሮሜ. 12÷14)። 
ከእግዚአብሔር ሰዎች የሚወጣው የበረከት ቃል እውን እንደሚሆን ሁሉ፣ የእርግማንም ቃል እውን ይሆናል። በኤልሳዕ 
ለመፍረድ ባይፈቀድልንም፣ በዚያን ጊዜ እንደ ጌታችንና መድኃኒታችን ኢየሱስ ክርስቶስ፣ “የሚያደርጉትን አያውቁም እና ይቅር 
በላቸው” የሚል የበረከትና የምሕረት ቃል ከአንደበቱ ቢወጣ ሳይሻል ይቀር ነበር? ብሎ አዕምሮአችን መጠየቁ አይቀርም። 
ምናልባት መልሱ፣ “ማን እንደ ጌታ?” ማለት ብቻ ይሆናል። 

 

ሦስቱ ነገሥታትና ኤልሳዕ (2ኛ ነገ. ምዕራፍ 3)  

በዚህ ምዕራፍ፤ የእስራኤል ንጉሥ ኢዮራም፣ የይሁዳ ንጉሥ ኢዮሳፍጥና የኤዶምያስ ንጉሥ፣ በአንድነት ሆነው በሞዓብ ንጉሥ 
ላይ እንደ ወጡና፣ መንገዱ ምድረ በዳ  ስለ ነበረ፣ እነርሱና ሠራዊቶቻቸው በውኃ ጥም ሊሞቱ ሲሉ፣ የይሁዳ ንጉሥ ኢዮሳፍጥ፣ 
“እግዚአብሔርን የምንጠይቅበት የእግዚአብሔር ነቢይ በዚህ አይገኝምን?” በማለት ዓይኖቹን ወደ እግዚአብሔር ቀና ሲያደርግ 
እናነባለን።  

የኢዮሳፍጥ ድካም፣ ከእግዚአብሔር ጠላቶች ጋር እግዚአብሔርን ሳይጠይቅ መሰለፉ ቢሆንም፣ ዘግይቶም ቢሆን 
እግዚአብሔርን መጠየቁ አልቀረም። ኢዮሳፍጥ ለጠየቀው ጥያቄ፣ ከንጉሥ ባሪያዎች አንዱ፣ “በኤልያስ እጅ ላይ ውኃ ያፈስስ 
የነበረው የሳፍጥ ልጅ ኤልሳዕ እዚህ አለ” ብሎ ይመልሳል። ነገሥታቶችና መሪዎችን ወደ ቅን መንገድ የሚጠቁሙ ሰዎችን 
አሁንም እግዚአብሔር ያብዛልን። ብዙ ጊዜ፣ ክርስቲያን ፖለቲካ ውስጥ ወይም የመንግሥት አመራር አካባቢ ምን ይሠራል? 
የሚል አመለካከት በአንዳንዶች ዘንድ አለ። ነገር ግን፣ ከዚህ ታሪክ እንደምንረዳው፣ ፈሪሃ እግዚአብሔር ያላቸው ሰዎች፣ 
መሪዎች አካባቢ ሲኖሩ፣ እግዚአብሔር መሪዎችን በቀና መንገድ እንዲሄዱ ለማድረግ ይጠቀምባቸዋል።  “ኢዮሳፍጥም፡- 
የእግዚአብሔር ቃል በእርሱ ዘንድ ይገኛል” አለ። “የእግዚአብሔር ቃል በእርሱ ዘንድ ይገኛል” መባል ብቻ ሳይሆን 
“የእግዚአብሔር ቃል የሚገኝበት ሰው” ሆኖ መገኘት እንዴት መታደል ነው! የእግዚአብሔር ቃል “እናንተ የዓለም ብርሃን 



ናችሁ” ሲል፣ አንዱ ገጽታ፣ ብርሃን የሆነው የእግዚአብሔር ቃል በእናንተ ይገኝ ማለቱ ነው። “በእነርሱም መካከል የሕይወትን 
ቃል እያቀረባችሁ በዓለም እንደ ብርሃን ትታያላችሁ” (ፊል. 2÷15)። 

“ኤልሳዕም፣ የእስራኤልን ንጉሥ፡- እኔ ከአንተ ጋር ምን አለኝ? ወደ አባትህና ወደ እናትህ ነቢያት ሂድ አለው” (2ኛ ነገ. 3÷13)።  

አመጸኛ ነገሥታትን የሚገስጹ ነቢያት እግዚአብሔር ይስጠን። 

“ኤልሳዕም፡-በፊቱ የቆምሁት የሠራዊት ጌታ ሕያው እግዚአብሔርን! የይሁዳን ንጉሥ ኢዮሳፍጥን ያላፈርሁ ብሆን ኖሮ፣ አንተን 
ባልተመለከትሁና ባላየሁ ነበር። አሁንም ባለ በገና አምጡልኝ አለ” (2ኛ ነገ. 3÷14)።  

ዳዊት በመዝሙሩ፣ “አቤቱ፥ በድንኳንህ ውስጥ ማን ያድራል? በተቀደሰውም ተራራህ ማን ይኖራል?” ብሎ ይጠይቅና፣ ከሚሰጣቸው 
መልሶች መካከል፣ “ ...  ኃጢአተኛ በፊቱ የተናቀ፣ እግዚአብሔርንም የሚፈሩትን የሚያከብር” የሚል ይገኝበታል (መዝ. 15÷1-4)። 

“ባለ በገናውም በደረደረ ጊዜ የእግዚአብሔር እጅ መጣችበት፣ እንዲህም አለ፡-” (2ኛ ነገ. 3÷15)። ይህ ቃል፣ የዝማሬንና የአምልኮን 
ሚና ግልጽ አድርጎ ያሳየናል። እግዚአብሔር በእውነትና በመንፈስ ሲመለክ፣ የእርሱ መገኘት ይገለጻል። በገናው በተደረደረ 
ጊዜ፣ የእግዚአብሔር መገኘት መጣ፣ ኤልሳዕም፣ እግዚአብሔር የሰጠውን የትንቢት ቃል ለሦስቱ ነገሥታት አስተላለፈ። 

“እግዚአብሔር እንዲህ ይላል፡- ነፋስ አታዩም፣ ዝናብም አታዩም፣ ይህ ሸለቆ ግን ውኃ ይሞላል” (ቁ.12)። እግዚአብሔር ከተናገረ፣ 
የሚታይ ነገርም ሆነ፣ በራሳችን ላይ ጠብ ጠብ የሚልብን ነገር አያስፈልገንም። “በእምነት እንጂ በማየት አንመላለስምና” (2ቆሮ. 
5÷7)። ኤልሳዕም እንደ ተናገረው፣ የእግዚአብሔር ቃል “በነጋውም የቁርባን ጊዜ ሲደርስ፣ እነሆ ውኃ በኤዶምያስ  መንገድ መጣ 
ምድሪቱም ውኃ ሞላች” (ቁ.20)። ከዚያም፣ በእግዚአብሔር ቃል ተመርተው በሞዓብ ላይ በመውጣት ታላቅ ድልን ተጎናጸፉ። 
በጠላታችን ላይ ድልን የምንጎናጸፈው፣ “የእግዚአብሔርን ቃል ሰምተን ስናምንና ስንታዘዝ ብቻ ነው”። 

 

ባለ ዕዳ ያስቸገራት መበለት (2ኛ ነገ. 4÷1-7) 

ይህች መበለት፣ ከነቢያት ወገን የነበረ ባሏ፣ ዕዳውን ከፍሎ ሳይጨርስ ስለ ሞተባት፣ ባለ ዕዳው፣ ልጆችዋን ባሪያዎች አድርጎ 
ለመውሰድ የሚያስፈራራት መበለት ናት። ይህንንም ጭንቀቷን ለእግዚአብሔር ሰው ለኤልሳዕ በመጮኽ ታስታውቃለች። 
የዚህችን ሴት ባል ሁኔታ ስንመለከት፣ ከነቢያት ወገን የነበረ፣ ምናልባትም እግዚአብሔር በሰጠው የነቢይነት ጸጋ፣ የብዙዎችን 
እንቆቅልሽ የፈታ፣ የብዙዎችን እስራት የበጠሰ ሳይሆን አይቀርም። ለራሱ ቤተሰብ ግን ዕዳ (እስራትና እንቆቅልሽ) አውርሶ 
ሄደ። ለቤተሰቦቻችን ችግርና ዕዳ አውርሰን ከመሄድ እግዚአብሔር ይጠብቀን። 

ሚስቲቱ ለኤልሳዕ ስለ ባልዋ ስትናገር፤ “ባሌ ባሪያህ ሞቶአል፣ ባሪያህም እግዚአብሔርን ይፈራ እንደ ነበረ አንተ ታወቃለህ” 
ትለዋለች፣ እግዚአብሔርን መፍራቱ መልካም ሆኖ ሳለ፣ “የወይን ቦታዎችን ጠባቂ አደረጉኝ፣ ነገር ግን የእኔን ወይን ቦታ 
አልጠበቅሁም” (መኃልይ.1÷6) ተብሎ እንደ ተጻፈ ዓይነት አገልጋይ ይመስላል። ይህም ሆኖ፣ እግዚአብሔር ጥሎ አይጥልምና፣ 
ሚስቲቱ፣ የእግዚአብሔር ወኪል ወደ ነበረው ወደ ኤልሳዕ ጮኸች። ለችግራችን፣ ለዕዳችን፣ ለእንቆቅልሻችን፣ ለጭንቀታችን 
ሁሉ መፍትሔው ወደ እግዚአብሔር መጮኽ ነው። “ወደ እኔ ጩኽ፣ አንተም የማታውቀውን ታላቅና ኃይለኛ ነገር አሳይሃለሁ” 
(ኤር. 33÷3) ያለ አምላክ በእውነትም ጩኽትን የሚሰማና የሚመልስ አምላክ ነው። በዘመናት ውስጥ ጩኽታችንን ሲሰማና 
ከተፍ ሲልልን አይተነዋል። 

ለዚህች መበለት ጩኽት እግዚአብሔር በኤልሳዕ በኩል የሰጣት የመጀመሪያው ምላሽ፣ “በቤትሽ ያለውን ንገሪኝ” የሚል ጥያቄ 
ነው። የእርስዋም መልስ “በእኔ ለባሪያህ ከዘይት ማሰሮ በቀር በቤቴ አንዳች የለኝም” የሚል መልስ ነው። ይህንን ምልልስ 
ብናጤነው፣ ብዙ ጊዜ እኛና እግዚአብሔር የምንተላለፍበትን ነገር ቁልጭ አድረጎ ያሳየናል። የእግዚአብሔር ጥያቄ (በኤልሳዕ 
በኩል)፣ “በቤትሽ ያለውን ንገሪኝ” ነው። “ያለውን” ነው የጠየቃት። የእርስዋ ምላሽ ግን ያተኮረው በቤቷ “የሌለው” ላይ ነው። 
“ከዘይት ማሰሮ በቀር በቤቴ አንዳች የለም” ትላለች። እግዚአብሔር ሁል ጊዜ፣ እኛ  “የለም” በምንለው፣ እርሱ ግን “አለ” 
በሚለው ነገር ላይ፣ ክብሩንና በረከቱን መግለጽ ይወዳል። 

እግዚአብሔር ሙሴን በምድረ በዳ በተገናኘውና፣ ሙሴ የእግዚአብሔርን ጥሪ ለመቀበል በተቸገረበት ጊዜ፣ የጠየቀው ጥያቄ፤ 
“ይህች በእጅህ ያለችው ምንድር ናት?” የሚል ጥያቄ ነበረ። በሙሴ እጅ የነበረችውን ተራ በትር፣ እግዚአብሔር የራሱ በትር 
አድርጎ፣ የፈርዖንን ጉልበት እንዳንበረከከበት፣ ቀይ ባህርንም እንደ ከፈለበት ከዘዳ. 4 እስከ 10 ካለው ታሪክ መረዳት 
እንችላለን። 

እኛ እንደ ሌለ የምንቆጥረውን ተራና ዋጋ ቢስ ነገር፣ ለእግዚአብሔር አሳልፈን ስንሰጥ፣ እግዚአብሔር ክብሩንና ተዓምራቱን 
ይገልጻል። 



ኤልሳዕም መበለቲቱን፣ እንደ “ምንም” የቆጠረችውን የዘይት ማሰሮ እንድትወስድ፣ ከጎረቤቶችዋም የዘይት ማሰሮዎችን 
እንድትዋስ ያሳስባታል። ስትዋሺም “ማድጋዎቹን አታሳንሻቸው” ይላታል። “ገብተሸም ከአንቺና ከልጆችሽ በኋላ በሩን ዝጊ፣ ወደ 
እነዚህም ማድጋዎች ሁሉ ዘይቱን ገልብጪ፣ የሞላውንም ፈቀቅ አደርጊ አለ።... ማድጋዎቹም በሞሉ ጊዜ ልጅዋን፡- ደግሞም ማድጋ 
አምጣልኝ አለችው፤ እርሱም ሌላ ማድጋ የለም አላት፤ ዘይቱም ቆመ” (2ኛ ነገ. 4÷4-6)። 

የዘይት ማሰሮዎችን ከጎረቤቶችሽ ስትዋሺ “አታሳንሻቸው”፤ ባላት መሠረትና በተዋሰቻቸው ማሰሮዎች መጠን፣ ያቺ ከቁጥርም 
ያልገባች፣ የዘይት ማሰሮ ውስጥ የነበረችው እላቂ ዘይት፣ ተቀድታ ተቀድታ ተቀድታ፣ ማሰሮዎቹን ሁሉ ከሞላች በኋላ አቆመች። 
የዚያች ዕላቂ ዘይት መቆም የተወሰነው በማሰሮዎቹ መጠን ነበረ። የእግዚአብሔር መንፈሳዊ ዘይትም ወደ ልባችን መፍሰሱን 
የሚያቆመውም ልባችንን ለእግዚአብሔር መንፈስ ባሰፋነውና ባጠበብነው መጠን ነው። ”በፍጹም ልባችሁ ከሻችሁኝ 
ታገኙኛላችሁ” ያለ አምላክ፣ ልባችን ለእርሱ በተከፈተው መጠን ሊሞላን ሁል ጊዜ ዝግጁ ነው። 

ኤልሳዕ ለመበለቲቱ፣ አንድ ተጨማሪ ትእዛዝ ሰጥቷት ነበረ፤ “ገብተሸም ከአንቺና ከልጆችሽ በኋላ በሩን ዝጊ፣ ወደ እነዚህም 
ማድጋዎች ሁሉ ዘይቱን ገልብጪ”፤ እግዚአብሔር በህይወታችን አንድ ነገር እየሠራ ባለበት ጊዜ፣ የእግዚአብሔር ሥራ ወደ 
ሙላት እስኪመጣ ድረስ “በኋላችን በራችንን መዝጋት” በጣም አስፈላጊ ነው። ቅድስት ማርያም፣ መንፈስ ቅዱስ በውስጥዋ 
ሊሠራ ያለውን ከመልአኩ ገብርኤል ከተረዳች በኋላ፣ “በልብዋ ትጠብቀው” እንደ ነበረ፣ ከአዲስ ኪዳን እናነባለን። 
እግዚአብሔር ሊሠራ ያለውን ሥራ፣ የአፋችንንም ሆነ የልባችንን በር ዘግተን፣ እግዚአብሔር ሥራውን ጨርሶ እስከ 
ሚያወጣው ድረስ መጠበቅ አስተዋይነት ነው። አለበለዚያ፣ ወቅቱን ጠብቆ መወለድ ያለበትን ጽንስ “ልናስወርደው” 
እንችላለን። ኤልሳዕም፣ “ሄደሽ ዘይቱን ሽጪ፣ ለባለ ዕዳውም ክፈይ፤ አንቺና ልጆችሽም ከተረፈው ተመገቡ አለ”። ችግራችንን 
ይዘን ወደ እግዚአብሔር ስንጮኽ፣ እግዚአብሔር ከጠየቅነው በላይ፣ አትረፍርፎ ነው የሚመልስልን። የእርስዋ ጥያቄ “ዕዳዋ 
እንዲከፈልና ልጆችዋ ወደ ባርነት እንዳይሄዱ” ነበረ። እግዚአብሔር ግን የዘይትን ፋብሪካ በቤትዋ ተክሎ ከራስዋና ከዕዳዋ 
አልፎ ለጎረቤቶችዋ ሁሉ በረከት ሆነች። 

“ ...  ከምንለምነው ወይም ከምናስበው ሁሉ ይልቅ እጅግ አብልጦ ሊያደርግ ለሚቻለው ለእርሱ ...  ክብር ይሁን” (ኤፌ.3÷20-21)። 
 

 

ሱናማዊቷ ታላቅ ሴት (2ኛ ነገ. 4÷8-37 እና 8÷1-6) 

የዚህችን ታላቅ ሴት ታሪክ በአራት ከፍለን ልናየው እንችላለን፤ 

1. ለኤልሳዕ ያደረገችለት ችሮታ፣ 
2. የኤልሳዕ ምላሽ (በመካንነቷ ልጅ እንደምትወልድ)፣ 
3. የወለደችው ልጅ መሞትና መነሣት፣ 
4. ከረሃብ ዘመን እግዚአብሔር እንደታደጋት፣ 

 
1. ለኤልሳዕ ያደረገችው ቸርነት (2ኛ ነገ. 4÷8-11)፤  

 
በዚህ ክፍል፣ የዚህችን ሴት ታላቅነት የሚገልጹ ባህርዮችዋን በጉልህ ማየት እንችላለን። ኤልሳዕ በቤቷ አጠገብ በሚያልፍበት 
ጊዜ፣ “እንጀራ ይበላ ዘንድ የግድ አለችው”። ግብዣዋ ከአንገት በላይ ሳይሆን ከአንጀት ነበረ፤ “የግድ አለችው”። “በዚያም 
ባለፈ ቁጥር እንጀራ ሊበላ ወደዚያ ይገባ ነበር”። ግብዣዋ እውነተኛና ልባዊ ስለ ነበረ፣ ግብዣዋን ተቀብሎ ለመስተናገድ 
ነጻነት ተሰማው። 
 
“ለባልዋም፡- ይህ በእኛ ዘንድ ሁል ጊዜ የሚያልፈው፣ ቅዱስ የእግዚአብሔር ሰው እንደ ሆነ አውቃለሁ፣ ትንሽ ቤት በሰገነቱ ላይ እንሥራ፣ 
በዚያም አልጋ፣ ጠረጴዛ፣ ወንበርና መቅረዝ እናኑርበት፤ ወደ እኛም ሲመጣ ወደዚያ ይገባል አለችው። አንድ ቀንም ወደዚያ በመጣ ጊዜ 
ወደ ቤቱ ገብቶ በዚያ አረፈ” (2ኛ ነገ. 4÷9-11)።  
 
ይህች ሴት ቸርነትዋ ብቻ ሳይሆን፣ አስተዋይና አርቆ አሳቢ ነበረች። ባልዋን የምታከብር ስለ ነበረች፣ አስቀድማ ከባልዋ ጋር 
ተመካከረች። የእግዚአብሔርን ሰዎች የምታከብር፣ የአገልጋዮች አገልጋይ ነበረች። ብዙ ጊዜ፣ ከእግዚአብሔር ሰዎች 
የምናገኘውን መንፈሳዊ በረከትና አገልግሎት እንጂ፣ የእግዚአብሔር ሰዎች ራሳቸው ሊገለገሉ እንደሚገባ እንዘነጋለን። ይህች 
ሴት ግን፣ ኤልሳዕ ምን ምን እንደሚያስፈልገው ጠንቅቃ የተረዳች ሴት ነበረች። ከሚበላ እንጀራ ጀምሮ፣ ከሚጠለልበት ቤት፣ 
የሚያርፍበት አልጋ፣ የሚቀመጥበት ወንበር፣ የሚበላበትና ምናልባት የሚያጠናበት ጠረጴዛ፣ ሲመሽ የሚያበራለት መቅረዝ 
አዘጋጀችለት። በዚህ ዘመን፣ ቤታችንን ስናድስ፣ ለራሳችን እንደሚመቸን፣ የበለጠ ለመዝናናት እንጂ፣ የእግዚአብሔርን 



መንግሥት ጉዳይ ታሳቢ ያደረገ አይደለም። ይህች ሴት ግን፣ “አስቀድማ የእግዚአብሔርን መንግሥት፣ ጽድቁንም የምትፈልግ” 
ሴት ነበረች። 
 

2. የኤልሳዕም ምላሽ፡- (2ኛ ነገ. 4÷12-17)  
 
ኤልሳዕ፣ የዚህች ሴት ውለታ ስለ ከበደው፣ “እነሆ ይህን ሁሉ አሰብሽልኝ አሁንስ ምን ላድርግልሽ? ለንጉሥ ወይስ ለሠራዊት አለቃ 
ልንገርልሽን በላት አለው። እርስዋም፡- እኔ በወገኔ መካከል ተቀምጫለሁ ብላ መለሰችለት” (2ኛ ነገ. 4÷12)። 
 
ምን ጎደለኝ? እግዚአብሔር ይመስገን” ማለቷ ነው። በዚህ ዘመን ብዙ እንደምንሰማው አስተምህሮ፣ ቸርነት ያደረገችው፣ 
በምላሹ መቶ እጥፍ አገኛለሁ ብላ አልነበረም። “ኑሮዬ ይበቃኛል” የሚለውን የአዲስ ኪዳን መመሪያ አስቀድማ የተረዳች 
ሴት ነበረች። በኋላ እንደምንረዳው፣ መካን ስለ ነበረች፤ የምታጉረመርምበት ወይም ጎደለኝ፣ ይኼ ቀረብኝ የምትለው ነገር 
ስላልነበራት አይደለም። መካንነት፣ በተለይ በብሉይ ኪዳን፣ እንደ እርግማን የሚታይና በሰዎች ዘንድ የሚያስነቅፍ ነገር እንደ 
ነበረ እንረዳለን (ሉቃስ 1÷24)። ኤልሳዕም፣ ከግያዝ፣ መካን መሆኗን ሲረዳ፣ “በሚመጣው ዓመት በዚህ ወራት ወንድ ልጅ 
ትታቀፊያለሽ” አላት። እንደ ተናገረውም በአዲሱ ዓመት ወንድ ልጅ ወለደች። የእግዚአብሔርን መንግሥት ጉዳይ ካስቀደምን፣ 
እርሱ ራሱ ሳንጠይቀው ጉድለታችንን ይሞላል፣ ቀዳዳችንን ይደፍናል። ክብር ለእርሱ ይሁን! 
 

3. የልጁ መሞትና መነሣት (2ኛ ነገ. 4÷18-37)፤ 
 
እግዚአብሔር ምህረቱንና ቸርነቱን ብቻ ሳይሆን፣ ክብሩን፣ ማዳኑን፣ ሁሉን ቻይነቱን፣ የሚገልጽባቸው ሰዎች ጥቂቶች ናቸው። 
በዚህ ሂደትም ውስጥ፣ እነዚህ፣ እግዚአብሔር ክብሩን ሊገልጽባቸው የወደዳቸው ሰዎች፣ የሚከፍሉት ዋጋ ቀላል አይደለም።  
እነ ኢዮብን፣ ዮሴፍን፣ ሙሴን በጥቂቱ ማየቱ ይበቃል። ይህችም ሴት እግዚአብሔር ማዳኑንና ሁሉን ቻይነቱን ሊገልጽባት 
ስለ ወደደ፤ ልጅዋ በድንገተኛ ህመም ሞተ። “ወጥታም በእግዚአብሔር ሰው አልጋ ላይ (ሬሳውን) አጋደመችው” (ቁ. 21)። 
የሞቱብንን ወይም ተስፋ የቆረጥንበትን ነገር፣ በእግዚአብሔር ፊት ማጋደም መልካም ነው። ይህች ሴት የእግዚአብሔር ሰው 
የሚተኛበትን አልጋ፣ እንደ እግዚአብሔር አልጋ አድርጋ ነው የወሰደችው። 
 
ይህንንም አድርጋ፣ በፍጥነት የእግዚአብሔር ሰው፣ ኤልሳዕ ወደ ነበረበት ሥፍራ ጉዞ ጀመረች። ኤልሳዕም፣ ወደ እርሱ 
ስትመጣ ከሩቅ አይቶ፣ ግያዝን ወደ እርሷ በመላክ፣ 
 
“ትቀበላትም ዘንድ ሩጥና፦ በደኅናሽ ነውን? ባልሽ ደኅና ነውን? ልጅሽስ ደኅና ነውን? በላት አለው። እርስዋም፦ ደኅና ነው አለች። ወደ ተራራው 
ወደ እግዚአብሔር ሰው በመጣች ጊዜ እግሮቹን ጨበጠች፤ ግያዝም ሊያርቃት ቀረበ፤ የእግዚአብሔርም ሰው፦ ነፍስዋ አዝናለችና ተዋት፤ 
እግዚአብሔርም ያንን ከእኔ ሰውሮታል አልነገረኝምም አለ። እርስዋም፣ በውኑ ከጌታዬ ልጅን ለመንሁን? እኔም፡- አታታለኝ አላልሁህምን? 
አለች” (2ኛ ነገ. 4÷26-28)።  
 
ይህ ክፍል ብዙ ትምህርት ያለበት ክፍል ነው። ኤልሳዕ ግያዝን ልኮ ሲያስጠይቃት፣ ጉዳዩአን ለግያዝ መዘርገፍ አልፈለገችም። 
“ልጅሽ ደኅና ነውን?” ባላት ጊዜ፣ “ደኅና ነው” አለች። ችግሯን በቀጥታ ለሚመለከተው ማሰማት ነው የፈለገችው። ብዙ ጊዜ 
አንድ ችግር ውስጥ ስንገባ፣ በዜና ማሰራጫ ማስለፈፍ ነው የሚቀረን። ለአላፊ ለአግዳሚው ችግራችንን ማውራት 
እንፈልጋለን። ችግራችንን ባወራን ቁጥር ደግሞ ችግራችን በአእምሮአችን ላይ የበለጠ ጫና ይኖረዋል። ከችግራችን ጀርባ 
ያለው ጠላትም እየበረታ ይሄዳል። ምክንያቱም፣ ችግራችንን ልክ ጠላታችን እንደሚያየው እያየንለትና እያወጅንለት ነው። 
ይህች ሴት ግን ጉዳዩ ከሚመለከተው ሰው ውጭ ለማንም ችግሯን መንገር አልፈለገችም። ስለዚህ ነው፣ “እርሱ ስለ እናንተ 
ያስባልና፣ የሚያስጨንቃችሁን ሁሉ በእርሱ ላይ ጣሉት” (1ኛ ጴጥ 5÷7) የተባልነው። የሚያስጨንቀንን ችግር ሁሉ 
ከእግዚአብሔርና ከእውነተኛ የእግዚአብሔር ሰዎች በስተቀር በማንም ፊት መጣል የለብንም። 
 
ግያዝን አልፋ ወደ ኤልሳዕ በደረሰች ጊዜ፣ የኤልሳዕን እግሮች ጨበጠች፤ ግያዝም ሊያርቃት ቀረበ። ግያዝ የውጩን እንጂ፣ 
የልብን የሚያስተውል አይነት አገልጋይ አልነበረም። ኤልሳዕ ገና ከሩቅ ሲያያት፣ ችግር እንዳለ ገብቶት ነበረ። ግያዝ ግን 
አጠገቡም ሆና ልብዋ እንደ ተሰበረባት ሊገባው አልቻለም። ኤልሳዕም ግን፣ ‘ነፍስዋ አዝናለችና ተዋት፤ እግዚአብሔርም ያንን ከእኔ 
ሰውሮታል አልነገረኝምም አለ።’ 
 
የነቢያት ጋጋታ በበዛበት፣ አንዳንዶችም ትንቢት ከኪሳቸው እያወጡ በሚተነብዩበት በዚህ ዘመን፣ አንጋፋ የሚባሉ 
የእግዚአብሔር ነቢያት፣ ‘እግዚአብሔርም ያንን ከእኔ ሰውሮታል አልነገረኝም።’  እያሉ ያገለግሉ እንደ ነበረ ማስተዋል አለባቸው። 
 
“እርስዋም፣ በውኑ ከጌታዬ ልጅን ለመንሁን? እኔም፡- አታታለኝ አላልሁህምን? አለች” 
 



ድሮውንም ቢሆን እኮ እኔ “ኑሮዬ ይበቃኛል” ብዬ፣ በመካንነቴ ሳላማርር በሰላም የምኖር ሴት ነበርኩ። ልጅ ስጠኝ ብዬ 
እግዚአብሔንም አንተንም አልለመንኩም። አንተው እራስህ ነህ “ትወልጃለሽ” ብለኽኝ የወለድኩት፣ ምነው ባዶ ተስፋ 
ሆነብኝ? አታለልከኝ፤ ማለቷ ነው። ከዚያም ኤልሳዕ ተከትሏት ወደ ቤቷ በመሄድና ወደ እግዚአብሔር በመጸለይ፣ 
እግዚአብሔር፣ ለመካን ልጅ መስጠት ብቻ ሳይሆን፣ የሞተውንም ሕያው ማድረግ እንደሚችል፣ ሁሉን ቻይነቱን በዚህች 
ሴት ገለጠ። 
 
 

4.  ከረሃብ ዘመን እግዚአብሔር እንደታደጋት (2ኛ ነገ. 8÷1-6)፤  
 
የዚህች ሴት ታሪክ በ2ኛ ነገ. 4 ቢጀመርም፣ ምዕራፍ 5፣ 6፣ 7 አልፎ በምዕራፍ 8 ነው የሚጠናቀቀው።  
 
“ኤልሳዕም፣ ልጅዋን ያስነሳላትን ሴት፡- አንቺ ከቤተሰብሽ ጋር ተነስተሸ ሂጂ በምታገኝውም ስፍራ ተቀመጪ፤ እግዚአብሔር ራብ ጠርቷል፣ 
ሰባት ዓመትም በምድር ላይ ይመጣል ብሎ ተናገራት” (2ኛ ነገ. 8÷1)። 
 
እግዚአብሔር የሰውን ቸርነት እጥፍ አድርጎ የሚመልስ አምላክ ስለ ሆነ፤ ይህች ሴት ለኤልሳዕ ያሳየችውን ቸርነት ሲመልስላት 
እናያለን። ምድር ሁሉ ስትራብ፣ እርስዋና ቤተሰቧ ከረሃብ ተከለሉ። ሰባቱ የረሃብ ዘመን ካለፈ በኋላ፣ “ከፍልስጥኤም ሃገር 
ተመለሰች፣ ስለ ቤትዋና ስለ መሬትዋ ልትጮኽ ወደ ንጉሥ መጣች። ንጉሡም ከእግዚአብሔር ሰው ሎሌ ከግያዝ ጋር ኤልሳዕ ያደረገውን 
ተአምራት ሁሉ ንገረኝ እያለ ይጫወት ነበር። እርሱም የሞተውን እንደ አስነሳ ለንጉሡ ሲናገር፣ እነሆ፡- ልጅዋን ያስነሳላት ሴት ስለ ቤትዋና 
ስለ መሬትዋ ወደ ንጉሥ ጮኽች፣ ግያዝም፡- ጌታዬ ንጉሥ ሆይ፣ ሴቲቱ ይህች ናት፣ ኤልሳዕም ያስነሳው ልጅዋ ይህ ነው አለ። ንጉሡም 
ሴቲቱን ጠየቀ ነገረችውም። ንጉሡም፡- የነበረላትን ሁሉ፣ መሬትዋንም ከተወች ጀምሮ እስከ ዛሬ ድረስ ያለውን የእርሻዋን ፍሬ ሁሉ 
መልስላት፤ ብሎ ስለ እርስዋ ጃንደረባውን አዘዘ” (2ኛ ነገ. 8÷1-6)። 
 
ይህ ክፍል ራሱን የቻለ የእግዚአብሔርን ተዓምራዊ አሠራር የሚያሳይ ክፍል ነው። በ2ኛ ነገ. 4÷13 ላይ፣ ኤልሳዕ ይህችን ሴት፣ 
“እነሆ ይህን ሁሉ አሰብሽልኝ፤ አሁንስ ምን ላድርግልሽ? ለንጉሥ ወይስ ለሠራዊት አለቃ ልንገርልሽ?” ብሏት ነበር። አሁን ግን ለንጉሥ 
የሚነገር አቤቱታ በልብዋ በነበረ ጊዜ፣ የልብዋን የሚያውቅ አምላክ፣ አስቀድሞ ለአቤቱታዋ የንጉሡን ጆሮና ልብ አዘጋጅቶ 
ጠበቃት። እርስዋ የእግዚአብሔርን ነገር አስቀድማ ስለ ነበረ፣ እግዚአብሔር ደግሞ የእርሷን ነገር ሲያስቀድምላት፣ 
ያልለፋችባቸውን ሰባት ዓመታት ፍሬ ሁሉ ሲያሳቅፋት እናያለን። ኤልሳዕ ውለታዋን ለመክፈል ጣረ፣ እውነተኛ ውለታ ከፋይ 
ግን እግዚአብሔር ነው።  እኛም ውለታና ቸርነት ስናደርግ፣ ይህች ታላቅ ሴት እንዳደረገችው፣ ለእግዚአብሔር ካለን ፍቅር 
የተነሳ እንጂ፣ ሰው ውለታችንን ይመልስልናል ብለን መሆን የለበትም። እንደዚያ ከሆነማ፣ “ዋጋችሁን በምድር አግኝታችኋል” 
እንደ ተባሉት እንሆናለን።  
 
በዕብ.6÷10 “እግዚአብሔር ቅዱሳንን ስላገለገላችሁ እስከ አሁንም ስለምታገለግሉአቸው ያደረጋችሁትን ሥራ ለስሙም ያሳያችሁትን ፍቅር 
ይረሳ ዘንድ ዓመጸኛ አይደለምና።” የሚለው ቃል በግልጽ በዚህች ሴት ሕይወት ታሪክ ተገለጸ። እንዲሁም፣ ዕብ. 11÷6 “ያለ እምነትም 
ደስ ማሰኘት አይቻልም፤ ወደ እግዚአብሔር የሚደርስ እግዚአብሔር እንዳለ ለሚፈልጉትም ዋጋ እንዲሰጥ ያምን ዘንድ ያስፈልገዋልና” 
ይለናል። 
 
 
የንዕማን ከለምጽ ደዌ መፈወስ 

2ኛ ነገሥት ምዕራፍ 5 ላይ የምናየው፣ የንዕማንን ከለምጹ መፈወስ ቢሆንም፤ በአንፃሩ ደግሞ የኤልሳዕ ባሪያ የነበረው የግያዝ 
በለምጽ መመታት የተገላቢጦሽ የሆነ ትዕይንት ነው። 

 

1. የንዕማን ማንነት፤ 

እግዚአብሔር በእርሱ እጅ ለሶሪያ ደኅንነትን ስለ ሰጠ፣ በጌታው ዘንድ ታላቅ ክቡር ሰው ነበረ፤ ደግሞም ጽኑዕ ኃያል 
ነበረ። ንዕማን፣ “የሶርያ ንጉሥ ሠራዊት አለቃ”፣ በዘመኑ አነጋገር፣ “ጀነራል”፣ “ፊልድ ማርሻል”፣ ወይም “የመከላለከያ 
ሚኒስቴር” ልንለው እንችላለን። እግዚአብሔርን የሚያውቅ ሰው ባይሆንም እንኳን፣ “እግዚአብሔር በእርሱ እጅ” ለሶርያ 
ደኅንነትን ወይም ድልን ሰጥቶ ነበረ። በዚህም ምክንያት፣ ይህ ሰው በሶርያ ንጉሥ ዘንድ ታላቅና የከበረ ሰው ነበረ። በተዋጊነቱም 
ጽኑዕና ኃያል ሰው ነበረ። 

“ነገር ግን ለምጻም ነበረ”። በብሉይ ኪዳን፣ ለምጽ የኃጢአትና የርኩሰት ምልክት ነበረ። “ሁሉ ኃጢአትን ሠርተዋል 
የእግዚአብሔርም ክብር ጎድሏቸዋል” (ሮሜ.3÷23) ተብሎ እንደ ተጻፈ፤ ይህ ሰው ምንም ታላቅ፣ ክቡር ኃያል፣ ጽኑዕ ቢባል፣ ኒሻን 



በትከሻው ላይ ቢደረደር፣ ከዚህ ሁሉ ይልቅ ለሰው ጎልቶ የሚታየው ለምጹ ነበረ። ሙሉ ሰው ለመሆን ከለምጹ (ከኃጢአቱ) 
መንጻት ነበረበት። 

 
2.  ለንዕማን የምሥራቹን የነገረች ብላቴና፤ 

 
“ከሶርያውያንም አደጋ ጣዮች ወጥተው ነበር፣ ከእሥራኤልም ምድር ታናሽ ብላቴና ሴት ማርከው ነበር፤ የንዕማንንም ሚስት ታገለግል 
ነበር። እመቤትዋንም፡- ጌታዬ በሰማሪያ ካለው ከነቢዩ ፊት ቢደርስ ኖሮ ከለምጹ ይፈወስ ነበር አለቻት።” (2ኛ ነገ. 5÷2-3)፤ 
 
ይህች ብላቴና፣ ስሟ እንኳን ያልተጠቀሰ፣ በሰው ዘንድ ምንም ስፍራ ያልተሰጣት፣ ለዚህ ታላቅ፣ ክቡር፣ ኃያልና ጽኑዕ ሰው፣ 
ከለምጹ የሚነጻበትን መንገድ ስታመለክት እናያለን። ፈውስ የሚገኝበት መንፈሳዊ መረዳት በውስጥዋ ስለ ነበረ፣ ያንን 
የምሥራች አስተላለፈች። እግዚአብሔር ከእያንዳንዳችን የሚፈልገውም ይኼንን ነው። ሰዎች ከኃጢአት ለምጽ የሚነጹበትን፣ 
የኢየሱስ ክርስቶስን መሥዋዕትነት የምሥራች ለሚሰሙ ሁሉ መንገር። ሰምቶ እርምጃ መውሰደ የእነርሱ ፋንታ ነው። 
 

3.  ንዕማን ፈውሱን ለመቀበል የሄደበት መንገድ፤ 
i. ንዕማን ወደ ሶርያ ንጉሥ ሄዶ የሰማውን መልካም ዜና አጫወተው። በንጉሡ በኩል ፈውሱን ለማግኘት ፈለገ። 
ii. የሶርያም ንጉሥ፣ ወደ እስራኤል ንጉሥ ደብዳቤ በመጻፍ፣ “ይህች ደብዳቤ ወደ አንተ ስትደርስ ባሪያዬን ንዕማንን 

ከለምጹ እንድትፈውሰው” የሚል መልዕክት ላከለት። የእስራኤልም ንጉሥ ነገር ፍለጋ አድርጎ ስለ ወሰደው፣ 
“ልብሱን ቀደደ”። የእስራኤል ንጉሥ፣ የብላቴናይቱን ያህል “መንፈሳዊ መረዳት” እንዳልነበረው እንመለከታለን። 
የፖለቲካ መሪ ስለ ነበረ ነገርን ሁሉ የሚያየው ከፖለቲካ አንጻር ነበረ። 

 
ነቢዩ ኤልሳዕም፣ የእስራኤል ንጉሥ ልብሱን እንደ ቀደደ ሲሰማ፣ “ልብስህን ለምን ቀደድህ? ወደ እኔ ይምጣ፣ 
በእስራኤልም ዘንድ ነቢይ እንዳለ ያውቃል” ብሎ ላከበት። እግዚአብሔር እንደዚህ ዓይነት በእግዚአብሔር የተሞሉ 
ነቢያት ይስጠን። 

 
iii. ንዕማንም፣ አስቀድማ ብላቴናዊቱ “ጌታዬ በሰማሪያ ካለው ከነቢዩ ፊት ቢደርስ ኖሮ ከለምጹ ይፈወስ ነበር” 

እንዳለች፣ ወደ ነቢዩ ኤልሳዕ፣ “በፈረሱና በሠረገላው መጣ በኤልሳዕም ቤት ደጃፍ ውጭ ቆመ። ኤልሳዕም ሂድ፣ 
በዮርዳኖስም ሰባት ጊዜ ታጠብ፣ ሥጋህም ይፈወሳል፣ አንተም ንፁህ ትሆናለህ፣ ብሎ ወደ እርሱ መልዕክተኛ ላከ” 
(2ኛ ነገ. 5÷9-10)። 

ንዕማንም፣ ይኼንን በሰማ ጊዜ ተቆጥቶ ሄደ፣ “እነሆ ወደ እኔ የሚመጣ፣ ቆሞም የአምላኩን ስም የሚጠራ፣ የለምጹንም ሥፍራ ዳስሶ 
የሚፈውሰኝ መስሎኝ ነበር።” 2ኛ ነገ. 5÷13 

እግዚአብሔር፣ በነቢዩ በኩል ያዘዘውን ቃል ከመታዘዝ ይልቅ፣ አስቀድሞ በአዕምሮው ባሰበው መንገድ ስላልመጣለት 
የእግዚአብሔር ፈውስ ሊያመልጠው ነበር። መቼም መካሪ አታሳጣኝ ማለት ነው፤ ባሪያዎቹ ከመከሩት በኋላ ምክራቸውን 
ሰምቶ፣ ትዕቢቱን ዋጥ አድርጎ፣ ዝቅ በማለት፣ እንደ ታዘዘው፣ በዮርዳኖስ ውስጥ ሰባት ጊዜ ታጥቦ ንፁህ ሆነ። እኛስ፣ 
እግዚአብሔር እኛ ባሰብነው መንገድ ስላልመጣ፣ ስንት ጊዜ፣ በመታዘዝ ብቻ የሚገኘው በረከት አምልጦን ይሆን? 
 

4.  ኤልሳዕ፤ ዕውነተኛ የእግዚአብሔር ሰው፤ 
ንዕማን ከለምጹ እንደ ተፈወሰ ባወቀ ጊዜ፣ ይዞት የመጣውን ገፀ-በረከት፣ “አሥር መክሊት ብር፣ ስድስትም ሺህ ወርቅ፣ አሥርም 
መለወጫ ልብስ” (2ኛ ነገ. 5÷5) ይዞ ወደ ኤልሳዕ በመመለስ፣ “እነሆ ከእስራኤል ዘንድ በቀር በምድር ሁሉ አምላክ እንደ ሌለ 
አወቅሁ፣ አሁንም ከባሪያህ በረከት ትቀበል ዘንድ እለምንሃለሁ አለ” (2ኛ ነገ. 5÷15)። 
ኤልሳዕም፡- “በፊቱ የቆምሁት ሕያው እግዚአብሔርን አልቀበልም አለ። ይቀበለውም ዘንድ ግድ አለው፣ እርሱ ግን እንቢ አለ።” (2ኛ 
ነገ. 5÷16)  
 
ኤልሳዕ፣ በብርና በወርቅ፣ በገንዘብ፣ የሚደለል ሰው አልነበረም። ዋጋውን ከእግዚአብሔር እንጂ ከሰዎች ማግኘት አልፈለገም። 
በተለይ፣ “በነፃ የተቀበለውን በነፃ መስጠት” እንዳለበት ያውቃል። የእግዚአብሔርን ጸጋ ማትረፊያ ለሚያደርጉ ሁሉ ትምህርት 
ሰጪ ክፍል ነው። የሚቀጥለው የግያዝ ታሪክ ደግሞ “ክው” የሚያደርግ ማስጠንቀቂያ ነው። 
 

5.  የኤልሳዕ ባሪያ ግያዝ፤ 
የንዕማን መፈወስ ደስ የሚያሰኘውንና የሚያስደንቀውን ያህል፣ የግያዝ በለምጽ መመታት ደግሞ፣ የሚያሳዝን እና የሚያሳቅቅ 
ታሪክ ነው። 
 



ንዕማን፣ ከአሕዛብ አገር፣ የአብርሃም ቃል ኪዳን እና፣ በሙሴ ህግ የተፃፈው ከለምጽ የመንፃት ሥርዐት ከሌለበት፣ ከሶሪያ 
ምድር የመጣ ሰው፣ በመታዘዙና በማመኑ ምክንያት፣ ከለምጹ ስለ መንፃቱ፣ ጌታ ኢየሱስ በአዲስ ኪዳን ጠቅሶታል 
(ሉቃ.4÷27)። 
 
ግያዝ ግን፣ በአብርሃምና በሙሴ ቃል ኪዳን ውስጥ ያለ፣ ከዚያም አልፎ ተርፎ፣ የታላቁ ነቢይ የኤልሳዕ የግል አገልጋይ የነበረ፣ 
ብዙ ድንቅና ተዓምራትን ያየ፣ በታማኝነቱ ቢቀጥል ኖሮ ምናልባት፣ ኤልሳዕ በኤልያስ እግር እንደ ተተካ፣ ኤልሳዕን የሚተካ 
ታላቅ ነቢይ ሊሆን የሚችል ሰው ነበረ። ነገር ግን፣ በገንዘብ ፍቅር ተታልሎ፣ ከንዕማን ገጸ በረከቱን በኤልሳዕ ስም በሐሰት 
ተቀበለ። በእግዚአብሔር ፊት ስለ ዋሸና፣ እንደ ዔሳው፣ ብኩርናውን በጊዜያዊና በሥጋዊ ነገር ስለ ለወጠ፣ አስከፊ እርግማን 
ይዞ ከኤልሳዕ ፊት ወጣ።  
 
“የንዕማን ለምጽ በአንተ ላይ ለዘላለምም በዘርህ ላይ ይጣበቃል። እንደ በረዶም ለምጻም ሆኖ ከእርሱ ዘንድ ወጣ” (2ኛ ነገ. 5÷27)።  
 
“እንደ ቆመ የሚመስለው እንዳይወድቅ ይጠንቀቅ” 1ኛ ቆሮ. 10÷12 
“ገንዘብን መውደድ የክፋት ሁሉ ሥር ነውና” 1ኛ ጢሞ. 6÷10  
የሚሉት የአዲስ ኪዳን ማስጠንቀቂያዎች ከዚህ ታሪክ ጋር ይሄዳሉ። 
 
 
የምሳሩ ብረት መንሳፈፍ (2ነገ. 6÷1-7)፤ 
 
በዚህ አጭር ከፍል፤ ከነቢያት ወገን የሆነ አንድ ሰው፣ እንጨት ሲቆርጥ ምሳሩ (የመጥረቢያው ብረት)፣ በውሃው ውስጥ 
እንደ ወደቀበትና ወደ ኤልሳዕ ከጮኸ በኋላ፣ ኤልሳዕ እንጨት በውሃው ላይ ጥሎ፣ ብረቱ እንደ ተንሳፈፈና፣ ሰውዬውም 
የተዋሰው ምሳር እንደ ተመለሰለት እናነባለን። ተዓምሩ፣ ብረቱ በውሃ ላይ መንሳፈፉ ቢሆንም፣ ከዚህ ክፍል የምንማረው 
ቁም ነገር፣ ይህ የተውሶ ምሳር ይዞ ቤት ለመስራት የወጣ ሰው፣ ከመውጣቱ በፊት አብረውት ከወጡት አንዱ ኤልሳዕን፣ 
“አንተ ደግሞ ከእኛ ከባሪያዎችህ ጋር ለመሄድ ፍቀድ” ብሎ ይማጸነዋል። ይህ በጣም ትልቅ ማስተዋል ነው። እንደ ዘመኑ 
የነቢያት አገልግሎት አያድርገውና፣ ኤልሳዕ የእግዚአብሔር ነቢይና፣ የእስራኤል ሞገስ እንደ መሆኑ መጠን እርሱን፣ “ከእኛ 
ጋር አብረህ ውጣ” ማለት፣ እግዚአብሔርን “አብረኸን ውጣ” እንደ ማለት ነው። እግዚአብሔርን ያስቀደመ ሁሉ ደግሞ፣ 
ከሚመጣው ፈተናና መከራ ሁሉ የተከለለ ነው። 
 
እነዚህ የነቢያት ልጆች፣ “የምንቀመጥበት ሥፍራ ጠብቦናል” ብለው፣ የሚቀመጡበትን ሥፍራ ለመስራት ነው የወጡት። 
ቤትን ለመሥራት የእግዚአብሔር እርዳታ የግድ አስፈላጊ እንደ ሆነ፣ የእግዚአብሔር ቃል ይናገራል።  
 
“እግዚአብሔር ቤትን ካልሠራ ሠራተኞች በከንቱ ይደክማሉ” መዝ. 127÷1።  
 
እነዚህ የነቢያት ልጆች ይህንን በደንብ ያስተዋሉ ይመስላል። እኛም እግዚአብሔርን፣ “ከእኛ ጋር ውጣ” ብለን ተማጽነን፤ 
የምንሠራውን ሁሉ፣ በስሙ እና ለእርሱ ክብር፣ በእርሱ በመታመን እንድንሠራና፣ ከሰቆቃና ከቁጭት እንድንጠበቅ ይርዳን። 

 

የሶርያ ንጉሥ እና ኤልሳዕ (2ኛ ነገ. 6÷8-23)፤ 

ይህ ክፍል፣ በሶርያና በእስራኤል ነገሥታት መካከል ሆኖ፣ ኤልሳዕ የነበረውን ሚና የሚያሳይ ክፍል ነው። የእግዚአብሔር 
ነቢያት በምድራዊው ኅብረተሰብና መንግሥታዊ አስተዳደር ውስጥ እንኳን ሊኖራቸው የሚችለውን አስተዋጽኦ ያሳየናል። 

የሶርያ ንጉሥ፣ ሚስጢሩ ለእስራኤል ንጉሥ እየወጣበት በተቸገረ ጊዜ ባሪያዎቹን፣ “ከእኛ ዘንድ ከእስራኤል ንጉሥ ጋር የተወዳጀ 
እንዳለ አትነግሩኝምን? አላቸው”(2ኛ ነገ. 6÷11)። ከባሪያዎቹም አንዱ፤ “ጌታዬ ሆይ እንዲህ አይደለም፣ ነገር ግን በእልፍኝህ ውስጥ ሆነህ 
የምትናገረውን በእስራኤል ዘንድ ያለ ነቢይ፣ ኤልሳዕ ለእስራኤል ንጉሥ ይነግረዋል አለ” (2ኛ ነገ. 6÷12)። 

በዚህ ጊዜ የሶርያ ንጉሥ፣ ለካስ ዋናው ጠላቴ የእስራኤል ንጉሥ ሳይሆን ኤልሳዕ ነው፤ በማለት በኤልሳዕ ላይ ሠራዊቱን ላከ። 

የሶርያ ሠራዊት፣ ኤልሳዕ ወዳለበት ከተማ በመጡ ጊዜ፣ የኤልሳዕ ሎሌ ደነገጠ። ግያዝ በለምጽ ተመትቶ ከኤልሳዕ ፊት ከወጣ 
በኋላ የተተካ ሎሌ ስለ ነበረ፣ ገና በእግዚአብሔር ነገር ያልበሰለ (ያልተለማመደ) ስለሆነ ሊሆን ይችላል። ኤልሳዕ ግን የእምነትን 
ቃል ይመልስለታል፤ “ከእኛ ጋር ያሉት ከእነርሱ ጋር ካሉት ይበልጣሉና አትፍራ” ይለዋል። ይህ የእምነት ቃል ብቻ፣ በቂ 
ሊሆንለት ስላልቻለ፣ “አቤቱ ያይ ዘንድ ዓይኖቹን እባክህ ግለጥ” ብሎ ጸለየ። እግዚአብሔርም የብላቴናውን ዓይኖች ገለጠ”። 
 



ይህ በኤልሳዕና በሎሌው መካከል የሚካሄደው ትዕይንት፣ የእግዚአብሔር ቃል ለአዲስ ኪዳን አማኞች የሚናገረንን የእምነትና 
የእውነት ቃል ይመስላል። 

በ1ኛ ዮሐ.4÷4፣ “ልጆች ሆይ እናንተ ከእግዚአብሔር ናችሁ አሸንፋችኋቸውማል፤ በዓለም ካለው ይልቅ በእናንተ ያለው ታላቅ ነውና።” 
በማለት ቃሉ ያበረታታናል። 

በተጨማሪም፤ ጳውሎስ በኤፌ.1÷15-19፣ “ ...  ስለ እናንተ እያመሰገንሁ ስጸልይ ...  የክብር አባት የጌታችን የኢየሱስ ክርስቶስ አምላክ 
እርሱን በማወቅ የጥበብንና የመገለጥን መንፈስ እንዲሰጣችሁ አምናለሁ። ይህም የልባችሁ ዓይኖች ሲበሩ፣ የመጥራቱ ተስፋ ምን እንደ 
ሆነ፣ በቅዱሳኑም ዘንድ ያለው የርስት ክብር ባለጠግነት ምን እንደ ሆነ፣ ለምናምን ከሁሉ የሚበልጥ የኃይሉ ታላቅነት ምን እንደ ሆነ 
ታውቁ ዘንድ ነው።” በማለት የልቦናችን ዓይኖች በርተው የጠላትን ታናሽነት፣ የእግዚአብሔርን ደግሞ ታላቅነት አጥርተን 
እንድናይ ያበረታታናል። 
 
የኤልሳዕ  ሎሌ፣ ዓይኖቹ በተገለጡ ጊዜ፣ “እነሆም በኤልሳዕ ዙሪያ ያሉት የእሳት ፈረሶችና ሠረገሎች ተራራውን ሞልተውት 
ነበር።” ከዚህ በኋላ ኤልሳዕ፣ “ይህን ሕዝብ ዕውር ታደርገው ዘንድ እለምንሃለሁ”፤ ብሎ ወደ እግዚአብሔር ጸለየ። ከዚህ 
ክፍል አንድ የምናስተውለው ነገር፣ ኤልሳዕ የጠላቶቹን ዓይኖች ለማሳወር ከመጸለዩ በፊት፣ አብሮት የነበረውን የሎሌውን 
ዓይኖች እንዲገለጡ መጸለይ ነበረበት፣ ይህ የሚያስተምረን፣ አብረውን ያሉ፣ ከእኛ ጋር በእግዚአብሔር ሥራ አብረውን 
የተጠመዱ ወገኖቻችን ዓይኖች ሳይበሩ በጠላት ላይ መዝመት እንደማንችል ነው። አብረውን ያሉት እኛ የምናየውን ማየት 
ካልቻሉ፣ በእኛ ልብ ውስጥ ያለውን ራዕይ መካፈል ካልቻሉ፣ በእኛ ልብ ውስጥ የሚቀጣጠለው እሳት በእነርሱም ልብ 
የሚቀጣጠል ካልሆነ፣ በእኛ  ልብ ውስጥ የከበደን ሸክም የሚሰማቸው ካልሆነ፣ በአንድነት ወጥተን በጠላት ላይ ድል ማግኘት 
አንችልም። 

የእግዚአብሔር ቃል፣ “አንዱ ሺህ፣ ሁለቱ አሥር ሺህ ያባርራሉ” ሲል፤ ሁለቱ አንድ ልብ ከሆኑ ማለቱ ነው እንጂ፣ እግዚአብሔር 
የቁጥር ብዛት ብቻ ስለሚገደው አይደለም። እንደውም፣ አንድ ልብ ከሌለበት የቁጥር ብዛት ይልቅ፣ እንደ ኤልያስ፣ አንድ ሰው 
ብቻውን ከእግዚአብሔር ጋር ታላቅ ድልን ይጎናጸፋል። የበለጠ ታላቅ ድል የሚያስገኘው ግን፣ እንደ ኤልሳዕ፣ አብረውን 
ለተሰለፉት ወገኖቻችን ዓይኖች መገለጥ መጸለይ ነው። ኤልሳዕ የሶርያ ሠራዊት ዓይኖች እንዲታወሩ ጸልዮ ከታወሩ በኋላ፣ 
“መንገዱ በዚህ አይደለም፣ ከተማይቱም ይህች አይደለችም፤ የምትሹትን ሰው አሳያችሁ ዘንድ ተከተሉኝ”፤ በማለት፣ ወደ ሰማሪያ 
መራቸው። ይኼንን የኤልሳዕን አነጋገር ስንመለከት፣ “መንገዱ በዚህ፣ ከተማይቱም ይህች” ነበረች። የሚፈልጉትም ሰው እርሱ 
እራሱ ኤልሳዕ ነበረ። በመዝሙረ ዳዊት፣ “ከጠማማ ጋር ጠማማ ሆነህ ትገኛለህ” የሚለውን የእግዚአብሔርን ባኅሪ የሚያሳይ 
አነጋገር ነው እንጂ፣ ኤልሳዕ ዋሸ ማለት አንችልም። 
 
ይኼንን ብሎ፣ ወደ ሰማሪያ ከመራቸው በኋላ፣ የእስራኤል ንጉሥ ሲያያቸው፣ ኤልሳዕን፣ “አባቴ ሆይ! ልግደላቸውን? 
ልግደላቸውን?” አለው። ኤልሳዕም፣ “አትግደላቸው፤ ... የማረከውን ትገድል ዘንድ ይገባሃልን? እንጀራና ውኃ በፊታቸው አኑርላቸው፣ 
በልተውና ጠጥተውም ወደ ጌታቸው ይሂዱ” አለው። እንዴት ያለ ድንቅ ትዕይንት ነው! ኤልሳዕ፣ “ክፉን በመልካም አሸንፍ እንጂ 
በክፉ አትሸነፍ” (ሮሜ 12÷21) የሚለውን የአዲስ ኪዳን መርህ ሲከተል እናያለን። 

ከዚህ ክፍል ሌላ የምናየው ነገር፣ የእስራኤል ነገሥታት ኤልሳዕን እንደ አባት ያዩት እንደ ነበረ ነው። የእስራኤል ንጉሥ ኤልሳዕን 
“አባቴ ሆይ!” በማለት ነበረ የጠራው። በ2ኛ ነገ. 13÷14 ኤልሳዕ በሚሞትበት በሽታ ሲታመም፣ የእስራኤል ንጉስ ዮአስ 
እንደዚሁ፣ “አባቴ ሆይ፣ አባቴ ሆይ፣” በማለት ያለቅስለታል። እግዚአብሔር በዘመናችንም እንደዚህ ዓይነት የአገርና የመሪዎች 
አባት የሆኑ ነቢያትን ይስጠን። 

 

ታላቅ ረሃብ በሰማሪያ (2ኛ ነገ. 6÷24-31)፤  

በዚህ ክፍል፣ የሶርያ ንጉሥ ሰማሪያን ስለ ከበባት፣ በሰማሪያ ታላቅ ረሃብ እንደ ነበረ እናነባለን። ይህ ረሃብ፣ በእስራኤል ታሪክ 
ታይቶም፣ ተሰምቶም የማያውቅ፣ እናቶች ልጆቻቸውን ቀቅለው እስከሚበሉ ድረስ፣ በዘዳግም 28÷53 ላይ፣ የእግዚአብሔርን 
ቃል ካለመስማትና ትእዛዙን ካለመታዘዝ  የተነሳ ይመጣባችኋል፤ ተብሎ የተተነበየባቸው እርግማን የደረሰበት ጊዜ ነበረ። 
በዚህ መካከል ግን፣ በቁጣው ጊዜ እንኳን ምሕረትን የሚያስብ አምላክ፣ በኤልሳዕ አማካኝነት፣ “ነገ በዚህ ጊዜ በሰማሪያ በር 
አንድ መስፈሪያ መልካም ዱቄት በአንድ ስቅል፣ ሁለትም መስፈሪያ ገብስ በአንድ ሰቅል ይሸመታል፤” (2ኛ ነገ. 7÷1) በማለት፣ ለማመን 
የሚከብድ የተስፋ ቃል ይሰጣቸዋል። ይህንን የምሕረት ቃል የሰጣቸው፣ ንሥሐ ስለ ገቡ እንደ ሆነ የሚጠቁም ቃል በ2ኛ ነገ. 
6÷30 ላይ እናነባለን። ንጉሡ፣ ልጃቸውን ቀቅለው የበሉትን እናቶች ቃል ሲሰማ፤ “ልብሱን ቀደደ፤ በቅጥርም ይመላለስ ነበር፤ 
ሕዝቡም በስተ ውስጥ በሥጋው ላይ ለብሶት የነበረውን ማቅ አዩ” ይላል። በስተ ውስጥ በሥጋ ላይ ማቅ መልበስ፣ በእግዚአብሔር 
ፊት ራስን ማዋረድንና ንሥሐን ያመለክታል። ሕዝቡም ያንን አይቶ ምሳሌነቱን እንደ ተከተለ መገመት እንችላለን። ምንም 
ክፋት ቢሰሩ ወደ እግዚአብሔር የሚመለሱና ለሕዝብ ምሳሌ የሚሆኑ መሪዎች ይስጠን። 



ይህም ሆኖ፣ ይህን ታላቅ ረሃብ በከተማይቱ ላይ እንዲመጣ ምክንያት የሆነውን የሶርያን ሠራዊት፣ ቀደም ብለን በ2ኛ ነገ.  6 
እንዳጠናነው፣ ንጉሡ “ልግደላቸውን?” ሲል፣ “አትግደላቸው፤ ... የማረከውን ትገድል ዘንድ ይገባሃልን?” ብሎ ከሞት 
ያስጣላቸው ኤልሳዕ ስለ ነበረ ሳይሆን አይቀርም፣ የእስራኤል ንጉሥ የኤልሳዕን ራስ እንዲቆርጥ ሰው ላከ። እግዚአብሔር ግን 
በቸርነቱ፣ የኤልሳዕም ራስ ሳይቆረጥ፣ ምህረቱን በከተማይቱ ላይ አመጣ። 

 

ታላቅ መጎብኘት (2ኛ ነገ. ምዕ.7÷1-20) 

በሰማሪያ መጥቶ የነበረው ታላቅ ረሃብ፣ በታላቅ መጎብኘት ተደመደመ። 

ኤልሳዕ፣ “ነገ በዚህ ሰዓት” እንዲህና እንዲያ ይሆናል፤ ብሎ ያንን ታላቅ ተስፋ ከተናገረ በኋላ፣ ሁለት አስገራሚ ትዕይንቶች 
ተከሰቱ። አንደኛው ትዕይንት፣ የንጉሡ ባለሟል የነበረ አንድ ሰው፣ የኤልሳዕን ቃል ለማመን ስለ ከበደው፣ “እነሆ እግዚአብሔር 
በሰማይ መስኮቶች ቢያደርግ ይህ ነገር ይሆናልን?” አለ። ኤልሳዕም መልሶ፣ “እነሆ በዓይኖችህ ታየዋለህ ከዚያም አትቀምስም” 
አለው። ንጉሡ፣ ይህን ሰው በር ጠባቂ አድርጎት ስለ ነበረ፣ ኤልሳዕ እንደተናገረው፣ በነጋታው ሕዝቡ እግዚአብሔር የተናገረውን በረከት 
ለመቋደስ በበሩ ሲወጣ፣ “ሕዝቡም በበሩ ረገጠው፣ ... የእግዚአብሔር ሰው እንደ ተናገረውም ሞተ” (2ኛ ነገ. 7÷17)። ይህም 
የሚያስተምረን አለማመን የሚያመጣውን እርግማን ነው። አለማመን በልባችን መጥቶ ቢያስቸግረን እንኳን፣ በማርቆስ 9÷24 
እንደምናየው አባት፣ “አለማመኔን እርዳው” ብለን መጸለይ አለብን። 
 
ሁለተኛው ትዕይንት ደግሞ፤ እግዚአብሔር በእነዚያ አራት ለምጻሞች ያደረገው አስገራሚ ተዓምር ነው። 

“በበሩም መግቢያ አራት ለምጻም ሰዎች ነበሩ፤ እርስ በርሳቸውም፦ እስክንሞት ድረስ በዚህ ለምን እንቀመጣለን? ወደ ከተማ እንገባ 
ዘንድ ብንወድድ ራብ በከተማ አለ፥ በዚያም እንሞታለን፤ በዚህም ብንቀመጥ እንሞታለን፦ እንግዲህ ኑ፥ ወደ ሶርያውያን ሰፈር እንሽሽ፤ 
በሕይወት ቢያኖሩን እንኖራለን፤ ቢገድሉንም እንሞታለን ተባባሉ። ጨለምለም ባለ ጊዜ ወደ ሶርያውያን ሰፈር ይሄዱ ዘንድ ተነሡ፤ ወደ 
ሶርያውያንም ሰፈር መጀመሪያ ዳርቻ በመጡ ጊዜ፥ እነሆ፥ ማንም አልነበረም። እግዚአብሔር ለሶርያውያን የሰረገላና የፈረስ የብዙም 
ጭፍራ ድምፅ አሰምቶ ነበር፤ እርስ በርሳቸውም፦ እነሆ፥ የእስራኤል ንጉሥ የኬጢያውያንና የግብጻውያንን ነገሥት ቀጥሮ አምጥቶብናል 
ይባባሉ ነበር። ስለዚህም ተነሥተው በጨለማ ሸሹ፤ ድንኳኖቻቸውንና ፈረሶቻቸውን አህዮቻቸውንና ሰፈሩን እንዳለ ትተው ነፍሳቸውን 
ያድኑ ዘንድ ሸሹ።” (2ኛ ነገ. 7÷3-7) 

ይህ አስደናቂ ተዓምር ከተከሰተ በኋላ፣ አራቱ ለምጽሞች፣ ለራሳቸው የሚያስፈልጋቸውን ከወሰዱ፣ ከበሉ፣ ከጠጡ በኋላ፣ 
“ከዚያም ወዲያ እርስ በርሳቸው፦ መልካም አላደረግንም ዛሬ የመልካም ምስራች ቀን ነው፥ እኛም ዝም ብለናል እስኪነጋም ድረስ ብንቆይ 
በደለኞች እንሆናለን፤ ኑ፥ እንሂድ ለንጉሥ ቤተ ሰብ እንናገር ተባባሉ” (2ኛ ነገ. 7÷9)። ሄደውም የምሥራቹን ለንጉሡና ለሕዝቡ 
አበሠሩ። እግዚአብሔር በነቢዩ ኤልሳዕ እንደ ተናገረው ሆነ።   
 
የአራቱ ለምጻሞች ታሪክ፣ እኛም፣ ከኃጢአት ለምጽ አድኖ ሰው ያደረገንን፣ የጌታን በጎነት ለሌሎች መመስከር እንዳለብን 
ያሳስበናል። “ዛሬ የመልካም ምስራች ቀን ነው፥ እኛም ዝም ብለናል እስኪነጋም ድረስ ብንቆይ በደለኞች እንሆናለን።”   

 

የአዛሄልና የኢዩ መቀባት፡- (2ኛ ነገ. 8÷7 እስከ 2ኛ ነገ. 10÷36) 

በ1ኛ ነገሥት ምዕራፍ 19÷15-16፤ እግዚአብሔር ኤልያስን ከሰጠው ሦስት ትእዛዛት ሁለቱ፣ “በሶርያ ላይ ንጉሥ ይሆን ዘንድ 
አዛሄልን ቀባው፤ በእስራኤልም ላይ ንጉሥ ይሆን ዘንድ የናሜሲን ልጅ ኢዩን ቀባው ...” የሚል ነበረ። በአንደኛ ነገሥት ጥናት 
ላይ እንደ ተመለከትነው፣ ኤልያስ ከእነዚህ ትእዛዛት ውስጥ የፈፀመው፣ በእርሱ ፋንታ ነቢይ እንዲሆን ኤልሳዕን ቀባው 
የተባለውን ብቻ ነው። ሌሎቹን ሁለቱን ትእዛዛት የፈጸመው በእጅ አዙር፣ በኤልሳዕ አማካኝነት ነበረ።  

በ2ኛ ነገ. 8÷7-15፣ ኤልሳዕ ወደ ደማስቆ ወርዶ አዛሄልን በሶርያ ላይ ንጉሥ እንዲሆን የትንቢት ቃል ሲናገረው እናነባለን። 
ይህን ክፍል በምናነብበት ጊዜ፣ የእግዚአብሔር ነቢያት በአሕዛብ አገር ነገሥታት እንኳን ምን ዓይነት ሞገስና ከበሬታ እንደ 
ነበራቸው እናያለን። በወቅቱ የሶርያ ንጉሥ የነበረው ወልደ አዴር፣ ኤልሳዕ ወደ ደማስቆ እንደ መጣ በሰማ ጊዜ፣ የ40 ግመል 
ጭነት የሚሆን ገፀ-በረከት አስይዞ፣ በሕመም ላይ ስለ ነበረም፣ “ከዚህ በሽታ እድናለሁን? ብለህ እግዚአብሔርን ጠይቅ” 
በማለት፣ አዛሄልን ወደ ኤልሳዕ ላከው። ይህ የወልደ አዴር ጥያቄ፣ በ2ኛ ነገ. 1÷1-4 እንዳየነው፣ የእስራኤል ንጉሥ የሆነው 
አካዝያስ በታመመ ጊዜ፣ የእስራኤልን አምላክ ከመጠየቅ ይልቅ “ከዚህ ደዌ እድን እንደ ሆነ የአቃሮንን አምላክ ብዔልዜቡልን 
ጠይቁ፤ ብሎ መለክተኞችን ላከ” ከሚለው ጋር የተገላቢጦሽ ነው። የእስራኤል ንጉሥ የነበረው አካዝያስ፣ የእስራኤልን አምላክ 
ከመጠየቅ ይልቅ የአሕዛብን አምላክ ብዔልዜቡልን ሲጠይቅ፣ የአሕዛብ ንጉሥ የነበረው ደግሞ፣ የራሱን የአሕዛብ አምላክ 
ትቶ፣ የእስራኤልን አምላክ ጠየቀ። ምንም እንኳን፣ የእስራኤልን አምላክ መጠየቁ በመልካም ጎኑ የሚታይ ቢሆንም፣ መሞቱ 



ከእግዚአብሔር ዘንድ የተቆረጠ ነገር ስለ ነበረ፣ ምላሹ እንደ ጠበቀው ሳይሆን ቀረ። በፋንታውም አዛሄል ወልደ አዴርን ገድሎ 
ነገሠ። 
 
 
የኢዩ መቀባትና፣ የእግዚአብሔርን በቀል በአክዓብ ቤት ላይ መፈፀሙ፡ 2ኛ ነገ. ምዕራፍ 9 እና 10 

በዚህ ክፍል የምናነበው፣ የኢዩን በእስራኤል ላይ እንዲነግሥ መቀባትና፣ እግዚአብሔር በነቢዩ በኤልያስ አማካኝነት በአክዓብ 
ቤት ላይ ተናግሮ የነበረውን ፍርድና በቀል ሁሉ እንደ ፈፀመ ነው። “በቀል የእኔ ነው፤ እኔ ብድራትን እመልሳለሁ” ያለ አምላክ 
ፍርድና በቀልን የሚያደርግበት ጊዜም ሆነ መንገድ ስላለው፣ በኢዩ በኩል በቀሉን ሲያስተላልፍ እናያለን። 

በመጨረሻም፣ እግዚአብሔር ኢዩን፣ “በፊቴ ቅን ነገር አድርገሃልና፣ በልቤም ያለውን ሁሉ በአክዓብ ቤት ላይ አድርገሃልና ልጆችህ 
እስከ አራት ትውልድ ድረስ በእስራኤል ዙፋን ላይ ይቀመጣል አለው።” 2ኛ ነገ. 10÷30 
 
ጎቶልያና ኢዩአስ (2ኛ ነገ. 11) 

በ2ኛ ነገ. ምዕ.11÷1-3፣ የይሁዳ ንጉሥ አካዝያስ በኢዩ ከተገደለ በኋላ፣ እናቱ ጎቶልያስ የንጉሥን ዘር ሁሉ እንዳጠፋችና እንደ 
ነገሠች ተገልጿል። ይህች ክፉ ሴት የእስራኤል ንጉሥ የነበረው የዘንበሪ የልጅ ልጅ እንደ ነበረችና፣ ልጅዋ አካዝያስን ክፋትን 
እንዲያደርግ ትመክረው እንደ ነበረ፣ ስለዚህም በአክዓብ ቤት መንገድ እንደ ሄደ በ2ኛ ዜና. 22÷2-3 እናነባለን።  
 
ጎቶልያ የንጉሥን ዘር ባጠፋች ጊዜ፣ የአካዝያስ ልጅ ኢዮአስን፣ አክስቱ ዮሳቤት (የአካዝያስ እኅትና የካህኑ ዮዳሄ ሚስት)፣ ሸሽጋ 
እንዳኖረችው፣ በእግዚአብሔርም ቤት ስድስት ዓመት ያህል እንደ ተቀመጠ፣ በ2ኛ ነገ. 11÷2-3 እና በ2ኛ ዜና. 22÷10-12 
ተገልጻል። 
 
እግዚአብሔር አስቀድሞ ለዳዊት በገባው የተስፋ ቃል መሠረት፣ ከዳዊት ዘር የሚነግሥ ሰው መኖር ስለ ነበረበት፣ ኢዮአስ ገና 
የአንድ ዓመት ልጅ ከነበረበት ጊዜ ጀምሮ፣ እግዚአብሔር በራሱ ዕቅድና ዓላማ፣ ከጎቶልያ ሠይፍ ጠብቆ ለንግሥና አበቃው 
(2ኛ ዜና. 23÷3፣ 2ኛ ሳሙ. 7÷11-16)። 

 

የኢዮአስ መንገሥና የጎቶልያ መሞት፤ 

ኢዮአስ ለ6 ዓመታት በቤተ መቅደስ በካህኑ በዮዳሄ ጥበቃ ሥር በመሆን ካደገ በኋላ፣ ሰባት ዓመት ሲሆነው፣ ካህኑ ዮዳሄ 
የዘብ ጠባቂዎች አለቆች የነበሩትን የመቶ አለቆች፣ ወደ ቤተ መቅደስ በመጥራት፣ ካስማላቸው በኋላ፣ የንጉሡን ልጅ በማሳየት 
ኢዮአስ የሚነግሥበትን መንገድና ዕቅድ ይነግራቸዋል። በተጨማሪም በይሁዳ ሁሉ ያሉትን ሌዋውያንና የእስራኤል ቤት 
አለቆች ወደ ኢየሩሳሌም በመጥራት ከንጉሡ ጋር ቃል ኪዳን እንዲያደርጉ ያደርጋል (2ኛ ዜና. 23÷1-3)። 

በዚህ እቅድ መሠረት ኢዮአስን ቀብተው፣ ዘውድ ጭነው በሰባት ዓመቱ አነገሡት። 

ጎቶልያም የሕዝቡን ሁካታ በሰማች ጊዜ ወጣች፣ መቶ አለቆቹም ይዘው ከእግዚአብሔር መቅደስ ውጪ ገደሏት፤ “መላውም 
የአገሩ ሕዝብ ተደሰተ፣ ጎቶልያ በሰይፍ ስለ ተገደለችም ከተማይቱ ጸጥ አለች።” (አዲሱ መደበኛ  ትርጉም - 2ኛ ዜና. 23÷21፣ 2ኛ ነገ. 
11÷20)  
 
 
የይሁዳ ንጉሥ ኢዮአስ ቤተ መቅደሱን ማደስ (2ኛ ነገ. 12÷1-17 እንዲሁም 2ኛ ዜና. 24÷1-16) 
 
ኢዮአስ በካህኑ ዮዳሄ መንፈሳዊ እንክብካቤ ካደገ በኋላ፣ የእግዚአብሔርን ቤተ መቅደስ ለማደስ ልቡ ስለ ተነሳሳ፣ ካህናቱንና 
ሌዋውያኑን በማነሳሳት፣ በመቅደሱ ውስጥ ፈርሰው የነበሩትን ሥፍራዎች ያድሳል። 

“ካህናቱንና ሌዋውያኑን ሰብስቦም፣ ወደ ይሁዳ ከተሞች ሄዳችሁ፣ የእግዚአብሔርን ቤተ መቅደስ በየዓመቱ ለማደስ ገንዘብ ከእስራኤል 
ሁሉ ሰብስቡ፤ ይህንንም አሁኑኑ አድርጉት” አላቸው፤ ሌዋውያኑ ግን ቸል አሉ።” (2ኛ ዜና. 24÷5 አ.መ.ት.)  

“ስለዚህ ንጉሡ፣ ሊቀ ካህኑን ዮዳሄን ጠርቶ፣ የእግዚአብሔር ባሪያ ሙሴና የእስራኤል ጉባኤ ለምስክሩ ድንኳን እንዲወጣ የወሰኑትን 
ግብር፣ ከይሁዳና ከኢየሩሳሌም እንዲያመጡ ሌዋውያኑን ያላተጋሃቸው ለምንድነው? አለው” (2ኛ ዜና. 24÷6 አ.መ.ት.)። 

ካህኑ ዮዳሄ፣ ኢዮአስን ዳዴ አስብሎ ያሳደገ ትልቅ ሽማግሌ ቢሆንም፣ ኢዮአስ፣ እንደ ንጉሥ ወይም የሕዝብ አለቃ በነበረበት 
ኃላፊነት መሠረት፣ እግዚአብሔር በልቡ ያስቀመጠውን የቤተ መቅደሱን ማደስ ሥራ ለማሠራት፣ ዮዳሄን ጠንከር ባለ ቃል  



ሲጠይቀው ነው የምናየው።  እንዴት እርሱን እንዲህ ብዬ እጠይቃለሁ ብሎ ችላ ቢል፣ ኃላፊነቱን ችላ ማለት ይሆንበት ነበር። 
ሁሉም በዘመኑ፣ ከእግዚአብሔር የተሰጠው ልዩ ኃላፊነት አለ። ከዮዳሄ ኃላፊነቶች አንዱ፣ ኢዮአስን ዳዴ አስብሎ ማሳደግ 
ነበረ፤ ነገር ግን፣ ኢዮአስ ደግሞ የራሱ የግሉ ኃላፊነት ነበረው። የእግዚአብሔርን ሥራ በይሉኝታ መሥራት አንችልም። 

“ከዚህ በኋላ፣ እስራኤል በምድረ በዳ ሳሉ፣ የእግዚአብሔር ባሪያ ሙሴ ያዘዘውን ግብር ለእግዚአብሔር እንዲያመጡ በይሁዳና 
በኢየሩሳሌም ዐዋጅ ተነገረ። ሽማምንቱ ሁሉ፣ ሕዝቡም ሁሉ ግብሩን በደስታ አመጡ፤ እስኪሞላም ድረስ በሳጥኑ ውስጥ ጨመሩ” (2ኛ 
ዜና. 24÷9-10 ኢ.መ.ት)። 

ይህ ክፍል የሚያሳየን፤ የእግዚአብሔር ሕዝብ ለእግዚአብሔር ሥራ ለመሥጠት ቀና ልብ እንዳለው ነው። ሌዋውያኑ ቸል 
ብለው ሕዝቡን ባለማሳሰባቸውና የእግዚአብሔርን ሥርዐት ባለማስተማራቸው ምክንያት የእግዚአብሔር ቤተ መቅደስ ለብዙ 
ዘመናት ፈርሶ ኖረ እንጂ፣ እነርሱ ቸል ሳይሉ ለሕዝቡ ቢያሳስቡ ኖሮ፣ ወዲያውኑ ይጠገን ነበረ። አሁንም በእግዚአብሔር 
መንግሥት ወስጥ መሠራት ባለበት የእግዚአብሔር ሥራ፣ በዕውነትና በመንፈስ፣ በቀና ልብ ለእግዚአብሔር ሕዝብ ሥራውን 
ካስታወቅን፣ ለሥራው የሚያስፈልገውን ነገር ሁሉ የእግዚአብሔር ሕዝብ በደስታ ይሰጣል። 
 
የኢዮአስ አሳዛኝ ፍጻሜ፤ 

“ካህኑ ዮዳሄ ያስተምረው በነበረ ዘመን ሁሉ ኢዮአስ በእግዚአብሔር ፊት ቅን ነገር አደረገ” (2ኛ ነገ. 12÷3, 2ኛ ዜና. 24÷2)። 

ካህኑ ዮዳሄ በ130 ዓመቱ እንደ ሞተ በ2ኛ ዜና. 24÷15 ላይ ተጠቅሷል። ኢዮአስ የገዛበት ዘመን 40 ዓመት እንደ ሆነ በነገ. 
12÷2 እና በ2ኛ ዜና. 24÷1 ላይ ተጠቅሷል።   ካህኑ ዮዳሄ በስንተኛው የኢዮአስ ዘመነ ንግሥና እንደ ሞተ ባይገለጽም፣ ከ130 
40 ስንቀንስ፣ ኢዮአስ ሲነግሥ፣ የዮዳሄ ዕድሜ ከ90 ዓመታት በላይ እንደ ነበረ መረዳት እንችላለን። ዮዳሄ በአብዛኛው 
የኢዮአስ ንግሥና ዘመን እንደ ነበረ መገመት እንችላለን። ካህኑ ዮዳሄ ከሞተ በኋላ ግን፣ የኢዮአስ እግዚአብሔርን መፍራትና 
ማምለክ የራሱ ሳይሆን የተውሶ እንደ ነበረ በሚያሳብቅ መልኩ፣ ወደ ጣዖት አምልኮ ዞር አለ። ይህ ታሪክ የተፃፈው በ2ኛ ዜና. 
24÷17-27 ብቻ ነው። በ2ኛ ነገሥት ላይ ተጽፎ አናየውም። 

“ከዮዳሄ ሞት በኋላ የይሁዳ ሹማምንት መጥተው ለንጉሡ ታማኝነታቸውነ ገለጹ፤ ንጉሡም አዳመጣቸው። እነርሱም የአባቶቻቸውን 
አምላክ የእግዚአብሔርን ቤተ መቅደስ ትተው የአሼራን ዐምዶችና ጣዖታትን አመለኩ፤ በበደላቸውም ምክንያት የእግዚአብሔር ቁጣ 
በይሁዳና በኢየሩሳሌም ላይ መጣ” (2ኛ ዜና.24÷17-18)። 

ኢዮአስ ባዕድ አምልኮን ማምለክ ብቻ ሳይሆን፣ እግዚአብሔር እነርሱን ለመመለስ ከላካቸው ነቢያት አንዱ የነበረውን፣ የካህኑን 
የዮዳሄን ልጅ ዘካርያስን አስገደለ። “የእግዚአብሔርም መንፈስ በካህኑ በዮዳሄ ልጅ በዘካርያስ ላይ መጣ፤ እርሱም በሕዝቡ ፊት ቆመና፦ 
እግዚአብሔር እንዲህ ይላል፦ የእግዚአብሔርን ትእዛዝ ለምን ትተላለፋላችሁ? መልካምም አይሆንላችሁም፤ እግዚአብሔርን ስለ ተዋችሁ 
እርሱ ትቶአችኋል አላቸው። ተማማሉበትም በንጉሡም ትእዛዝ በእግዚአብሔር ቤት አደባባይ ውስጥ በድንጋይ ወገሩት። ንጉሡ ኢዮአስ፣ 
የዘካርያስ አባት ዮዳሄ ያደረገለትን ቸርነት አላሰበም፤ በዚህ ፈንታ ልጁን ገደለው፤ በሚሞትበትም ጊዜ፤ እግዚአብሔር ይየው እርሱ 
ይበቀልህ አለ” (2ኛ ዜና. 24÷22)። 

ጌታችን ኢየሱስ ክርስቶስ በማቴ. 23÷35 ስለ ዘካርያስ ሞት ጠቅሷል። 

እግዚአብሔርን የምናምነው፣ የምንፈራውና የምናመልከው፣ ልባችንና አጥንታችን ውስጥ ገብቶ ነው? ወይስ እነ ቅዱስ እከሌ 
እንዲህና እንዲያ ስላሉን ነው?   

 

ዘካሪያስ ሲሞት ‘እርሱ ይበቀልህ’ ብሎ እንደ ተናገረው፣ የኢዮስያስ መጨረሻ መልካ አልነበረም። “ባሪያዎቹም ተነስተው 
አመፁበት  ...  ገደሉት” (2ኛ ነገ. 12÷20)። እግዚአብሔር፣ እንደ ኢዮአስ አይነት ከሆነ፣ ከተውሶ እምነትና ሕይወት፣ እንዲሁም 
ከእንደዚህ አይነት ፍጻሜና ሞት ይጠብቀን። 

 

የእስራኤል ንጉሥ ኢዮአካዝ (2ኛ ነገ. 13÷1-9) 
 

ይህ ንጉሥ፣ እንደ ሌሎቹ የእስራኤል ነገሥታት በእግዚአብሔር ፊት ክፉ ያደረገ ንጉሥ ቢሆንም፣ በእግዚአብሔር ፊት አንድ 
የተመዘገበለት መልካም ነገር፣ የሶርያ ንጉሥ ባስጨነቀው ጊዜ፣ ወደ እግዚአብሔር መለመኑ ነው።   
“ኢዮአካዝም እግዚአብሔርን ለመነ፤ እግዚአብሔርም የሶርያ ንጉሥ እስራኤልን ያስጨነቀበትን ጭንቀት አይቶአልና ሰማው።
እግዚአብሔርም ለእስራኤል ታዳጊ ሰጠ፥ ከሶርያውያንም እጅ ዳኑ፤ የእስራኤልም ልጆች እንደ ቀድሞው ጊዜ በድንኳናቸው ተቀመጡ።” 
(2ኛ ነገ. 13÷4-5) 



 
የእስራኤል ንጉሥ ዮአስ (2ኛ ነገ. 13÷10-13) 
 
“በእግዚአብሔር ፊት ክፉ ነገር አደረገ” ከሚለው ቃል ሌላ፣ ስለ ኢዮአካዝ ልጅ ዮአስ የተነገረ ምንም ቁም ነገር የለም። 
በሚቀጥለው ክፍል፣ ዮአስ፣ ኤልሳዕ በሚሞትበት በሽታ በታመመ ጊዜ፣ ሄዶ እንዳለቀሰለትና ከኤልሳዕ የመጨረሻ መልእክት 
እንደ ተቀበለ እናነባለን። 
 
 
የኤልሳዕ መሞት (2ኛ ነገ. 13÷14-21) 
 
“ኤልሳዕም በሚሞትበት በሽታ ታመመ፤ የእስራኤልም ንጉሥ ዮአስ ወደ እርሱ ወርዶ በፊቱ አለቀሰና፦ አባቴ ሆይ፥ አባቴ ሆይ፥ የእስራኤል 
ሰረገላና ፈረሰኞች አለ።” (ቁ. 14) 
 
ከዚህ ጥቅስ ብዙ ትምህርት ማግኘት እንችላለን።  
 

1. ሞት አንድ ጊዜ ለሰው ልጆች ሁሉ በአዳም በኩል የተላለፈ የኃጢአት ውጤት ነው።  
“ስለዚህ ምክንያት ኃጢአት በአንድ ሰው ወደ ዓለም ገባ በኃጢአትም ሞት፥ እንደዚሁም ሁሉ ኃጢአትን ስላደረጉ ሞት ለሰው 
ሁሉ ደረሰ፤” ሮሜ 5÷12 
 

2. በሽታ በኀጥአንም ሆነ በጻድቃን ላይ እንደሚመጣ። አንዳንዶች፣ በሽታ በአማኞች ላይ መምጣት አይችልም፤ 
ከታመምን የእምነታችን ደካማነት ምልክት ነው በማለት ያስተምራሉ። እግዚአብሔር ፈዋሽ አምላክ እንደ ሆነ 
የእግዚአብሔር ቃል ቢናገርም፣ አማኞች በበሽታ ሊሞቱ እንደሚችሉ ግልጽ ማስረጃ ነው። 
 

3. አንዳንድ ነገሥታት የቀድሞ ነቢያትን እንደ አባት ያዩአቸው እንደ ነበረ። ንጉሥ ዮአስ ኤልሳዕን “አባቴ ሆይ፥ አባቴ 
ሆይ፥” ቢለውም፣ የኤልሳዕን አምላክ ግን የሚያመልክ አልነበረም። ጣዖት አምላኪ ነበረ። 
 

4. “የእስራኤል ሰረገላና ፈረሰኞች” የሚለው አባባል፣ ኤልያስ በሠረገላ ወደ ላይ በተወሰደ ጊዜ፣ ኤልሳዕ ለኤልያስ 
የተናገረው ቃል ነበረ። “ኤልሳዕም አይቶ፦ አባቴ አባቴ ሆይ፥ የእስራኤል ሰረገላና ፈረሰኞች፥ ብሎ ጮኸ። ከዚያም ወዲያ 
አላየውም፤ ልብሱንም ይዞ ከሁለት ተረተረው” (2ኛ ነገ. 2÷12)።  
 
ኤልሳዕም ሆነ ንጉሥ ዮአስ፣ “የእስራኤል ሰረገላና ፈረሰኞች” የሚለውን አባባል ሲጠቀሙ ምን ማለታቸው እንደ 
ሆነ፣ ብዙዎች የሚስማሙበት ሐሳብ፣ ይህ ቃል የተነገረለት ሰው፣ በመጀመሪያ ነቢዩ ኤልያስ፣ በኋላም ነቢዩ ኤልሳዕ፣ 
ለእስራኤል ጋሻና መከታ እንደ ነበሩ የሚያሳይ ቃል እንደ ሆነ ነው። ኤልያስ እንዴት የእሥራኤልን ሕዝብ ከበዓል 
አምልኮ እንደ መለሰ፣ በ1ኛ. ነገሥት ተመልክተናል። ኤልሳዕም፣ ነገሥታት ደጅ የሚጠኑት ነቢይ እንደ ነበረ በ2ኛ ነገ. 
3 አንብበናል። እንዲሁም፣ በ2ኛ ነገ. 5 በንዕማን ጉዳይ የእስራኤል ንጉሥ ልብሱን በቀደደ ጊዜ፣ “የእግዚአብሔርም 
ሰው ኤልሳዕ የእስራኤል ንጉሥ ልብሱን እንደ ቀደደ በሰማ ጊዜ፦ ልብስህን ለምን ቀደድህ? ወደ እኔ ይምጣ፥ በእስራኤልም 
ዘንድ ነቢይ እንዳለ ያውቃል ብሎ ወደ ንጉሡ ላከ” (2ኛ ነገ. 5÷8)። 

 
በተጨማሪም፣ የሶርያ ንጉሥ በእስራኤል ንጉሥ ላይ በሚያሴርበት ጊዜ፣ ኤልሳዕ ሴራውን እያጋለጠ ለእስራኤል 
ንጉሥ ይነግረው እንደ ነበረ፣ በዚህም ምክንያት የሶሪያ ንጉሥ በኤልሳዕ ተናድዶ ሠራዊት ልኮበት እንደ ነበረ በ2ኛ. 
ነገ. 6 አስደናቂ ታሪክ አንብበናል።   
 
ንጉሥ ዮአስ፣ ኤልሳዕን፣ አንተ እኮ “የእስራኤል ሰረገላና ፈረሰኞች” ነህ፤ ሲለው፣ የእስራኤል መከላከያ ሚኒስቴር ነህ 
እንደ ማለት ነው። የቀድሞ ነቢያት ምን ያህል አገራዊ የጽድቅ ተጽዕኖ እንደ ነበራቸው በግልጽ ያሳያል። ከዘመኑ 
ነቢያቶቻችን ጋር ሲተያይ፣ አንዳንዶቹ፣ የጽድቅ ተጽዕኖ ሳይሆን፣ ቤተ ክርስቲያንንም ሆነ የጌታን ስም የሚያሰድቡ 
ሆነው ነው የምናገናቸው። 
 

“ኤልሳዕም፦ ቀስትና ፍላጻዎች ውሰድ አለው፤ ቀስቱንና ፍላጻዎችንም ወሰደ። የእስራኤልንም ንጉሥ፦ እጅህን በቀስቱ ላይ ጫን አለው። 
እጁንም ጫነበት፤ ኤልሳዕም እጁን በንጉሡ እጅ ላይ ጭኖ፦ የምስራቁን መስኮት ክፈት አለ፤ ከፈተውም። ኤልሳዕም፦ ወርውር አለ፤ 
ወረወረውም። እርሱም፦ የእግዚአብሔር መድኃኒት ፍላጻ ነው፤ በሶርያ ላይ የመድኃኒት ፍላጻ ነው፤ እስክታጠፋቸው ድረስ ሶርያዊያንን 
በአፌቅ ትመታለህ አለ። ደግሞም፦ ፍላጻዎቹን ውሰድ አለው፤ ወሰዳቸውም። የእስራኤልንም ንጉሥ፦ ምድሩን ምታው አለው። ሦስት 



ጊዜም መትቶ ቆመ። የእግዚአብሔርም ሰው ተቆጥቶ፦ አምስት ወይም ስድስት ጊዜ መትተኸው ኖሮ ሶርያን እስክታጠፋው ድረስ 
በመታኸው ነበር፤ አሁን ግን ሦስት ጊዜ ብቻ ሶርያን ትመታለህ አለ” (2ኛ ነገ. 13÷15-19)። 

 
የእግዚአብሔር ሰው፣ ኤልሳዕ፣ በሞት አልጋ ላይ ሆኖ እንኳን የእግዚአብሔርን ሐሳብ ያገለግል ነበረ። እሳቱ እና ቅንአቱ እስከ 
መጨረሻው ትንፋሽ ድረስ ከእርሱ ጋር ነበረ። ለንጉሡ የሚሊቴሪ ትንቢት ነበረ የሚያስተላልፈው። ድል ከቆራጥነት ጋር 
የተያያዘ እንደ ሆነም ያሳስበናል። “የእግዚአብሔርም ሰው ተቆጥቶ፦ አምስት ወይም ስድስት ጊዜ መትተኸው ኖሮ ሶርያን 
እስክታጠፋው ድረስ በመታኸው ነበር፤” እግዚአብሔር እንደዚህ አይነት ቆራጥ ነቢያትን ይስጠን! 
 
“ኤልሳዕም ሞተ፥ ቀበሩትም። ከሞዓብም አደጋ ጣዮች በየዓመቱ ወደ አገሩ ይገቡ ነበር። ሰዎችም አንድ ሰው ሲቀብሩ አደጋ ጣዮችን አዩ፥ 

ሬሳውንም በኤልሳዕ መቃብር ጣሉት፤ የኤልሳዕንም አጥንት በነካ ጊዜ ሰውዮው ድኖ በእግሩ ቆመ” (2ኛ ነገ. 13÷20-21)። በኤልሳዕ ላይ 
የነበረው ቅባት፣ ከሞተና ከተቀበረ በኋላም እንኳን ተአምር የማድረግ ኃይል ነበረው! በኤልያስ ላይ የነበረውን ቅባት ሁለት 
እጥፍ በእኔ ላይ ይሁን ብሎ ጠይቆ ስለ ነበረ፣ ኤልያስ አንድ ሰው ከሞት እንዳስነሳ ከእግዚአብሔር ቃል እናነባለን፣ ኤልሳዕ 
ደግሞ አጥንቱን ነክቶ ከተነሳው ሰው ጋር ሁለት ሰዎችን ከሞት አስነስቷል ማለት ነው።    
 
 
2ኛ ነገ. 13÷14-21 - የሶርያ ንጉሥ አዛሄል እስራኤልን እንዳስጨነቀ፣ ሆኖም እግዚአብሔር ለእስራኤል እንደ ራራላቸው፤ 

 
እስራኤል ምንም በባዕድ አምልኮ ቢዘፈቁም፣ እግዚአብሔር ከአብርሃምና ከይስሐቅ ከያዕቆብም ጋር ስላደረገው ቃል ኪዳን 
ራራላቸው። ዮአስም ኤልሳዕ እንደ ተነበየው፣ የአዛሄልን ልጅ ወልደ አዴርን ሦስት ጊዜ አሸንፎ፣ አዛሄል ወስዷቸው የነበሩትን 
ከተሞች አስመለሰ።  
 
 
2ኛ ነገ. 14÷1-22:- የይሁዳ ንጉሥ አሜስያስ ታሪክ፤ ከእስራኤል ንጉሥ ዮአስ ጋር እንደ ተዋጋ፤ 
 
ይህንን ታሪክ በተጓዳኝ በ2ኛ ዜና 25÷1-28 በዝርዝር እናገኘዋለን።  
ንጉሥ አሜስያስ፣ “በእግዚአብሔር ፊት ቅን ነገር አደረገ” ተብሎ የተጻፈለት ንጉሥ ቢሆንም፣ “ነገር ግን አባቱ ኢዮአስ እንዳደረገ 
ሁሉ እንጂ እንደ አባቱ እንደ ዳዊት አይደለም” (ቁ. 3)፤ በማለት ሥራው በእግዚአብሔር ፊት ፍጹም እንዳልነበረ ይነግረናል። 
በ2ኛ ዜና. 25÷2 ““በእግዚአብሔር ፊት ቅን ነገር አደረገ፣ ነገር ግን በፍጹም ልብ አይደለም” ይላል።  

 
የእግዚአብሔር ቃል፣ ከሁሉ የምትበልጠዋ ትእዛዝ ብሎ ያስቀመጠልን፣ በፍጹም ልብ እግዚአብሔርን መውደድና መታዘዝ 
ነው።  
“ኢየሱስም መልሶ እንዲህ አለው፦ ከትእዛዛቱ ሁሉ ፊተኛይቱ፦ እስራኤል ሆይ፥ ስማ፤ ጌታ አምላካችን አንድ ጌታ ነው፥ አንተም በፍጹም 
ልብህ በፍጹምም ነፍስህ በፍጹምም አሳብህ በፍጹምም ኃይልህ ጌታ አምላክህን ውደድ የምትል ናት። ፊተኛይቱ ትእዛዝ ይህች ናት” 

(ማር. 12÷29-30)። በፍጹም ልብ መውደዳችን የሚመዘነው ደግሞ፣ በመታዘዛችን ነው።   
“ብትወዱኝ ትእዛዜን ፈጽሙ” (ዮሐ. 14÷15)።  
 
እኛስ፣ እግዚአብሔርን መውደዳችንና መታዘዛችን፣ እንደ ንጉሥ አሜስያስ፣ በግማሽ ልብ ነው? ወይስ እንደ ንጉሥ ዳዊት፣ 
በፍጹም ልብ? 
 
ንጉሥ አሜስያስ፣ አባቱን የገደሉትን ባሪያዎች እንደ ገደለ፣ እንዲሁም ኤዶምያስን እንደ ተዋጋ በአጭሩ ተጠቅሷል። በ2ኛ ዜና. 
25 ላይ ዘርዘር ባለ ሁኔታ፣ ከኤዶምያስ ሰዎች ጋር ለመዋጋት ያደረገውን የጦር ዝግጅትና፣ የእግዚአብሔር ነቢይ መጥቶ 
የሰጠውን ማስተካከያ ምክር፣ ምክሩን በመቀበሉ የተጎናጸፈውን ድልና፣ በስህተቱ ደግሞ የከፈለውን ዋጋ አስቀምጦልናል። ዜና 
መዋዕል፣ ብዙ ጊዜ ከታሪክ አንጻር ብቻ ሳይሆን፣ ታሪክ በእግዚአብሔር እይታ ምን እንደሚመስል ግልጽ አድርጎ የሚያሳይ 
መጽሐፍ ነው።  2ኛ ዜና. 25 ላይ የምናየውም ይህንን ነው። 2ኛ ነገሥት ገረፍ ገረፍ አድርጎ የሚያልፈውን ታሪክ፣ አጉልቶ 
ጥቃቅኑን ነገር ሳይቀር ይነግረናል። 
  



አሜስያስ ኤዶምን ለመውጋት፣ ከይሁዳ 300,000 ሠራዊትን ካዘጋጀ በኋላ፣ “ደግሞም ከእስራኤል ዘንድ መቶ ሺህ ጽኑዓን ኃያላን 

በመቶ መክሊት ብር ቀጠረ” (2ኛ. ዜና 25÷5-6)። አሜስያስ በይሁዳ ካሉት ሠራዊት በተጨማሪ ከእስራኤል ቅጥረኞችን ማምጣቱ 
እግዚአብሔርን ደስ አላሰኘም። 
 
“አንድ የእግዚአብሔር ሰው ግን ወደ እርሱ መጥቶ፦ ንጉሥ ሆይ፥ እግዚአብሔር ከእስራኤልና ከኤፍሬም ልጆች ጋር አይደለምና የእስራኤል 
ጭፍራ ከአንተ ጋር አይውጣ። ብትሄድ ግን፥ በእነርሱም ማሸነፍን ብታስብ፥ የመርዳትና የመጣል ኃይል ከእግዚአብሔር ዘንድ ነውና 
እግዚአብሔር በጠላቶችህ ፊት ይጥልሃል አለው” (2ኛ. ዜና 25÷7-8)። 
 

አሜስያስ፣ በፍጹም ልብ ባይሆንም፣ በእግዚአብሔር ፊት ቅን ነገር አደረገ፣ ተብሎ የተጻፈለት ንጉሥ እንደ መሆኑ፣ 
የእግዚአብሔርን ሰው ተግሳጽ ተቀብሎ ታዘዘ። 
 
“አሜስያስም የእግዚአብሔርን ሰው፦ ለእስራኤል ጭፍራ የሰጠሁት መቶ መክሊት ምን ይሁን? አለው። የእግዚአብሔርም ሰው፦ ከዚህ 
አብልጦ ይሰጥህ ዘንድ እግዚአብሔር ይችላል ብሎ መለሰለት። አሜስያስም ከኤፍሬም የመጡት ጭፍሮች ወደ ስፍራቸው ይመለሱ ዘንድ 
ለይቶ አሰናበታቸው፤ ስለዚህም ቍጣቸው በይሁዳ ላይ ጸና፥ ወደ አገራቸውም በጽኑ ቍጣ ተመለሱ” (2ኛ. ዜና 25÷9-10)። 
 

የእግዚአብሔርን ተግሳጽና ምክር ተቀብሎ ቢታዘዝም፣ እግዚአብሔርን ሳይጠይቅ ላደረገው ነገር ዋጋ መክፈል ነበረበት። 
ተሳስተን አንዳንድ ነገሮችን ስናደርግ፣ ዋጋ ቢያስከፍለንም እንኳን፣ በአመጻችን በመቀጠል የበለጠ ዋጋ ከመክፈል፣ ዋጋ ከፍለን 
መታዘዝ ይሻለናል። ዋጋ ቢያስከፍለውም እንኳን፣ የእግዚአብሔርን ምክር በመቀበሉ፣ በኤዶምያስ ላይ ድልን ተጎናጸፈ። 
ተመለሱ ብሎ ያሰናበታቸው መቶ ሺህ የእስራኤል ጽነዓን ግን፣ ነገሩ ስላስቆጣቸው፣ ወደ ይሁዳ ተመልሰው ጥቃት እንዳደረሱ 
እናነባለን። 
 
“አሜስያስ ግን ከእርሱ ጋር ወደ ሰልፍ እንዳይሄዱ ያሰናበታቸው ጭፍሮች ከሰማርያ ጀምረው እስከ ቤትሖሮን ድረስ በይሁዳ ከተሞች 
ላይ አደጋ ጣሉ፥ ከእነርሱም ሦስት ሺህ ገደሉ፥ ብዙ ምርኮም ማረኩ” (2ኛ. ዜና 25÷13)። 
 
አሜስያስ እግዚአብሔርን መከተሉ በግማሽ ልብ ስለ ነበረ፣ በኤዶምያስ ላይ ድልን ቢያገኝም፣ የጠላቶቹን አማልክት አምጥቶ 
ይሰግድላቸው ጀመረ። 
 
“አሜስያስም የኤዶምያስን ሰዎች ከገደለ በኋላ የሴይርን ልጆች አማልክት አመጣ፥ የእርሱም አማልክት ይሆኑ ዘንድ አቆማቸው፥ 
ይሰግድላቸውም ያጥንላቸውም ነበር። ስለዚህም የእግዚአብሔር ቍጣ በአሜስያስ ላይ ነደደና፦ ሕዝባቸውን ከአንተ እጅ ያላዳኑትን 
የአሕዛብን አማልክት ስለ ምን ፈለግሃቸው? የሚል ነቢይ ሰደደበት።” (2ኛ. ዜና 25÷14-15)። 
 

አሜስያስ፣ አንዳንድ ጊዜ የእግዚአብሔርን ምክር የሚቀበል፣ አንዳንድ ጊዜ ደግሞ በእግዚአብሔር ላይ የሚያምጽ ሰው ስለ 
ነበረ፣ይህንን ተግሳጽ አልተቀበለም፤ እንደውም የእግዚአብሔርን ተግሳጽ ያመጣለትን ነቢይ ሲያስፈራራ እናያለን። 
 
“እርሱም ሲናገር ንጉሡ፦ በውኑ አንተ የንጉሡ አማካሪ ልትሆን ሾመነሃልን? ተው ቅጣትን ስለ ምን ትሻለህ? አለው። ነቢዩም፦ ይህን 
አድርገሃልና፥ ምክሬንም አልሰማህምና እግዚአብሔር ሊያጠፋህ እንዳሰበ አወቅሁ ብሎ ተወ” (2ኛ. ዜና 25÷16)። 

 
ከዚህም በኋላ፣ ነቢዩ እንዳለው፣ እግዚአብሔር ሊያጠፋው አስቧልና፣ ከእስራኤል ንጉሥ ዮአስ ጋር አላስፈላጊ ትንኮሳ 
በማድረጉ፣ በእስራኤል ንጉሥ ተሸንፎ ተዋረደ። የ1962ቱም ሆነ የአ.መ.ት.  የእስራኤልን ንጉሥ፣ አንዳንድ ጊዜ ‘ዮአስ’ አንዳንድ 
ጊዜ ደግሞ ‘ኢዮአስ’ ይለዋል። 
 
“የእስራኤልም ንጉሥ ኢዮአስ የይሁዳን ንጉሥ የአካዝያስን ልጅ የኢዮአስን ልጅ አሜስያስን በቤትሳሚስ ይዞ ወደ ኢየሩሳሌም አመጣው፥ 
የኢየሩሳሌምንም ቅጥር ከኤፍሬም በር ጀምሮ እስከ ማዕዘኑ በር ድረስ አራት መቶ ክንድ አፈረሰ። ወርቁንና ብሩን ሁሉ፥ በእግዚአብሔርም 
ቤት ከዖቤድኤዶም ጋር የነበሩትን ዕቃዎች ሁሉ፥ የንጉሡን ቤት መዛግብት፥ በመያዣ የተያዙትንም ወስዶ ወደ ሰማርያ ተመለሰ” (2ኛ. 
ዜና 25÷23-24)። 
“አሜስያስም እግዚአብሔርን ከመከተል ከራቀ በኋላ በኢየሩሳሌም የዓመፅ መሐላ አደረጉበት፥ ወደ ለኪሶም ኰበለለ፤ በስተ ኋላውም 
ወደ ለኪሶ ላኩ፥ በዚያም ገደሉት” (2ኛ. ዜና 25÷27)። 
 
እግዚአብሔርን ከመከተል መመለስ መጨረሻው፣ አስከፊ ሞት፣ ከዚያም ባለፈ ሁለተኛው ሞት (የዘላለም ጥፋት) ነው። 



 
 
2ኛ ነገ. 14÷23-29:- የእስራኤል ንጉሥ (ዳግማዊ) ኢዮርብዓም ታሪክ፤ 
 
የእስራኤል ንጉሥ የዮአስ ልጅ (ዳግማዊ) ኢዮርብዓም  ነገሠ፣ በእግዚአብሔርም ፊት ክፉ ነገር አደረገ። ሆኖም፣ እግዚአብሔር 
የእስራኤልን ጭንቀት አይቶ፣ በዚሁ በክፉ ንጉሥ እጅ እንዳዳናቸው እናነባለን። አንዳንድ ጊዜ እግዚአብሔር “ከቶ 
አላወኳችሁም፤ ከእኔ ራቁ” (ማቴ. 7÷23)፤ በሚላቸው አገልጋዮችም ጭምር ሕዝቡን ሊታደግ እንደሚችል በዚህም ክፍል 
እናያለን። 
 
“የታሰረውና የተለቀቀውም እንደ ጠፋ፥ እስራኤልንም የሚረዳ እንዳልነበረ እግዚአብሔር እጅግ የመረረውን የእስራኤልን ጭንቀት አየ። 
እግዚአብሔርም የእስራኤልን ስም ከሰማይ በታች ይደመስስ ዘንድ አልተናገረም፤ ነገር ግን በዮአስ ልጅ በኢዮርብዓም እጅ አዳናቸው” 
(2ኛ ነገ. 14÷26-27)። 
 
 
2ኛ ነገ. 15÷1-7:- የይሁዳ ንጉሥ የአሜስያስ ልጅ ዓዛርያስ እንደ ነገሠ፤ 
 
በእነዚህ ሰባት ቁጥሮች በአጭሩ የተጻፈው የአሜስያስ ልጅ የዓዛርያስ አምሳ ሁለት ዓመት ንግሥና፣ በ2ኛ ዜና 26 በሰፊው 
በዝርዝር ተጽፏል። ዜና መዋዕል ‘ዖዝያ’ ብሎ ሲጠራው፣ በ2ኛ ነገሥት ግን ‘ዓዛርያስ’ ይለዋል።  
እንደ አባቱ አሜስያስ ‘ቅን ነገር አደረገ’ የተባለለት ንጉሥ ነበረ። አባቱ አሜስያስ ‘በፍጹም ልቡ’ እግዚአብሔርን እንዳልተከተለ 
ሁሉ፣ ልጁ ዓዛርያስም፣ እግዚአብሔርን የፈለገበትም፣ በእግዚአብሔር ላይ የታበየበትም ዘመን ነበረ። 
 
“እግዚአብሔርንም መፍራት ባስተማረ በዘካርያስ ዘመን እግዚአብሔርን ይፈልግ ዘንድ ልብ አደረገ እግዚአብሔርንም በፈለገ ጊዜ 
እግዚአብሔር ነገሩን አከናወነለት።.... በኢየሩሳሌምም በብልሃተኞች እጅ የተሠሩትን፥ በግንብና በቅጥር ላይ የሚኖሩትን፥ ፍላጻና መርግ 
የሚወረወርባቸውን መሣሪያዎች አደረገ፤ እስኪበረታም ድረስ እግዚአብሔር በድንቅ ረድቶታልና ዝናው እስከ ሩቅ ድረስ ተሰማ።” 2ኛ 
ዜና 26÷5፣ 15)። 
 

ነገር ግን፣ ትዕቢት ከውድቀት ትቀድማለች እንደሚባለው፣ በታበየ ጊዜ፣ የነበረው ዝና ወደ ውርደት ተለወጠ። 
“ነገር ግን በበረታ ጊዜ ለጥፋት ልቡ ታበየ፥ አምላኩንም እግዚአብሔርን በደለ፤ ወደ መቅደስ ገብቶ በዕጣን መሠዊያ ላይ ዐጠነ። ካህኑም 
ዓዛርያስ ከእርሱም ጋር ጽኑዓን የነበሩ ሰማንያ የእግዚአብሔር ካህናት ተከትለው ገቡ። ንጉሡንም ዖዝያንን እየተቃወሙ፦ ዖዝያን ሆይ፥ 
ዕጣን ማጠን የተቀደሱት የአሮን ልጆች የካህናቱ ሹመት ነው፤ እንጂ ለእግዚአብሔር ታጥን ዘንድ ለአንተ አይገባህም በድለሃልና ከመቅደሱ 
ውጣ ከአምላክህም ከእግዚአብሔር ዘንድ ክብር አይሆንልህም አሉት። ዖዝያንም ተቈጣ የሚያጥንበትም ጥና በእጁ ነበረ፤ ካህናቱንም 
በተቈጣ ጊዜ በካህናቱ ፊት በእግዚአብሔር ቤት ውስጥ በዕጣኑ መሠዊያ አጠገብ ሳለ በግምባሩ ላይ ለምጽ ታየ” (2ኛ ዜና. 26÷16-19)። 
 

መታበይና በማያገባው ኃላፊነት ውስጥ መግባት ብቻ ሳይሆን፣ ካህናቱ ሲገስጹት መስማት አልፈለገም። ተግሳጽን የሚንቅ፣ 
ወደ ቅጣት መሄዱ የግድ ነውና ቅጣቱን ተቀበለ። ከዚህ ንጉሥ ታሪክ ብዙ እንማራለን።  
 
እግዚአብሔርን በፈለገና በታዘዘ ጊዜ፣ እግዚአብሔር ታላቅ ድልና ዝና የሰጠው ንጉሥ ቢሆንም፣ ‘በበረታ ጊዜ ለጥፋት ልቡ 
ታበየ’። “እንደ ቆመ የሚመስለው፣ እንዳይወድቅ ይጠንቀቅ” (1 ቆሮ. 10÷12)፤ በማለት የእግዚአብሔር ቃል የሚያስጠነቅቀን በከንቱ 
አይደለም።  አንድ ሰው ሊኖረው ከሚችለው መልካም ነገሮች ሁሉ ትልቁ፣ ፍቅርና ትኅትና መሆኑን መርሳት የለብንም። 
ትኅትና፣ የጌታችን የኢየሱስ ክርስቶስ ዋና ባኅሪ ነው። “እኔ የዋህ በልቤን ትሁት ነኝና” (ማቴ. 11÷29) በማለት ምሳሌነቱን ነግሮናል። 
እንዲሁም፣ በብሉይ ኪዳን፣ እግዚአብሔር ከሰው ልጆች ከሚፈልጋቸው መሠረታዊ ነገሮች አንዱ ትኅትና እንደ ሆነ ነግሮናል። 
 
“ሰው ሆይ፥ መልካሙን ነግሮሃል፤ እግዚአብሔርም ከአንተ ዘንድ የሚሻው ምንድር ነው? ፍርድን ታደርግ ዘንድ፥ ምሕረትንም ትወድድ 
ዘንድ፥ ከአምላክህም ጋር በትሕትና ትሄድ ዘንድ አይደለምን?” (ሚክያስ 6÷8)። 
 

ዖዝያ ግን እግዚአብሔር ከፍ ከፍ ባደረገው ጊዜ፣ ከአምላኩ ጋር በትሕትና ከመሄድ ይልቅ፣ ልቡ ታበየ። ትዕቢት ደግሞ 
የትኅትና ተቃራኒ ነው። 
 



ከዚህ ንጉሥ ታሪክ የምንማረው ሌላ ትልቅ ትምህርት፣ እግዚአብሔር ባስቀመጠን ኃላፊነትና ሥፍራ መቆም እንጂ፣ ከዚያ 
አልፈን በማያገባን ወይም ባልተሰጠን ኃላፊነትና ሥፍራ መገኘት እንደ ሌለብን ነው።  እግዚአብሔር የሥርአት አምላክ እንጂ 
የሁከት አምላክ አይደለም። ሁሉ እንደ ወደደ የፈለገውን የሚያደርግ ከሆነ ሥርአተ-አልበኝነት ነገሠ ማለት ነው።  
እያንዳንዳችን በክርስቶስ አካል ውስጥ እንደ አንድ ብልት የራሳችን ቦታና ኃላፊነት አለን። ያንን ሥፍራችንን ማወቅና በዚያ 
ሥፍራ መቆም ይጠበቅብናል። ከዚያ አልፈን ባልተሰጠን ሥፍራ ጣልቃ ስንገባ፣ የእግዚአብሔርን ተግሳጽና ቁጣ በራሳችን ላይ 
ለማምጣት እንችላለን።  
 
ስለዚህ ነው፣ ጳውሎስ ለጢሞቲዎስ፣ “ብዘገይ ግን፣ በእግዚአብሔር ቤት መኖር እንዴት እንደሚገባ ታውቅ ዘንድ እጽፍልሃለሁ፣” 

የሚለው (1 ጢሞ. 3÷15)። በእግዚአብሔር ቤት ያለንን ሚና እና ሥፍራ አውቀን እንደሚገባ በትኅትናና በፍቅር መመላለስ 
አለብን። 
 
ስለ መላእክት እንኳን ሲናገር፣ “መኖሪያቸውንም የተዉትን እንጂ የራሳቸውን አለቅነት ያልጠበቁትን መላእክት በዘላለም እስራት 
ከጨለማ በታች እስከ ታላቁ ቀን ፍርድ ድረስ ጠብቆአቸዋል” ይላል (ይሁዳ 1÷6)። 
“ታላቁም ካህን ዓዛርያስ ካህናቱም ሁሉ ተመለከቱት፥ እነሆም፥ በግምባሩ ላይ ለምጽ ነበረ፤ ፈጥነውም አባረሩት፥ እርሱም ደግሞ 
እግዚአብሔር ቀሥፎት ነበርና ይወጣ ዘንድ ቸኰለ። ንጉሡም ዖዝያን እስኪሞት ድረስ ለምጻም ነበረ፤ ለምጻምም ሆኖ ከእግዚአብሔር 
ቤት ተቈርጦአልና በተለየ ቤት ይቀመጥ ነበር፤ ልጁም ኢዮአታም በንጉሡ ቤት ላይ ሆኖ በምድሩ ሕዝብ ላይ ይፈርድ ነበር” (2ኛ ዜና. 
26÷20-21)። 
 
 
2ኛ ነገ. 15÷8-31:- በእስራኤል ላይ በአጭር ጊዜ ውስጥ ስድስት ነገሥታት፣ አንዱ ሌላውንን እየገደል እንደ ነገሡ፤ 
 
ሰይፍን የሚያነሳ በሰይፍ ይጠፋል፤ እንደሚባለው፣ በዚህ ክፍል ከስድስቱ ነገሥታት አምስቱ የነገሡት ከእነርሱ በፊት 
የነበረውን ንጉሥ በመግደል ነበረ። በአብዛኛው የአገራችንን ፖለቲካ የሚያንጸባርቅ ታሪክ ነው። ሁሉም በእግዚአብሔር ፊት 
ክፉ ያደረጉ ናቸው። 
 

• ዘካሪያስ፦ ለ6 ወር ነገሠ - የኢዩ አራተኛ ትውልድ፤ 
“ለኢዩ፦ ልጆችህ እስከ አራት ትውልድ ድረስ በእስራኤል ዙፋን ላይ ይቀመጣሉ ተብሎ የተነገረው የእግዚአብሔር ቃል ይህ 
ነበረ፤ እንዲሁም ሆነ።” 2ኛ ነገ. 15÷12 

• ሰሎም፦ ዘካሪያስን ገድሎ ለ1 ወር ነገሠ፦  

• ምናሔም፦ ሰሎምን ገድሎ ለ10 ዓመት ነገሠ፦ የአሦር ንጉሥ ፎሐ በእስራኤል ላይ ወጣ፣ ምናሔም ገበረለት፣ (2ኛ 
ነገ. 15÷19) 

• ፋቂስያስ፦ የምናሔ ልጅ በፋንታው ለ2 ዓመት ነገሠ፦ - ከስድስቱ መሐከል ልጁ የነገሠለት ምናሔ ብቻ ነበረ።  

• የሠራዊቱ አለቃ ፋቁሔ፣ ፋቂስያስን ገድሎ ለ20 ዓመት ነገሠ፦ - ወደ አሦር መፍለስ ተጀመረ፤ 
“በእስራኤልም ንጉሥ በፋቁሔ ዘመን የአሦር ንጉሥ ቴልጌልቴልፌልሶር መጥቶ ዒዮንና አቤልቤትመዓካን፥ ያኖዋንም፥ ቃዴስንና 
አሶርንም፥ ገለዓድንና ገሊላንም፥ የንፍታሌምን አገር ሁሉ ወሰደ፤ ወደ አሦርም አፈለሳቸው።” 2ኛ ነገ. 15÷29 

• ሆሴዕ ፋቁሔን ገድሎ ለ9 ዓመት ነገሠ፦ (2ኛ ነገ. 17÷1) 
 
 
2ኛ ነገ. 15÷32-38:- የይሁዳ ንጉሥ ኢዮአታም፤ ተጓዳኝ ንባብ 2ኛ ዜና 27÷1-9  
 
ኢዮአታም፣ የንጉሥ ዖዝያን ልጅ ሲሆን፣ “በእግዚአብሔር ፊት ቅን ነገር አደረገ፤ አባቱ ዖዝያን እንዳደረገ ሁሉ እንዲሁ አደረገ።” 2ኛ 
ነገ. 15÷34 
“አባቱም ዖዝያን እንዳደረገ ሁሉ በእግዚአብሔር ፊት ቅን ነገር አደረገ፤ ነገር ግን ወደ እግዚአብሔር መቅደስ አልገባም፤ ሕዝቡም ገና 
ይበድል ነበር።” 2ኛ ዜና. 27÷2 
‘ነገር ግን ወደ እግዚአብሔር መቅደስ አልገባም’ የሚለው ቃል፣ አባቱ ወደ መቅደስ ገብቶ የማይገባውን እንዳደረገ አላደረገም ለማለት 
ነው።  የአባቱን በጎ ምግባር እንጂ፣ ክፉውን አልተከተለም ነበር። በዚህም መልካም አካሄዱ፣ “ኢዮአታምም በአምላኩ በእግዚአብሔር 
ፊት መንገዱን አቅንቶአልና በረታ” (2ኛ ዜና. 27÷6)፤ ተብሎ ተመስክሮለታል። 
 



 
2ኛ ነገ. 16÷1-20:- የይሁዳ ንጉሥ ኢዮአታም ልጅ አካዝ ታሪክ፤ ተጓዳኝ ንባብ 2ኛ ዜና 28÷1-27፤ 
 
አካዝ፣ ወደ ፊት ታሪኩን ከምናጠናው፣ የእርሱ የልጅ ልጅ ከሆነው ከምናሴ ቀጥሎ፣ እጅግ ክፉ ሥራ የሠራ የይሁዳ ንጉሥ 
ነው። ከምናሴም ይልቅ የሚብስበት አንድ ነገር ቢኖር፣ ምናሴ፣ እግዚአብሔር ለጠላት ምርኮ አድርጎ አሳልፎ በሰጠው ጊዜ፣ 
ተጸጽቶ ንሥሐ በመግባት ወደ እግዚአብሔር የተመለሰ ንጉሥ ሲሆን፣ አካዝ ግን እግዚአብሔር በቀጣውና ባስጨነቀው መጠን 
በክፋት እየባሰ የሄደ ክፉ ንጉሥ ነበረ። 
 
“አካዝ መንገሥ በጀመረ ጊዜ የሀያ ዓመት ጕልማሳ ነበረ፤ በኢየሩሳሌምም አሥራ ስድስት ዓመት ነገሠ፤ እንደ አባቱም እንደ ዳዊት 
በአምላኩ በእግዚአብሔር ፊት ቅን ነገር አላደረገም። ነገር ግን በእስራኤል ነገሥታት መንገድ ሄደ፤ ደግሞም እግዚአብሔር ከእስራኤል 
ልጆች ፊት እንዳሳደዳቸው እንደ አሕዛብ ርኵሰት ልጁን በእሳት አሳለፈው።” 2ኛ ነገ. 16÷2-3 
 
በ2ኛ ዜና. 28÷3 “ልጆቹን በእሳት አቃጠለ” ነው የሚለው።  ከአንድ በላይ ልጆቹን ለአሕዛብ አማልክት ያቃጠለ ክፉ ነጉሥ 
ነበረ። 
 
እግዚአብሔርም፣ በሶርያ ንጉሥ እጅ፣ እንዲሁም በእስራኤል ንጉሥ እጅ አሳልፎ ሰጠው (2ኛ ዜና. 28÷6-8)። 
“የአባቶቻቸውንም አምላክ እግዚአብሔርን ትተው ነበርና የሮሜልዩ ልጅ ፋቁሔ በአንድ ቀን ከይሁዳ መቶ ሀያ ሺህ ገደለ፤ ሁሉም ጽኑዓን 
ነበሩ” (2ኛ ዜና. 28÷6)። በአንድ ቀን፣ መቶ ሺህ ጽኑዓን ሞቱ! ከዚህ በላይ መቅሰፍት ምን አለ? 
 

ዜና መዋዕል፣ ከዚህ በፊት እንደ ጠቀስነው፣ የይሁዳን ነገሥታት ታሪክ በዝርዝር የሚያስረዳ እንደ መሆኑ፣ በ2ኛ ዜና 28 ላይ 
የአካዝን ታሪክ በሠፊው ጽፎልናል። መቶ ሺህ ከመገደላቸው በላይ፣ የእስራኤል ሰዎች፣ ሁለት መቶ ሺህ ሴቶችን፣ ወንዶችና 
ሴቶች ልጆችንም ማርከው ወደ ሰማርያ ወስደው ነበረ።  ይህም ድርጊታቸው በእግዚአብሔር ዘንድ ቀይ መስመርን ያለፈ 
አካሄድ ስለ ነበረ፣ እግዚአብሔር ነቢዩ ዖዴድን ልኮ፣  
 
“ወደ ሰማርያም የሚመጣውን ጭፍራ ሊገናኘው ወጣ፥ እንዲህም አላቸው፦ እነሆ፥ የአባቶቻችሁ አምላክ እግዚአብሔር ይሁዳን ስለ 
ተቈጣ በእጃችሁ አሳልፎ ሰጣቸው፥ እናንተም ወደ ሰማይ በሚደርስ ቍጣ ገደላችኋቸው። አሁንም የይሁዳንና የኢየሩሳሌም ልጆች 
ባሪያዎች ሆነው ይገዙላችሁ ዘንድ ታስባላችሁ፤ ነገር ግን አምላካችሁን እግዚአብሔርን የበደላችሁት በደል በእናንተ ዘንድ የለምን? አሁንም 
ስሙኝ፤ የእግዚአብሔር ቍጣ በላያችሁ ነድዶአልና ከወንድሞቻችሁ የወሰዳችኋቸውን ምርኮኞች መልሱ” (2ኛ ዜና. 28÷9-11)፤ በማለት 
ተቃወማቸው። ሌሎችም ከኤፍሬም የነበሩ አለቆች፣ የነቢዩን ቃል በመስማት ተቃውሟቸውን አሰሙ። ሠራዊቱም 
የእግዚአብሔርን ተግሳጽ በመስማት ምርኮኞቹን ተዉአቸው። 
 
እስራኤላዊያን፣ የዚህን ነቢይ ቃል በመስማትና እግዚአብሔርን በመፍራት፣ ያደረጉት ነገር የሚያስደንቅ ነው።  
 
“በስማቸውም የተጻፉ ሰዎች ተነሥተው ምርኮኞቹን ወሰዱ፥ በመካከላቸውም ራቁታቸውን ለነበሩት ሁሉ ከምርኮው አለበሱአቸው፥ 
አጎናጸፉአቸውም፥ ጫማም በእግራቸው አደረጉላቸው፥ መገቡአቸውም፥ አጠጡአቸውም፥ ቀቡአቸውም ደካሞቹንም ሁሉ በአህዮች ላይ 
አስቀመጡአቸው፥ ዘንባባም ወዳለበት ከተማ ወደ ኢያሪኮ ወደ ወንድሞቻቸው አመጡአቸው ወደ ሰማርያም ተመለሱ” (2ኛ ዜና. 
28÷15)። 
 
አንዳንድ ጊዜ፣ በአመጽ ውስጥ ያሉትን ወንድሞቻችንን እግዚአብሔር ሲቀጣ፣ እኛ ምንም በደል የሌለብን ይመስል፣ 
በወንድሞቻችን ላይ ከመጠን ያለፈ ፍርድን የምናወርድበት ጊዜ አለ። በዚያን ጊዜ፣ ነቢዩ የጠየቀውን ጥያቄ፣ ራሳችንን መጠየቅ 
ይረዳናል። “አምላካችሁን እግዚአብሔርን የበደላችሁት በደል በእናንተ ዘንድ የለምን?” 
 
አንድ ሰው እግዚአብሔርን መፍራት በመተዉ ቅጣት ሲደርስበት፣ ሌሎቻችን ፍርዱን ለእግዚአብሔር ትተን ቸርነትንና 
ምኅረትን ማድረግ ይገባናል። 
 
“ሁሉን የሚችለውን የአምላክን መፍራት ለሚተው፥ ለመዛል ለቀረበው ስንኳ ወዳጁ ቸርነትን ሊያሳይ ይገባል” (ኢዮብ 6÷14)። 

 
ንጉሥ አካዝ፣ እግዚአብሔር በቀጣውና ባስጨነቀው ጊዜ ወደ እግዚአብሔር ከመመለስ ይልቅ፣ 



“በዚያን ጊዜም ንጉሡ አካዝ እርዳታ ፈልጎ ወደ አሦር ንጉሥ ላከ፤ ... የይሁዳም ንጉሥ አካዝ እግዚአብሔርን ክዷልና፥ ከእርሱም እጅግ 
ርቆአልና እግዚአብሔር ስለ እርሱ ይሁዳን አዋረደው።...  የአሦርም ንጉሥ ቴልጌልቴልፌልሶር መጥቶ አስጨነቀው እንጂ አልረዳውም።
..... ይህም ንጉሥ አካዝ በተጨነቀ ጊዜ እግዚአብሔርን መበደል አበዛ” (2ኛ ዜና. 28÷16-22)። 
 
የአሦርን ንጉሥ ለመገናኘት ወደ ደማስቆ ሄዶ፣ በዚያ ያየውን መሠዊያ በሰማሪያ እንዲሠራ ምሳሌውን  ወደ ካህኑ ወደ ኦርያ 
ላከ።  
 
“ካህኑም ኦርያ መሠዊያ ሠራ፤ ንጉሡ አካዝ ከደማስቆ ልኮ እንዳዘዘው ሁሉ እንዲሁ ካህኑ ኦርያ ንጉሡ አካዝ ከደማስቆ እስኪመጣ ድረስ 
ሠራው።” 2ኛ ነገ. 16÷11  
 
እግዚአብሔርን ፈርተው ሳይሆን፣ ለምድራዊ ንጉሥ አጎብድደው፣ የሐሰት መሰዊያን የሚሠሩ ስንት ሐሰተኛ ካህናት በዘመናችን 
አሉ? በእግዚአብሔር ቤት የነበረውን የናስ መሠዊያ ፈቀቅ አድርጎ፣ ይህንን የባዕድ መሠዊያ በእግዚአብሔር ቤት አኖረ። 
 
“በእግዚአብሔርም ፊት የነበረውን የናሱን መሠዊያ ከመቅደሱ ፊት ከመሠዊያውና ከእግዚአብሔር ቤት መካከል ፈቀቅ አድርጎ 
በመሠውያው አጠገብ በሰሜን በኩል አኖረው። ንጉሡም አካዝ፦ የሚቃጠለውን የጥዋት መሥዋዕት፥ የማታውንም የእህሉን ቍርባን፥ 
የንጉሡንም የሚቃጠለውን መሥዋዕትና የእህሉን ቍርባን፥ ለአገሩም ሕዝብ የሚሆን የሚቃጠለውን መሥዋዕትና የእህሉን የመጠጡንም 
ቍርባን በታላቁ መሠዊያ ላይ አቅርብ የሚቃጠለውንም መሥዋዕት ደም ሁሉ የሌላ መሥዋዕቱንም ደም ሁሉ ርጭበት የናሱ መሠዊያ 
ግን እኔ እጠይቅበት ዘንድ ይሁን ብሎ ካህኑን ኦርያን አዘዘው። ካህኑ ኦርያ ንጉሡ አካዝ እንዳዘዘው ሁሉ እንዲሁ አደረገ።”  2ኛ ነገ. 
16÷14-16 
 
የእግዚአብሔርን ቤት ሥርአት አዛባ፣ በእግዚአብሔር ቤት ውስጥ የነበሩትንም ዕቃዎች ሰባበረ። 
 
“ንጉሡም አካዝ የመቀመጫዎችን ክፈፍ ቈረጠ፥ ከእነርሱም የመታጠቢያውን ሰኖች ወሰደ፤ ኵሬውንም ከበታቹ ከነበሩት ከናሱ በሬዎች 
አወረደው፥ በጠፍጣፋውም ድንጋይ ላይ አኖረው።” 2ኛ ነገ. 16÷17 
 
“ለመቱትም ለደማስቆ አማልክት፦ የሶርያን ነገሥታት አማልክት ረድተዋቸዋልና እኔን ይረዱ ዘንድ እሠዋላቸዋለሁ ብሎ ሠዋላቸው። ነገር 
ግን ለእርሱና ለእስራኤል ሁሉ እንቅፋት ሆኑ። አካዝም የእግዚአብሔርን ቤት ዕቃዎች ሁሉ ወስዶ ሰባበራቸው፥ የእግዚአብሔርንም ቤት 
ደጅ ቈለፈ፤ በኢየሩሳሌምም ማዕዘን ሁሉ መሠዊያ ሠራ።’ 2ኛ ዜና. 28÷23-24 
 
በደርግ ዘመን፣ እግዚአብሔር የለም የሚለውን ፍልስፍና ከኮሚኒስት አገሮች ተውሰው፣ የማርክስ፣ የሌኒንና፣ የኤንግልስ ምስል 
በአብዮት አደባባይ በትልቁ ተሰቅሎ፣ በየቦታው የነበሩ ወንጌላዊያን አብያተ ክርስቲያኖች ደግሞ ተወርሰውና ለተለያዩ ጉዳዮች 
መፈንጫ ሆነው፣ አንዳንዶቹም ተቆልፈው የነበረበትን ዘመን የሚያስታውስ ታሪክ ነው።  
እግዚአብሔር ከእንደዚህ አይነት ንጉሥ (መንግሥት) ይጠብቀን ማለት ነው። 
 
“አካዝም ከአባቶቹ ጋር አንቀላፋ፥ በዳዊትም ከተማ ከአባቶቹ ጋር ተቀበረ ልጁም ሕዝቅያስ በእርሱ ፋንታ ነገሠ።” 2ኛ ነገ. 16÷20 
 
 
2ኛ ነገ. 17÷1-23:- የመጨረሻው የእስራኤል ንጉሥ ሆሴዕ ታሪክ፤ እስራኤል በአሦር መማረኩና መፍለሱ፣  
 
በ2ኛ ነገሥት 15 እንዳየነው፣ ሆሴዕ ፋቁሔን ገድሎ የነገሠ ንጉሥ ነበረ። ይህም ንጉሥ እንደ አብዛኛዎቹ የእስራኤል ነገሥታት 
‘በእዚአብሔር ፊት ክፉ አደረገ’ የተባለለት ንጉሥ ነበረ። የክፋቱ መጠን ግን፣ “ከእርሱ አስቀድመው እንደ ነበሩት እንደ 
እስራኤል ነገሥታት አይደለም” ይላል (2ኛ ነገ. 17÷2)። 
 
እግዚአብሔር፣ የሰውን ሁሉ ሥራ፣ ክፉም ሆነ መልካም የሚመዝን አምላክ ነው። ክፋም ሆነ መልካም፣ የሰውን ሁሉ ሥራ 
ይመዝናል። የእግዚአብሔር ፍርድም እንደ ሰዎች ክፉ ሥራ መጠን እንደ ሆነ የእግዚአብሔር ቃል ይነግረናል (ኢሳ. 59÷18፣ 
ሕዝ. 36÷19፣ ራእይ 20÷12)። በክርስቶስ ያሉ ብቻ ኩነኔ (ፍርድ) የለባቸውም፤ ክርስቶስ ፍርዳችንን ወስዶልናልና። 
 
“የአሦርም ንጉሥ ስልምናሶር በእርሱ ላይ ወጣ፤ ሆሴዕም ተገዛለት፥ ግብርም አመጣለት። የአሦርም ንጉሥ በሆሴዕ ላይ ዓመፅ አገኘ፤ 
መልእክተኞችን ወደ ግብጽ ንጉሥ ወደ ሴጎር ልኮ ነበርና እንደ ልማዱም በየዓመቱ ለአሦር ንጉሥ ግብር አልሰጠምና ስለዚህ የአሦር 



ንጉሥ ይዞ በወህኒ ቤት አሰረው። የአሦርም ንጉሥ በምድር ሁሉ ላይ ወጣ፥ ወደ ሰማርያም ወጥቶ ሦስት ዓመት ከበባት። በሆሴዕ 
በዘጠኝኛው ዓመት የአሦር ንጉሥ ሰማርያን ወሰደ፥ እስራኤልንም ወደ አሦር አፈለሰ፥ በአላሔና በአቦር በጎዛንም ወንዝ በሜዶንም ከተሞች 
አኖራቸው።”  2ኛ ነገ. 17÷3-6 
 

2ኛ ነገ. 17÷7-23 እግዚአብሔር እስራኤልን ለአሦር አሳልፎ የሰጠበትን ምክንያቶች ይነግረናል። 

• የአሕዛብን ባዕድ አማልክት አመለኩ፣ 

• የነቢያቱን ቃል እምቢ አሉ፣ 

• ከአባቶቻቸው ጋር ያደረገውን ቃል ኪዳን ናቁ፣ 

• የአምላካቸውን የእግዚአብሔርን ትእዛዝ ተዉ፣ 

• ወንዶችና ሴቶች ልጆቻቸውን በእሳት አሳለፉአቸው፥ 

• ምዋርተኞችና አስማተኞችም ሆኑ፥ 
 

“ወንዶችና ሴቶች ልጆቻቸውን በእሳት አሳለፉአቸው፥ ምዋርተኞችና አስማተኞችም ሆኑ፥ ያስቈጡትም ዘንድ በእግዚአብሔር ፊት ክፉ 
ነገር ለማድረግ ራሳቸውን ሸጡ።” 2ኛ ነገ. 17÷17 
“እስራኤልም እስከ ዛሬ ድረስ ከምድሩ ወደ አሦር ፈለሰ።” 2ኛ ነገ. 17÷23 

 
 
2ኛ ነገ. 17÷24-41:- የአሦር ንጉሥ አሕዛብን አምጥቶ በሰማሪያ ማስፈሩ፣  
 
የአሦር ንጉሥ፣ እስራኤልን ከሰማሪያ ወደ አሦር አፍልሶ፣ ከተለያዩ የአሕዛብ ከተሞች ደግሞ አሕዛብን ወደ ሰማሪያ አመጣ። 
“በዚያም መቀመጥ በጀመሩ ጊዜ እግዚአብሔርን አይፈሩትም ነበር፤ እግዚአብሔርም አንበሶች ሰደደባቸው፥ ይገድሉአቸውም ነበር። 
ስለዚህም ለአሦር ንጉሥ፦ ያፈለስኻቸው፥ በሰማርያም ከተሞች ያኖርኻቸው የአገሩን አምላክ ወግ አላወቁም፤ የአገሩን አምላክ ወግ 
አላወቁምና አንበሶችን ሰድዶባቸዋል፥ እነሆም፥ ገደሉአቸው ብለው ተናገሩት። የአሦርም ንጉሥ፦ ከዚያ ካመጣችኋቸው ካህናት አንዱን 
ውሰዱ ሄዶም በዚያ ይቀመጥ፥ የአገሩንም አምላክ ወግ ያስተምራቸው ብሎ አዘዘ። ከሰማርያም ካፈለሱአቸው ካህናት አንዱ መጥቶ 
በቤቴል ተቀመጠ፥ እግዚአብሔርንም እንዴት እንዲፈሩት ያስተምራቸው ነበር” (2ኛ ነገ. 17÷24-28)። 
 
የሚገርም ታሪክ ነው። የእግዚአብሔር ሕግና ካህናት እያላቸው እግዚአብሔርን ያልፈሩት እስራኤላውያን ተማርከው ወደ 
አሦር ሲፈልሱ፣ ከእግዚአብሔር ጋር ቃል ኪዳን የሌላቸው አሕዛብ ደግሞ ከሩቅ አገር መጥተው፣ እግዚአብሔርን መፍራት 
የሚያስተምራቸው ካህን ተቀጥሮላቸው፣ እግዚአብሔርን መፍራት መማር ጀመሩ። 
 
“አምላክ ባልሆነው አስቀኑኝ፤ 
በምናምንቴዎቻቸውም አስቈጡኝ፤ 
እኔም ሕዝብ ባልሆነው አስቀናቸዋለሁ፤ 
በማያስተውል ሕዝብ አስቈጣቸዋለሁ።” (ዘዳ. 32÷21) 

 
እነዚህ አሕዛብ፣ ምንም ካህኑ እግዚአብሔርን መፍራት ቢያስተምራቸውና፣ በአንበሶች መገደላቸው ቢያቆምም፣ 
አማልክቶቻቸውን ማምለክ ግን ማቆም አልቻሉም። 
 
“አዋውያንም ኤልባዝርንና ተርታቅን ሠሩ፤ የሴፈርዋይም ሰዎችም ለሴፈርዋይም አማልክት ለአድራሜሌክና ለአነሜሌክ ልጆቻቸውን 
በእሳት ያቃጥሉ ነበር። እግዚአብሔርንም ይፈሩ ነበር፥ ከመካከላቸውም ለኮረብታው መስገጃዎች ካህናት አደረጉ፥ በኮረብታውም 
መስገጃዎች ይሠዉ ነበር። እግዚአብሔርንም ሲፈሩ ከመካከላቸው እንደ ፈለሱት እንደ አሕዛብ ልማድ አምላካቸውን ያመልኩ ነበር” (2ኛ 
ነገ. 17÷31-33)። 
 
 በአዲስ ኪዳን፣ በዮሐንስ ወንጌል ምዕራፍ አራት፣ የሰማሪያዊቷን ሴት ታሪክ ስናነብ፣  
 
“ስለዚህ ሳምራዊቲቱ፦ አንተ የይሁዳ ሰው ስትሆን ሳምራዊት ሴት ከምሆን ከእኔ መጠጥ እንዴት ትለምናለህ? አለችው፤ አይሁድ 
ከሳምራውያን ጋር አይተባበሩም ነበርና” ይላል (ዮሐ. 4÷9)። 

 



በሌላም ቦታ፣ ጌታ ለዚያች ከነናዊት ሴት፣ “የልጆችን እንጀራ ይዞ ለቡችሎች መጣል አይገባም” (ማቴ. 15÷26) ሲላት፣ መሳደቡ 
ሳይሆን፣የሰማሪያ ሰዎች አምልኮታቸው የተደባለቀ ስለ ነበረ፣ አይሁዳዊያን የሚያዩአቸው እንደ ውሻ ነበረ። የጌታ አላማ፣ 
ባህሉን የሚያንጸባርቅ አባባል በመጠቀም፣ በውስጧ ያለውን የከበረ እምነት ለማውጣት ነበረ። 
 
እነዚህ የአዲስ ኪዳን ክፍሎች፣ ጌታ በነበረበት ጊዜ እንኳን፣ በሰማሪያ ለመኖር የፈለሱት አሕዛብ፣ በአንድ በኩል እግዚአብሔርን 
እንፈራለን የሚሉ፣ በሌላ በኩል ደግሞ የአሕዛብ አማልክትን የሚያመልኩ፣ ጉራማይሌ ልምምድ ያላቸው እንደ ነበሩ ያሳያል። 
አይሁዳዊያንም ይንቋቸው የነበረው በዚህ ምክንያት ነበረ። 
 
“እነዚህም አሕዛብ እግዚአብሔርን ይፈሩ ነበር፤ ደግሞም የተቀረጹ ምስሎቻቸውን ያመልኩ ነበር፤ ልጆቻቸውም የልጅ ልጆቻቸውም 
አባቶቻቸው እንዳደረጉ እንዲሁ እስከ ዛሬ ድረስ ያደርጋሉ” (2ኛ ነገ. 17÷41)። 

 
 
2ኛ ነገ. 18÷1 እስከ 20÷21:- የይሁዳ ንጉሥ ሕዝቅያስ ታሪክ፤ ተጓዳኝ ንባብ 2ኛ ዜና 29 እስከ 32፣ ኢሳ. ምዕ. 36 እስከ 39  
 
ሕዝቅያስ “ከእርሱም በኋላ ከእርሱም በፊት ከነበሩት ከይሁዳ ነገሥታት ሁሉ እርሱን የሚመስል አልነበረም።” ተብሎ 
የተጻፈለት አስደናቂ ንጉሥ ነው።  ይህ አባባል ንጉሥ ዳዊትንም ይጨምር አይጨምር እርግጠኛ አይደለንም፣ ምክንያቱም፣ 
“እርሱም አባቱ ዳዊት እንዳደረገው ሁሉ በእግዚአብሔር ፊት ቅን ነገርን አደረገ” (2ኛ ነገ. 18÷3) ይላል። ዳዊት ደግሞ፣ የይሁዳ 
ብቻ ንጉሥ ሳይሆን፣ እስራኤል ለሁለት ከመከፈሉ በፊት የነበረ የአሥራ ሁለቱም ነገዶች ንጉሥ ነበረ። 
 
“በእስራኤልም አምላክ በእግዚአብሔር ታመነ፤ ከእርሱም በኋላ ከእርሱም በፊት ከነበሩት ከይሁዳ ነገሥታት ሁሉ እርሱን የሚመስል 
አልነበረም። ከእግዚአብሔርም ጋር ተጣበቀ፥ እርሱንም ከመከተል አልራቀም፥ እግዚአብሔርም ለሙሴ ያዘዘውን ትእዛዛቱን ጠበቀ።” 
(2ኛ ነገ. 18÷5-6) 

 
በዚህ በ2ኛ ነገሥት ከምዕራፍ 18 እስከ 20፣ እንዲሁም በተጓዳኝ፣ በ2ኛ ዜና. 29 እስከ 31 እና በኢሳያስ 36 እስከ 39፣ 
በምናነበው አስደናቂ የንጉሥ ሕዝቅያስ ታሪክ ውስጥ፣ አራት ዋና ዋና ተዋንያንን እናያለን። 
 

1. አንድ ንጉሥ፦ የይሁዳ ንጉሥ ሕዝቅያስ፣ 
2. አንድ ጠላት፦ የአሦር ንጉሥ ሰናክሬም፣ 
3. አንድ ነቢይ፦ ነቢዩ ኢሳያስ፣ 
4. አንድ እውነተኛ አምላክ፦ የእስራኤል አምላክ፤ 

 
በእነዚህ አራት ተዋንያን አማካይነት የተከናወነውን ይህን አስደናቂ ታሪክ እንመልከት። 
 
ሀ. በይሁዳ ንጉሥ ሕዝቅያስ የተከናወኑ የተሐድሶ ሥራዎች፣ 

• አባቱ ንጉሥ አካዝ ቆልፎ የነበረውን (2ኛ ዜና. 28÷24) የእግዚአብሔርን ቤት ከፈተ።  
“በነገሠም በመጀመሪያው ዓመት በመጀመሪያው ወር የእግዚአብሔርን ቤት ደጆች ከፈተ፣ አደሳቸውም” (2ኛ ዜና. 29÷3)። 
 

• የእስራኤልን አምላክ አምልኮ አደሰ፤ 
“በኮረብታም ያሉትን መስገጃዎች አስወገደ፥ ሐውልቶችንም ቀለጣጠመ፥ የማምለኪያ ዐፀዶቹንም ቈረጠ፤ የእስራኤልም ልጆች 
እስከዚህ ዘመን ድረስ ያጥኑለት ነበርና ሙሴ የሠራውን የናሱን እባብ ሰባበረ፤ ስሙንም ነሑሽታን ብሎ ጠራው።” 2ኛ ነገ. 
18÷4 

 

• ካህናቱንና ሌዋውያኑን አደራጀ፤ 
“ካህናቱንና ሌዋውያኑንም አስመጣ፥ በምሥራቅ በኩል ባለው አደባባይም ሰበሰባቸው፥ እንዲህም አላቸው፦ ሌዋውያን ሆይ፥ 
ስሙኝ ተቀደሱ፥ የአባቶቻችሁንም አምላክ የእግዚአብሔርን ቤት ቀድሱ፤ ርኩሱን ነገር ሁሉ ከመቅደሱ አስወግዱ።” 2ኛ ዜና. 
29÷4-5 

 

• የአምልኮና የዝማሬ አገልግሎትን አደሰ፤ 



ሕዝቅያስ አንድ የታወቀበት የተሐድሶ አካባቢ ቢኖር፣ በዳዊት ሕይወት የምናየውን የአምልኮና የዝማሬ አገልግሎት 
እንዲመለስ ማድረጉ ነው።  
 
“ሌዋውያንም የዳዊትን የዜማ ዕቃ ይዘው፥ ካህናቱም መለከቱን ይዘው ቆመው ነበር። ሕዝቅያስም የሚቃጠለውን መሥዋዕት 
በመሠዊያው ላይ ያሳርጉ ዘንድ አዘዘ፤ የሚቃጠለውም መሥዋዕት ማረግ በተጀመረ ጊዜ የእግዚአብሔር መዝሙር ደግሞ 
ተጀመረ፥ መለከቱም ተነፋ፥ የእስራኤልም ንጉሥ የዳዊት ዜማ ዕቃ ተመታ። ጉባኤውም ሁሉ ሰገዱ፥ መዘምራኑም ዘመሩ፥ 
መለከተኞችም ነፉ የሚቃጠለው መሥዋዕት እስኪፈጸም ድረስ ይህ ሁሉ ሆነ።፤ ማቅረቡንም በፈጸሙ ጊዜ ንጉሡና ከእርሱ 
ጋር የነበሩ ሁሉ አጐነበሱ ሰገዱም። ንጉሡም ሕዝቅያስና አለቆቹ ሌዋውያንን በዳዊትና በባለ ራእዩ በአሳፍ ቃል እግዚአብሔርን 
ያመሰግኑ ዘንድ አዘዙ። በደስታም አመሰገኑ፥ አጐነበሱም ሰገዱም።” (2ኛ ዜና. 29÷4-5) 
 

• ከንጉሥ ሰሎሞን ጀምሮ ታይቶ የማይታወቅ ታላቅ የፋሲካ በዓል አደረገ።  
 
“ለእስራኤልም አምላክ ለእግዚአብሔር ፋሲካ ያደርጉ ዘንድ ወደ እግዚአብሔር ቤት ወደ ኢየሩሳሌም እንዲመጡ ሕዝቅያስ 
ወደ እስራኤልና ወደ ይሁዳ ሁሉ ላከ፥ ደግሞም ወደ ኤፍሬምና ወደ ምናሴ ደብዳቤ ጻፈ።.... በኢየሩሳሌምም ታላቅ ደስታ 
ሆነ፤ ከእስራኤል ንጉሥ ከዳዊት ልጅ ከሰሎሞን ዘመን ጀምሮ እንደዚህ ያለ በዓል በኢየሩሳሌም አልተደረገም ነበር” (2ኛ ዜና. 
29÷1፣ 26)። 

 

• የዐሥራትና በኹራትን ስርአት አደሰ። 
ካህናቱና ሌዋውያኑ በእግዚአብሔር ቤት በነጻነት ማገልገል እንዲችሉ፣ ሕዝቡ ወደ እግዚአብሔር ቤት ስጦታ ያመጡ 
ዘንድ አዘዘ። 
 
“በእግዚአብሔርም ቤት ለአገልግሎት እንዲጸኑ ለካህናቱና ለሌዋውያን ክፍላቸውን ይሰጡ ዘንድ በኢየሩሳሌም የሚኖሩትን 
ሕዝብ አዘዘ። ይህንም ነገር እንዳዘዘ የእስራኤል ልጆች የእህሉንና የወይኑን ጠጅ የዘይቱንና የማሩንም፥ የእርሻውንም ፍሬ ሁሉ 
በኵራት ሰጡ፤ የሁሉንም አሥራት አብዝተው አቀረቡ። .... ከሳዶቅም ወገን የሆነ ዋነኛው ካህን ዓዛሪያስ፦ ሕዝቡ ቍርባኑን 
ወደ እግዚአብሔር ቤት ማቅረብ ከጀመረ ወዲህ በልተናል፥ ጠግበናልም፥ እግዚአብሔር ሕዝቡን ባርኮአልና ብዙ ተርፎአል፤ 
የተረፈውም ይህ ክምር ትልቅ ነው ብሎ ተናገረ።” (2ኛ ዜና. 31÷4, 10)። 
 

• የእግዚአብሔርን ቃል ከማደራጀት አንጻርም አስተዋጽዖ አድርጓል፤ 
“እነዚህም ደግሞ የይሁዳ ንጉሥ የሕዝቅያስ ሰዎች የቀዱአቸው የሰሎሞን ምሳሌዎች ናቸው።” ምሳሌ 25÷1 
ይህ ጥቅስ፣ ንጉሥ ሕዝቅያስ የእግዚአብሔርን ቃል የሚቀዱ (copy የሚያደርጉ) ሰዎችን በማደራጀት ትልቅ 
አስተዋጽዖ እንደ ነበረው ይነግረናል። 
 

ለ. በአሦር ንጉሥ የተደረገ ማስፈራራትና ትዕቢት፣  
 

የሕዝቅያስ አባት አካዝ፣ የአሦርን ንጉሥ በመማጸንና ገጸ በረከት በመስጠት ገብሮለት እንደ ነበረ፣ የአሦራዊያንንም 
አማልክት እንዳመለከ በ2ኛ ነገ. 16÷7-13 አይተናል። ሕዝቅያስ በነገሠ ጊዜ ግን፣ በአሦር ንጉሥ ላይ አመጸ። 
“እግዚአብሔርም ከእርሱ ጋር ነበረ፥ የሚሄድበትም መንገድ ተከናወነለት፤ በአሦርም ንጉሥ ላይ ዐመፀ፥ አልገበረለትም።” 2ኛ 
ነገ. 18÷7 
 
በዚህም ምክንያት፣ የአሦር ንጉሥ ሰናክሬም ከይሁዳ አንዳንድ ከተሞችን ወሰደ። ሕዝቅያስም በድያለሁ ብሎ የአሦር 
ንጉሥ የጫነበትን ብርና ወርቅ አውጥቶ ሰጠ። ይህም ሆኖ፣ ሰናክሬም በዚህ አላቆመም። ወደ ሕዝቅያስ ሠራዊቱን 
ልኮ ማስፈራራቱን ቀጠለ። የሠራዊቱ አለቃ የሆነው ራፋስቂስም፣ 
“ታላቁ የአሦር ንጉሥ እንዲህ ይላል፣ ይህ የምትተማመንበት መተማመኛ ምንድር ነው? .... አሁንም በእኔ ላይ ያመፅከው በማን 
ተማምነህ ነው?” ይለዋል (2ኛ ነገ. 18÷19-20)። 
 
ከጠላት ፈተናዎች ትልቁ ፈተና “በእምነታችን” ላይ የሚመጣ ፈተና ነው።  “በማን ተማምነህ ነው?” 
 
ንጉሡን ብቻ ሳይሆን ሕዝቡንም፣ 



“እናንተም፦ በአምላካችን በእግዚአብሔር እንታመናለን ብትሉኝ፥ ሕዝቅያስ ይሁዳንና ኢየሩሳሌምን፦ በኢየሩሳሌም ባለው 
በዚህ መሠዊያ ፊት ሰገዱ ብሎ የኮረብታ መስገጃዎቹንና መሠዊያውቹን ያስፈረሰ ይህ አይደለምን?”  (2ኛ ነገ. 18÷22) በማለት፣ 
እምነታቸውን ይገዳደራል።  
 
“ሕዝቅያስም፦ እግዚአብሔር በእርግጥ ያድነናል፥ ይህችም ከተማ በአሦር ንጉሥ እጅ አትሰጥም ብሎ በእግዚአብሔር 
እንድትታመኑ አያድርጋችሁ” (2ኛ ነገ. 18÷22)። 
 
ከዚህ ቀጥሎ እንደምናየው፣ ጠላት የሚሰማው ካገኘ፣ የማደርገውን የማደርገው “እግዚአብሔር ልኮኝ” ነው፤ 
ለማለትም ወደ ኋላ አይልም። 
 
“አሁን በውኑ ያለ እግዚአብሔር ትእዛዝ ይህን ስፍራ አጠፋ ዘንድ ወጥቻለሁን? እግዚአብሔር፦ ወደዚች አገር ወጥተህ አጥፋት 
አለኝ።” (2ኛ ነገ. 18÷25) 
 
ጠላት፣ በሕዝቅያስ ላይ ብቻ ሳይሆን በእስራኤል አምላክም ላይ አፉን ሲያላቅቅ እናያለን። 
“.... ሕዝቅያስም፦ እግዚአብሔር ያድነናል ብሎ ቢያታልላችሁ አትስሙት። በውኑ የአሕዛብ አማልክት አገሮቻቸውን ከአሦር 
ንጉሥ እጅ አድነዋቸዋልን? .... እግዚአብሔር ኢየሩሳሌምን ከእጄ ያድን ዘንድ ከአገሮቹ አማልክት ሁሉ አገሩን ከእጄ ያዳነ ማን 
ነው?” (2ኛ ነገ. 18÷32-35)። 

 
“ንጉሡም ሕዝቅያስ ይህን በሰማ ጊዜ ልብሱን ቀደደ፥ ማቅም ለበሰ፥ ወደ እግዚአብሔርም ቤት ገባ። የቤቱንም አዛዥ ኤልያቄምን 
ጸሐፊውንም ሳምናስን የካህናቱንም ሽማግሌዎች ማቅ ለብሰው ወደ ነቢዩ ወደ አሞጽ ልጅ ወደ ኢሳይያስ ይሄዱ ዘንድ ላካቸው። 
እነርሱም፦ ሕዝቅያስ እንዲህ ይላል፦ ይህ ቀን የመከራና የተግሣጽ የዘለፋም ቀን ነው፤ ልጆች የሚወለዱበት ጊዜ ደርሶአል፥ 
ለመውለድም ኃይል የለም። ምናልባት በሕያው አምላክ ላይ ይገዳደር ዘንድ ጌታው የአሦር ንጉሥ የላከውን የራፋስቂስን ቃል 
ሁሉ አምላክህ እግዚአብሔር ይሰማ እንደ ሆነ፥ አምላክህ እግዚአብሔርም ስለ ሰማው ቃል ይገሥጸው እንደ ሆነ፥ ስለዚህ 
ለቀረው ቅሬታ ጸልይ አሉት።” (2ኛ ነገ. 19÷1-4)። 

 
ጠላት ዐይኑን አፍጥጦ፣ ጥርሱን አግጥጦ ሲመጣ፣ የመጀመሪያው መፍትሔ ወደ እግዚአብሔር መቅረብ፣ ወደ 
እግዚአብሔር መጮህ ነው።  
 
“ወደ እኔ ጩኽ፣ እኔም እመልስልሃለሁ፣ አንተም የማታውቀውን ታላቅና ኃይለኛ ነገር አሳይሃለሁ” (ኤር. 33÷3) ያለ ጌታ፣ 
አስፈላጊ የሆነውን ምላሽ ይሰጣል። 
 
ቀጥሎ ደግሞ፣ ሸክማችንን ለእግዚአብሔር ሰዎች ማሳወቅና እንዲጸልዩልን መጠየቅ ነው። “አንዱ ሺህ፣ ሁለቱ አሥር 
ሺህ” ተብሎ እንደ ተጻፈ፣ ብቻችን ከመጸላያችን ባሻገር፣ ሌሎችን የጸሎት አጋር ማድረግ፣ ድላችን ፈጥኖ እንዲመጣ 
ያደርጋል። ነቢዩ ኢሳያስ ወደዚህ መንፈሳዊ ፍልሚያ ውስጥ እንዲገባ ሲጠየቅ እናነባለን።  

 
 
ሐ. የነቢዩ ኢሳያስ አስተዋጽዖ እና የእስራኤል አምላክ ምላሽ፣ 

የእግዚአብሔር ነቢይ የሆነው ኢሳያስ፣ ይህ የጸሎት ጥሪ ሲቀርብለት፣ ወዲያውኑ ከእግዚአብሔር የሰማውን ቃል አስተላለፈ። 
“ኢሳይያስም፦ ለጌታችሁ፦ እግዚአብሔር እንዲህ ይላል፦ የአሦር ንጉሥ ባሪያዎች ስለ ሰደቡኝ፥ ስለ ሰማኸው ቃል አትፍራ። እነሆ፥ 
በላዩ መንፈስን እሰድዳለሁ፥ ወሬንም ይሰማል፥ ወደ ምድሩም ይመለሳል፤ በምድሩም በሰይፍ እንዲወድቅ አደርገዋለሁ በሉት አላቸው” 
(2ኛ ነገ. 19÷6-7)። 

ኢሳያስ ለሕዝቅያስ፣ እግዚአብሔር የሰናክሬምን ዛቻና ስድብ፣ እርሱን ራሱን እንደ ሰደቡ አድርጎ እንደ ወሰደው ይነግረዋል። 

የእግዚአብሔር ነቢይ ይህንን መልዕክት ከላከም በኋላ፣ የአሦር ንጉሥ በድጋሚ የሕዝቅያስን እምነት የሚፈታተን መልዕክት 
ይልክበታል።  

“ይሁዳ ንጉሥ ለሕዝቅያስ እንዲህ ብላችሁ ንገሩት። ኢየሩሳሌም በአሦር ንጉሥ እጅ አትሰጥም ብሎ የምትታመንበት አምላክህ 
አያታልልህ። እነሆ፥ የአሦር ነገሥታት በምድር ሁሉ ላይ ያደረጉትን፥ እንዴትስ እንዳጠፋአቸው ሰምተሃል አንተስ ትድናለህን?” (2ኛ ነገ. 
19÷10-11)። 



አሁንም ሕዝቅያስ ያደረገው፣ የተላከለትን የማስፈራሪያ ደብዳቤ በእግዚአብሔር ፊት መዘርጋት ነበረ። ቀጥሎም፣ ድንቅ የሆነ 
ጸሎት በእግዚአብሔር ፊት ጸለየ። 

“አቤቱ፥ በእውነት የአሦር ነገሥታት አሕዛብንና ምድራቸውን አፍርሰዋል፥ አማልክቶቻቸውንም በእሳት ላይ ጥለዋልለ የእንጨትና 
የድንጋይ የሰው እጅ ሥራ ነበሩ እንጂ አማልክት አልነበሩምና ስለዚህ አጥፍተዋቸዋል። እንግዲህም አምላካችን አቤቱ፥ የምድር 
መንግሥታት ሁሉ አንተ ብቻ እግዚአብሔር አምላክ እንደ ሆንህ ያውቁ ዘንድ ከእጁ እንድታድነን እለምንሃለሁ” (2ኛ ነገ. 19÷17-19)። 

“በቃልም ሆነ በሥራ የምታደርጉትን ሁሉ ለእግዚአብሔር ክብር አድርጉት” ተብሎ እንደ ተጻፈ፣ የሕዝቅያስ ጸሎት፣ እግዚአብሔር 
ብቻ እውነተኛ አምላክ እንደ ሆነ በአሕዛብ ሁሉ እንዲታወቅ፣ የሚል ነበረ። 

በዚህን ጊዜ፣ ሕዝቅያስ ዳግም ወደ ነቢዩ ኢሳያስ አልላከም። ነገር ግን፣ እግዚአብሔር ራሱ በኢሳያስ በኩል፣ ለጸለየው ጸሎት 
መልስ ሰጠው። 

“የአሞጽም ልጅ ኢሳይያስ እንዲህ ብሎ ወደ ሕዝቅያስ ላከ። የእስራኤል አምላክ እግዚአብሔር እንዲህ ይላል፦ ስለ አሦር ንጉሥ ስለ 
ሰናክሬም ወደ እኔ የለመንኽውን ሰምቻለሁ። እግዚአብሔር በእርሱ ላይ የተናገረው ቃል ይህ ነው፦ ድንግሊቱ የጽዮን ልጅ ቀላል 
አድርጋሃለች፥ በንቀትም ስቃብሃለች የኢየሩሳሌም ልጅ በላይህ ራስዋን ነቅንቃብሃለች። የተገዳደርኸው፥ የሰደብኸውስ ማን ነው? ቃልህንስ 
ከፍ ከፍ ያደረግኸው ዓይንህንም ወደ ላይ ያነሣኸው በማን ላይ ነው? በእስራኤል ቅዱስ ላይ ነው። ..... ስለዚህም እግዚአብሔር ስለ 
አሦር ንጉሥ እንዲህ ይላል፦ ወደዚች ከተማ አይመጣም፥ ፍላጻንም አይወረውርባትም፥ በጋሻም አይመጣባትም፥ የአፈርንም ድልድል 
አይደለድልባትም። በመጣበት መንገድ በዚያው ይመለሳል፥ ወደዚህችም ከተማ አይመጣም፥ ይላል እግዚአብሔር፡፡ ..... በዚያችም ሌሊት 
የእግዚአብሔር መልአክ ወጣ፥ ከአሦራውያንም ሰፈር መቶ ሰማንያ አምስት ሺህ ገደለ፤ ማለዳም በተነሡ ጊዜ፥ እነሆ፥ ሁሉ በድኖች ነበሩ። 
የአሦርም ንጉሥ ሰናክሬም ተነሥቶ ሄደ፥ ተመልሶም በነነዌ ተቀመጠ። በአምላኩም በናሳራክ ቤት ሲሰግድ ልጆቹ አደራሜሌክና ሳራሳር 
በሰይፍ ገደሉት፤ ወደ አራራትም አገር ኰበለሉ። ልጁም አስራዶን በእርሱ ፋንታ ነገሠ። (2ኛ ነገ. 19÷20-37)። 

አቤት! እግዚአብሔር ሲረዳ እንዴት ድንቅ ነው። በአንድ ሌሊት ጠላቶቹ (መቶ ሰማንያ አምስት ሺህ) ተረፈረፉ! 
 
እግዚአብሔር ሲረዳ ከሰማያት ወርዶ፣ 
በደልን ሲያስወግድ በቅንነት ፈርዶ፣ 
አላያችሁም ወይ? ቀንበሩ ሲሰበር፣ 
ምርኮኛው ተለቆ ማዳኑን ሲናገር! 
 

ውጊያው ሲፋፋምና መውጫ ቀዳዳ ሲጠፋ፣ ወደ እግዚአብሔር የጮኸ ሰው መልስ ይመጣለታል። 

“የሰላምም አምላክ ሰይጣንን ከእግራችሁ በታች ፈጥኖ ይቀጠቅጠዋል” (ሮሜ 16÷20) ተብሎ እንደ ተጻፈ፣ እግዚአብሔር ራሱ 
ይዋጋልናል፤ ጠላታችንም ከእግራችን በታች ይቀጠቀጣል። 

 

2ኛ ነገ. 20 :- የይሁዳ ንጉሥ ሕዝቅያስ መታመም፣ ከባቢሎን የመጡ መልእክተኞች፤ 2ኛ ዜና 32÷24-33፣ ኢሳ. 38 እስከ 39   

 

የሕዝቅያስ መታመምና መፈወስ፣ 2ኛ ነገ. 20÷1-11 

“በዚያም ወራት ሕዝቅያስ እስከ ሞት ድረስ ታመመ። ነቢዩም የአሞጽ ልጅ ኢሳይያስ ወደ እርሱ መጥቶ፦ እግዚአብሔር እንዲህ ይላል፦ 
ትሞታለህ እንጂ በሕይወት አትኖርምና ቤትህን አስተካክል አለው” (2ኛ ነገ. 20÷1)። 

ይህ ቃል የሚያስገርም ቃል ነው።  እግዚአብሔር፣ “ቤትህን አስተካክል” ብሎ ማሳሰቢያ የሚሰጠው ሰው የተባረከ ነው። 
ይህም የሆነው፣ ሕዝቅያስ ከእግዚአብሔር ጋር የቀረበ ግንኙነት ስለ ነበረው ነው።  ቀደም ብለን እንዳየነው፣ “ከእግዚአብሔርም 
ጋር ተጣበቀ፥ እርሱንም ከመከተል አልራቀም፥ እግዚአብሔርም ለሙሴ ያዘዘውን ትእዛዛቱን ጠበቀ” ይለናል (2ኛ ነገ. 18÷6)።  

ሕዝቅያስ፣ “ወደ እግዚአብሔር ቅረቡ፣ ወደ እናንተ ይቀርባል” (ያዕ. 4÷8) ለሚለው ቃል ጥሩ ምሳሌ ነው። 

ይህ ከእግዚአብሔር ጋር ቅርብ ግንኙነት የነበረው ንጉሥ ግን፣ ይህንን የ ’ትሞታለህ’ ዜና፣ አሜን ብሎ አልተቀበለም። 



“ፊቱንም ወደ ግድግዳው መልሶ እንዲህ ሲል ወደ እግዚአብሔር ጸለየ፦ አቤቱ፥ በፊትህ በእውነትና በፍጹም ልብ እንደ ሄድሁ፥ ደስ 
የሚያሰኝህንም እንዳደረግሁ ታስብ ዘንድ እለምንሃለሁ። ሕዝቅያስም እጅግ አድርጎ አለቀሰ”  (2ኛ ነገ. 20÷2-3)። 

ይህንን ጸሎት መጸለዩ መልካም ነበረ? ወይስ የእግዚአብሔርን ፈቃድ አሜን ብሎ ቢቀበል ይሻለው ነበረ? የሚለው ጥያቄ 
አነጋጋሪ ነው። ምክንያቱም፣ በአንድ በኩል፣ እግዚአብሔር ጸሎቱን ሰምቶ የአሥራ አምስት ዓመት ዕድሜ ከጨመረለት በኋላ፣ 
የባቢሎን መልእክተኞች መጥተው ያሳያቸውን ነገሮችና እግዚአብሔር በኢሳያስ በኩል የተናገረውን የተግሳጽ ቃል ስናነብ፣ 
እግዚአብሔር ባለው ጊዜ ቢሄድ ይሻለው ነበር ያስብላል። እንዲሁም፣ በተጨመረለት ዕድሜ ውስጥ የተወለደው ልጁ ምናሴ፣ 
እግዚአብሔርን ከማንኛውም የይሁዳ ነገሥታት በላይ ያስቆጣ ንጉሥ መሆኑን ስናይ፣ ‘ምነው ሳይወለድ ቢቀር ይሻል ነበር’ 
እንድንል ይፈታተናል። በአንጻሩ ደግሞ፣ ልጅ ሳይወልድ ቢሞት፣ ከዳዊት ዘር የሚመጣውን የመሲሑን የዘር ሐረግ ማን 
ያስቀጥል ነበር? ብለን እንድንጠይቅ ያደርገናል። ሕዝቅያስ ሌላ ልጅ እንዳለው አልተጠቀሰም። ሌላ ቀደም ብሎ የተወለደ ልጅ 
ቢኖር ኖሮ፣ ቀደም ብሎ የተወለደው ነበረ በፋንታው መንገሥ የነበረበት። ያም ሆነ ይህ፣ እግዚአብሔር ጸሎቱን ሰምቶ 
መለሰለት። 

“ኢሳይያስም ወደ መካከለኛው ከተማ አደባባይ ሳይደርስ የእግዚአብሔር ቃል እንዲህ ሲል መጣለት። ተመልሰህ የሕዝቤን አለቃ 
ሕዝቅያስን እንዲህ በለው፦ የአባትህ የዳዊት አምላክ እግዚአብሔር እንዲህ ይላል፦ ጸሎትህን ሰምቻለሁ፥ እንባህንም አይቻለሁ እነሆ፥ 
እፈውስሃለሁ፤ በሦስተኛውም ቀን ወደ እግዚአብሔር ቤት ትወጣለህ። በዕድሜህም ላይ አሥራ አምስት ዓመት እጨምራለሁ፤ አንተንና 
ይህችን ከተማ ከአሦር ንጉሥ እጅ እታደጋለሁ፤ ስለ እኔም ስለ ባሪያዬም ስለ ዳዊት ይህችን ከተማ እጋርዳታለሁ” አለው (2ኛ ነገ. 20÷4-
5)። 

 

የባቢሎንን መልእክተኞች 

ከ2ኛ ነገ. 20÷12-19 ያለውን ክፍል ስናይ፣ ሕዝቅያስ፣ እግዚአብሔርን ሳይጠይቅ፣ ከባቢሎን የመጡትን መልእክተኞች 
አስተናገደ።  

“በዚያም ወራት የባቢሎን ንጉሥ የባልዳን ልጅ መሮዳክ ባልዳን ሕዝቅያስ እንደ ታመመ ሰምቶ ነበርና ደብዳቤና እጅ መንሻ ወደ ሕዝቅያስ 
ላከ። ሕዝቅያስም ደስ አለው፥ ግምጃ ቤቱንም ሁሉ፥ ብሩንና ወርቁንም፥ ቅመሙንና የከበረውንም ዘይት፥ መሣሪያም ያለበትን ቤት በቤተ 
መዛግብቱም የተገኘውን ሁሉ አሳያቸው በቤቱና በግዛቱ ሁሉ ካለው ሕዝቅያስ ያላሳያቸው የለም” (2ኛ ነገ. 20÷12-13)። 

ጠላት፣ ፊት ለፊት ሲያቅተው፣ የሚመጣው በጓሮ በር ነው። የሽንገላ ደብዳቤ እና እጅ መንሻ ላከ። ሕዝቅያስም ደስ አለው። 
መልእክተኞቹንም ተቀብሎ፣ ጓዳውን ሁሉ አሳያቸው። በዚህ ሁሉ እግዚአብሔርን አልጠየቀም። 

“ነገር ግን የባቢሎን መሳፍንት መልእክተኞች በአገሩ ላይ ስለ ተደረገው ተአምራት ይጠይቁት ዘንድ ወደ እርሱ በተላኩ ጊዜ እግዚአብሔር 
ይፈትነውና በልቡ ያለውን ሁሉ ያውቅ ዘንድ ተወው።” 2ኛ ዜና. 32÷31 

ይህም፣ እግዚአብሔርን ደስ አላሰኘውም።  

“ነቢዩም ኢሳይያስሳ ወደ ንጉሡ ወደ ሕዝቅያስ መጥቶ፦ እነዚህ ሰዎች ምን አሉ? ከወዴትስ መጡልህ? አለው። ሕዝቅያስም፦ ከሩቅ አገር 
ከባቢሎን መጡ አለው። እርሱም፦ በቤትህ ያዩት ምንድር ነው? አለው፤ ሕዝቅያስም፦ በቤቴ ያለውን ሁሉ አይተዋል፤ በቤተ መዛግብቴ 
ካለው ያላሳየኋቸው የለም አለው። ኢሳይያስም ሕዝቅያስን፦ የእግዚአብሔርን ቃል ስማ። እነሆ፥ በቤትህ ያለው ሁሉ፥ አባቶችህም እስከ 
ዛሬ ድረስ ያከማቹት ሁሉ ወደ ባቢሎን የሚፈልስበት ወራት ይመጣል፤ ምንም አይቀርም፥ ይላል እግዚአብሔር፦ ከአንተም ከሚወጡት 
ከምትወልዳቸው ልጆችህ ማርከው ይወስዳሉ፤ በባቢሎንም ንጉሥ ቤት ውስጥ ጃንደረቦች ይሆናሉ አለው” (2ኛ ነገ. 20÷14-18)።  

ይህ ከባድ ትንቢት፣ በነቢዩ ኤርምያስ ዘመን፣ እንዲሁም በይሁዳ ንጉሥ ኢዮአቄም ዘመን እንደ ተፈጸመ በኤር. 27 እና በዳን. 
1 እናነባለን።  

“ሕዝቅያስም ከአባቶቹ ጋር አንቀላፋ፤ ልጁም ምናሴ በእርሱ ፋንታ ነገሠ።” (2ኛ ነገ. 20÷21) 

 

2ኛ ነገ. 21:- የይሁዳ ንጉሥ ምናሴ እና ልጁ አሞጽ፣ 2ኛ ዜና 33   

በዚህ ምዕራፍ የምናየው ምናሴ፣ ከይሁዳ ነገሥታት ሁሉ ይልቅ እጅግ ክፉ ያደረገ ንጉሥ ነበረ። 

“ያስቆጣውም ዘንድ በእግዚአብሔር ፊት እጅግ ክፉ አደረገ።” ቁ. 6 



“እግዚአብሔርም ከእስራኤል ልጆች ፊት ካጠፋቸው ከአሕዛብ ይልቅ ክፉ ይሠሩ ዘንድ ምናሴ አሳታቸው።” ቁ. 9 

“እግዚአብሔርም በባሪያዎቹ በነቢያት እጅ እንዲህ ሲል ተናገረ፦ የይሁዳ ንጉሥ ምናሴ ይህን ርኵሰት አድርጎአልና፥ ከፊቱም የነበሩ 
አሞራውያን ከሠሩት ሁሉ ይልቅ ክፉ ሥራ ሠርቶአልና፥ ይሁዳንም ደግሞ በጣዖታቱ አስቶአልና ስለዚህ የእስራኤል አምላክ እግዚአብሔር 
እንዲህ ይላል፦ እነሆ፥ የሚሰማውን ሁሉ ሁለቱ ጆሮቹ ጭው የሚያደርግ ክፉ ነገርን በኢየሩሳሌምና በይሁዳ ላይ አመጣለሁ። 
የሰማርያንም ገመድ የአክዓብንም ቤት ቱንቢ በኢየሩሳሌም ላይ እዘረጋለሁ፤ ሰውም ወጭቱን እንዲወለውል ኢየሩሳሌምን ወልውዬ 
እገለብጣታለሁ። የርስቴንም ቅሬታ እጥላለሁ፥ በጠላቶቻቸውም እጅ አሳልፌ እሰጣቸዋለሁ፥ ለጠላቶቻቸውም ሁሉ ምርኮና ብዝበዛ 
ይሆናሉ፤ አባቶቻቸው ከግብጽ ከወጡ ጀምሮ እስከ ዛሬ ድረስ በፊቴ ክፉ ሠርተዋልና፥ አስቈጥተውኝማልና። ደግሞም ምናሴ 
በእግዚአብሔር ፊት ክፉ ይሠራ ዘንድ ይሁዳን ካሳተበት ኃጢአት ሌላ ከዳር እስከ ዳር ኢየሩሳሌምን እስኪሞላት ድረስ እጅግ ብዙ ንጹሕ 
ደም አፈሰሰ” (2ኛ ነገ. 21÷10-16)። 

ይሁዳ ለጠላት ተላልፈው እንደሚሰጡ እግዚአብሔር የተናገረው በምናሴ ዘመን እንደ ነበረ እናነባለን። ከምናሴ በኋላ ከነበሩት 
ነገሥታት አብዛኞቹ ክፉ ያደረጉ ቢኖሩም፣ እጅግ መልካም ባደረገው በንጉሥ ኢዮስያስ ጊዜ እንኳን፣ እግዚአብሔር በምናሴ 
ክፉ ሥራ ከነደደው ቁጣ አልተመለሰም። 

“እንደ ሙሴም ሕግ ሁሉ በፍጹም ልቡ በፍጹምም ነፍሱ በፍጹምም ኃይሉ ወደ እግዚአብሔርም የተመለሰ እንደ እርሱ ያለ ንጉሥ ከእርሱ 
አስቀድሞ አልነበረም፤ እንደ እርሱም ያለ ንጉሥ ከእርሱ በኋላ አልተነሣም። ነገር ግን ምናሴ ስላስቈጣው ነገር ሁሉ እግዚአብሔር በይሁዳ 
ላይ ከነደደው ከታላቁ ቍጣው ትኵሳት አልተመለሰም። እግዚአብሔርም፦ እስራኤልን እንዳራቅሁት ይሁዳን ከፊቴ አርቀዋለሁ ይህችንም 
የመረጥኋትን ከተማ ኢየሩሳሌምንና፦ ስሜ በዚያ ይሆናል ያልሁትን ቤት እጥላለሁ አለ።”  2 ነገ. 23÷25-27 

ሕዝቅያስ፣ “ትሞታለህ እንጂ በሕይወት አትኖርምና ቤትህን አስተካክል” ሲባል፣ የእግዚአብሔርን ፈቃድ ቢቀበል ይሻለው 
ነበረ የምንበት አንዱ ምክንያት ይሄ ነው። ለይሁዳ መጥፋት ምክንያት የሆነው ክፉ ንጉሥ ምናሴ ባልተወለደም ነበር። 
ክርስቶስን በ30 ብር ስለ ሸጠው ስለ ይሁዳ፣ ጌታችን ኢየሱስ ክርስቶስ፣ “ባልተወለደ ይሻለው ነበር” አለ (ማቴ. 26÷24)።   

ከምናሴ በኋላ፣ ልጁ አሞጽ ነገሠ፤ “አባቱ ምናሴ እንዳደረገ በእግዚአብሔር ፊት ክፉ ሠራ።”  (2ኛ ነገ. 21÷20) 

 

2ኛ ነገ. 22 እስከ 23÷30:- የይሁዳ ንጉሥ ኢዮስያስ፣ 2ኛ ዜና 34 እና 35   

ኢዮስያስ፤ 

 

ከአሞጽም በኋላ ልጁ ኢዮስያስ በእርሱ ፋንታ ነገሠ። 

“በእግዚአብሔርም ፊት ቅን ነገርን አደረገ፥ በአባቱም በዳዊት መንገድ ሁሉ ሄደ፥ ቀኝም ግራም አላለም።” 2 ነገ. 22÷2 
 

ንጉሥ ኢዮስያስ፣ ምናልባት ከይሁዳ ነገሥታት ሁሉ በአንደኛ ደረጃ ላይ የሚቀመጥ፣ ታላቅ ተሐድሶን በኢየሩሳሌም ላይ 

ያመጣ የተባረከ ንጉሥ ነበረ። ሆኖም፣ እግዚአብሔር በምናሴ ክፋትና አመጽ ምክንያት ከነደደው ቁጣ ሊበርድ አልቻለም። 
 
“ንጉሡም የሕጉን መጽሐፍ ቃል በሰማ ጊዜ ልብሱን ቀደደ። ንጉሡም ካህኑን ኬልቅያስን፥ የሳፋንንም ልጅ አኪቃምን፥ የሚክያስንም ልጅ 
ዓክቦርን፥ ጸሐፊውንም ሳፋንን፥ የንጉሡንም ብላቴና ዓሳያን። አባቶቻችን በእርስዋ የተጻፈውን ሁሉ ይሠሩ ዘንድ የዚህችን መጽሐፍ ቃል 
ስላልሰሙ በላያችን የነደደ የእግዚአብሔር ቍጣ እጅግ ነውና ሄዳችሁ ስለ እኔና ስለ ሕዝቡ ስለ ይሁዳም ሁሉ የዚህችን የተገኘችውን 
መጽሐፍ ቃል እግዚአብሔርን ጠይቁ ብሎ አዘዛቸው። እንዲሁም ካህኑ ኬልቅያስና አኪቃም ዓክቦርም ሳፋንና ዓሳያም ወደ ልብስ ጠባቂው 
ወደ ሐስራ ልጅ ወደ ቲቁዋ ልጅ ወደ ሴሌም ሚስት ወደ ነቢያቱ ወደ ሕልዳና ሄዱ፤ እርስዋም በኢየሩሳሌም በሁለተኛው ክፍል ተቀምጣ 
ነበር ከእርስዋም ጋር ተነጋገሩ። እርስዋም አለቻቸው፦። የእስራኤል አምላክ እግዚአብሔር እንዲህ ይላል፦ ወደ እኔ ለላካችሁ ሰው እንዲህ 
ብላችሁ ንገሩት። እግዚአብሔር እንዲህ ይላል፦ እነሆ፥ የይሁዳ ንጉሥ እንዳነበበው እንደ መጽሐፉ ቃል ሁሉ በዚህ ስፍራና በሚኖሩበት 
ላይ ክፉ ነገር አመጣለሁ። በእጃቸው ሥራ ሁሉ ያስቈጡኝ ዘንድ ትተውኛልና፥ ለሌሎችም አማልክት ዐጥነዋልና ቍጣዬ በዚህ ስፍራ 
ላይ ይነድዳል፥ አይጠፋምም። እግዚአብሔርን ለመጠየቅ ለላካችሁ ለይሁዳ ንጉሥ ግን እንዲህ በሉት፦ የእስራኤል አምላክ እግዚአብሔር 
እንዲህ ይላል፦ ስለ ሰማኸው ቃል፥ ልብህ ገር ሆኖአልና፥ እነርሱም ለድንቅና ለመርገም እንዲሆኑ በዚህ ስፍራና በሚኖሩበት ላይ 
የተናገርሁትን ሰምተህ በእግዚአብሔር ፊት ተዋርደሃልና፥ ልብስህን ቀድደሃልና፥ በፊቴም አልቅሰሃልና እኔ ደግሞ ሰምቼሃለሁ ይላል 
እግዚአብሔር፦ ስለዚህም ደግሞ ወደ አባቶችህ እሰበስብሃለሁ፥ በሰላምም ወደ መቃብርህ ትሰበሰባለህ፤ በዚህም ስፍራ ላይ የማመጣውን 
ክፉ ነገር ዓይኖችህ አያዩም። ይህንም ለንጉሡ አወሩለት።” 2 ነገ. 22÷11-20 



 

“እንደ ሙሴም ሕግ ሁሉ በፍጹም ልቡ በፍጹምም ነፍሱ በፍጹምም ኃይሉ ወደ እግዚአብሔርም የተመለሰ እንደ እርሱ ያለ ንጉሥ ከእርሱ 
አስቀድሞ አልነበረም፤ እንደ እርሱም ያለ ንጉሥ ከእርሱ በኋላ አልተነሣም። ነገር ግን ምናሴ ስላስቈጣው ነገር ሁሉ እግዚአብሔር በይሁዳ 
ላይ ከነደደው ከታላቁ ቍጣው ትኵሳት አልተመለሰም። እግዚአብሔርም፦ እስራኤልን እንዳራቅሁት ይሁዳን ከፊቴ አርቀዋለሁ ይህችንም 
የመረጥኋትን ከተማ ኢየሩሳሌምንና፦ ስሜ በዚያ ይሆናል ያልሁትን ቤት እጥላለሁ አለ።”  2 ነገ. 23÷25-27 

 

ንጉሥ ኢዮስያስ ይህንን ሁሉ ታላቅ ተሐድሶ በእስራኤል ካደረገ በኋላ፣ ከግብጽ ንጉሥ ኒካዑ ጋር በማያገባውና እግዚአብሔር 

ባላዘዘው ጦርነት ውስጥ ገብቶ ተገደለ።  
 

“እርሱም (የግብጽ ንጉሥ ኒካዑ ማለት ነው)፦ የይሁዳ ንጉሥ ሆይ፥ ከአንተ ጋር ምን አለኝ? በምዋጋበት በሌላ ቤት ላይ ነው እንጂ በአንተ 
ላይ ዛሬ አልመጣሁም፤ እግዚአብሔርም እንድቸኵል አዝዞኛል ከእኔ ጋር ያለው እግዚአብሔር እንዳያጠፋህ ይህን በእርሱ ላይ ከማድረግ 
ተመለስ ብሎ መልእክተኞችን ላከበት። ኢዮስያስ ግን ይዋጋው ዘንድ ተጸናና እንጂ ፊቱን ከእርሱ አልመለሰም፤ በእግዚአብሔርም አፍ 
የተነገረውን የኒካዑን ቃል አልሰማም፥ በመጊዶም ሸለቆ ይዋጋ ዘንድ መጣ። ቀስተኞችም ንጉሡን ኢዮስያስን ወጉት፤ ንጉሡም 
ብላቴናዎቹን፦ አጥብቄ ቈስያለሁና ከሰልፉ ውስጥ አውጡኝ አላቸው። ብላቴኖቹም ከሰረገላው አውርደው ለእርሱ በነበረው በሁለተኛው 
ሰረገላ ውስጥ አስቀመጡት፥ ወደ ኢየሩሳሌምም አመጡት፤ እርሱም ሞተ፥ በአባቶቹም መቃብር ተቀበረ ይሁዳና ኢየሩሳሌምም ሁሉ 
ለኢዮስያስ አለቀሱ።” 2ዜና 35÷21-24 
 

ስንት የእግዚአብሔር ሰዎች፣ ብዙ መልካም ነገር ካደረጉ በኋላ በማያገባቸው ውጊያ ወይም ጉዳይ ገብተው የጠላት ሰለባ 

ሆነዋል! ለሁላችንም ታላቅ መልእክት ያለው ቃል ነው። አንዳንድ ጊዜ፣ እግዚአብሔር አንሰማም ስንለው፣ በአሕዛብ አፍ 

እንኳን ‘ኧረ እባክህ ተው’ ይለናል፤ እንደዚያም ሆኖ አንሰማውም። እግዚአብሔር ከራሳችን ዕውርነትና ደንቆሮነት ይጠብቀን። 
 

“ከባሪያዬ በቀር ዕውር ማን ነው? እንደምልከው መልእክተኛዬስ በቀር ደንቆሮ የሆነ ማን ነው? እንደ ፍጹሙ ወይስ እንደ እግዚአብሔር 
ባሪያ ዕውር የሆነ ማን ነው?” ኢሳ. 42÷19 
 

ንጉሥ ኢዮስያስ በግብጽ ንጉሥ ኒካዑ ከተገደለ በኋላ፣ በኢየሩሳሌም ላይ ንጉሥ ሿሚ እና ሻሪ፣ የግብጹ ንጉሥ ኒካዑ ሆነ።  

‘በሰላምም ወደ መቃብርህ ትሰበሰባለህ፤’  የተባለው ሰው፣ እግዚአብሔር ባላዘዘው ውጊያ ውስጥ ገብቶ፣ ሳይቸግረው ሽንፈትና 

በጠላት ተወግቶ መሞትን ጋበዘ። 

 
 
2ኛ ነገ. 23÷31 እስከ 24÷17:- የይሁዳ ንጉሥ ኢዮአክስ፣ ኢዮአቄምና ዮአኪን፤  2ኛ ዜና 36÷9-10፤   

የኢዮአስ ልጅ ኢዮአክስ፣ የአባቱን መልካም ምሳሌ በመተው ከኢዮስያስ በፊት እንደ ነበሩት አባቶቹ በእግዚአብሔር ፊት ክፉ 
አደረገ። የግብጽ ንጉሥ ፈርዖን ኒካዑም አስሮ ወደ ግብጽ አፈለሰው። ወንድሙን፣ የኢዮስያስን ልጅ ኤልያቄምን በፋንታው 
አነገሠ፤ ስሙንም ኢዮአቄም አለው።  ኢዮአቄምም ለፈርዖን ይገብርለት ነበር። እርሱም በእግዚአብሔር ፊት ክፉ አደረገ። 
 
በኢዮአቄምም ዘመን፣ ናቡከደነጾር በምድር ላይ እየገነነ የመጣበት ዘመን ስለ ነበረ፣ የይሁዳን ነገሥታት አስገብሮ የነበረውን 
የግብጽ ንጉሥ ድል አድርጎ፣ ኢዮአቄም ለናቡከደነጾር ለሦስት ዓመት ተገዛለት። ከሦስት ዓመታት በኋላ በናቡከደነጾር ላይ 
ስላመጸ፣ እግዚአብሔር አስቀድሞ እንደ ተናገረው ለናቡከደነጾር አሳልፎ ሰጠው። 
 
“እግዚአብሔርም የከለዳውያንንና የሶርያውያንን የሞዓባውያንንም የአሞንንም ልጆች አደጋ ጣዮች ሰደደበት፤ በባሪያዎቹ በነቢያት እንደ 
ተናገረው እንደ እግዚአብሔር ቃል ያጠፉት ዘንድ በይሁዳ ላይ ሰደዳቸው። ምናሴ ስላደረገው ኃጢአት ሁሉ ስላፈሰሰውም ንጹሕ ደም፥ 
ኢየሩሳሌምንም በንጹሕ ደም ስለሞላ ከፊቱ ያስወግዳቸው ዘንድ ይህ ነገር በእግዚአብሔር ትእዛዝ በይሁዳ ላይ ሆነ፤ እግዚአብሔርም 
ይራራ ዘንድ አልወደደም” (2 ነገ. 24÷2-4)። 
 
እንዴት የሚያሳዝን ቃል ነው? ምሕረት ባህሪው የሆነ አምላክ፣ “ይራራ ዘንድ አልወደደም”። በአገራችን ዘመን አቆጣጠር፣ 
ዓመተ ምሕረት እንላለን። የእግዚአብሔር ምሕረት፣ ‘ለዘላለም’ ቢሆንም፣ ‘ማለዳ ማለዳ አዲስ’ ቢሆንም፣ ምሕረቱን ማለዳ 



ማለዳ ለሚጋፉ ግን፣ የምሕረት ዘመን የሚያበቃበት ጊዜ አለ። ዓመተ ምሕረት ሲልቅ ዓመተ ፍዳ ይጀምራል። መጀመሪያ 
ለእስራኤል፣ አሁን ደግሞ ለይሁዳ፣ ዓመተ-ፍዳ ጀመረ። 
 
ከኢዮአቄምም በኋላ በይሁዳ የነገሠው ዮአኪን፣ እንደዚሁ በእግዚአብሔር ፊት ክፉ አድረገ። 
 
ናቡከደነጾር ለሁለተኛ ጊዜ ኢየሩሳሌምን ከብቦ ንጉሡን ከእናቱ ጋር፣ እንዲሁም ከሕዝቡ ብዙዎችን ያፈለሰው በንጉሥ ዮአኪን 

ጊዜ ነበረ። ነቢዩ ሕዝቅኤልም የተማረከው በዚህ ጊዜ እንደ ነበረ ማየት እንችላለን። (ሕዝ. 1÷2-3) 

 

“ኢየሩሳሌምንም ሁሉ፥ አለቆቹንም ሁሉ፥ ጽኑዓን ኃያላኑንም ሁሉ፥ ጠራቢዎቹንም ሁሉ፥ ብረት ሠራተኞቹን ሁሉ አሥር ሺህ ምርኮኞች 
አፈለሰ፣ ከድሆች ከአገሩ ሕዝብ በቀር ማንም አልቀረም። ዮአኮንንም ወደ ባቢሎን አፈለሰ፣ የንጉሡንም እናት፥ የንጉሡንም ሚስቶች፥ 
ጃንደረቦቹንም፥ የአገሩንም ታላላቆች ከኢየሩሳሌም ወደ ባቢሎን ማረከ። .... የባቢሎንም ንጉሥ የዮአኪንን አጎት ማታንያን በእርሱ ፋንታ 
አነገሠ፥ ስሙንም ሴዴቅያስ ብሎ ለወጠው።” 2 ነገሥት 24:8-17 
 
“ንጉሡ ዮአኪን በተማረከ በአምስተኛው ዓመት ከወሩም በአምስተኛው ቀን፣ የእግዚአብሔር ቃል በከለዳውያን አገር በኮቦር ወንዝ ወደ 
ቡዝ ልጅ ወደ ካህኑ ወደ ሕዝቅኤል መጣ። የእግዚአብሔርም እጅ በዚያ በእኔ ላይ ሆነች፥” ሕዝ. 1÷2-3 

 
 
2ኛ ነገ. 24÷18 እስከ 25÷26 (2ኛ ዜና 36÷11-21፣ ኤር. 52÷1-23፣ ኤር. 40÷7-9፣ 41÷1-3)፤ 

• የይሁዳ ንጉሥ ሴዴቅያስ እና ኢየሩሳሌም በጠላት እጅ መውደቅ፣ 2ኛ ነገ. 24÷18 - 2ኛ ነገ. 25÷7 

• የቤተ መቅደሱ መፍረስ፤ 2ኛ ነገ. 25÷8 - 2ኛ ነገ. 25÷17 

• የይሁዳ ሕዝብ ተማርከው ወደ ባቢሎን መፍለስ እና በይሁዳ የቀረው ሕዝብ፣ 2ኛ ነገ. 25÷18 - 2ኛ ነገ. 25÷26 

 

ሴዴቅያስም በኢየሩሳሌም አሥራ አንድ ዓመት ነገሠ፣ በዘጠነኛው ዓመት በባቢሎን ንገሥ ላይ አመጸ። ናቡከደነጾርም እስከ 

ሴዴቅያስ አሥራ አንደኛው ዓመት ድረስ ከተማዋን ስለ ከበባት ከተማዋ ተሰበረች።  

 

“የሴዴቅያስንም ልጆች በፊቱ ገደሉአቸው፤ የሴዴቅያስንም ዓይኖች አወጡ፥ በሰንሰለትም አሰሩት፥ ወደ ባቢሎንም ወሰዱት።” 2 ነገሥት 
25:7 
 

ከዚያም ናቡከደነጾር የእግዚአብሔርን ቤትና የንጉሡን ቤት አቃጠለ፣ የኢየሩሳሌምንም ቅጥር አፈረሰ። ቤተ መቅደሱንም 

ዘረፈ። 

 

“የእግዚአብሔርንም ቤትና የንጉሡን ቤት አቃጠለ፤ የኢየሩሳሌምንም ቤቶች ሁሉ፥ ታላላቆቹን ቤቶች ሁሉ፥ በእሳት አቃጠለ። ከዘበኞቹም 
አለቃ ጋር የነበረው የከለዳውያን ሠራዊት ሁሉ የኢየሩሳሌምን ቅጥር ዙሪያዋን አፈረሱ። ... ከለዳውያንም በእግዚአብሔር ቤት ውስጥ 
የነበሩትን የናስ ዓምዶች፥ በእግዚአብሔርም ቤት የነበሩትን መቀመጫዎችና የናስ ኵሬ ሰባበሩ፥ ናሱንም ወደ ባቢሎን ወሰዱ። ምንቸቶቹንና 
መጫሪያዎቹንም መኰስተሪያዎቹንና ጭልፋዎቹንም የሚያገለግሉበትንም የናስ ዕቃ ሁሉ ወሰዱ። የዘበኞቹም አለቃ ማንደጃዎቹንና 
መቀመጨዎቹን፥ የወርቁን ዕቃ ሁሉ በወርቅ፥ የብሩንም በብር አድርጎ ወሰደ። ...”  2 ነገሥት 25:1-21 
 

እንግዲህ፣ እነዚህ ናቡከደነጾር ከቤተ መቅደሱ የወሰዳቸው ለእግዚአብሔር ተቀድሰው የነበሩ የብርና የወርቅ ዕቃዎች ናቸው፤ 
በዳንኤል ምዕራፍ 5፣ ንጉሥ ብልጣሶር አስመጥቶ የጠጣባቸውና፣ “ተመዘንክ ቀለህም ተገኘህ” የተባለው። 
 
 
2ኛ ነገ. 25÷27-30:- (ኤር. 52÷31-34)፦ ንጉሥ ዮአኪን በናቡከደነጾር ልጅ በንጉሥ ዮርማሮዴቅ መፈታቱ፤ 

 



የ2ኛ ነገሥት መጽሐፍ የሚያበቃው፣ በንጉሥ ዮአኪን መፈታት ነው። 
“እንዲህም ሆነ፤ የይሁዳ ንጉሥ ዮአኪን በተማከረ በሠላሳ ሰባተኛው ዓመት በአሥራ ሁለተኛው ወር ከወሩም በሀያ ሰባተኛው ቀን 
የባቢሎን ንጉሥ ዮርማሮዴቅ በነገሠ በአንደኛው ዓመት የይሁዳ ንጉሥ ዮአኪንን ከወህኒ አወጣው፤ በፍቅርም ተናገረው፥ ዙፋኑንም 
ከእርሱ ጋር በባቢሎን ከነበሩት ነገሥታት ዙፋን በላይ አደረገለት።” 2ኛ ነገ. 25÷27-30 

 
ናቡከደነጾር ድል አድርጎ ወደ ባቢሎን የወሰዳቸው ብዙ ነገሥታት እንደ ነበሩ ከዚህ ጥቅስ እንረዳለን። በ2ኛ ነገሥት 24 እና 
25 የንጉሥ ዮአኪንን እና የንጉሥ ሴዴቅያስን ወደ ባቢሎን መፍለስ አይተናል። ከሌሎች አገሮችም ያፈለሳቸው ነገሥታት ነበሩ 
ማለት ነው። ዮአኪን፣ ናቡከደነጾር ከሞተ በኋላ፣ የናቡከደነጾር ልጅ ዮርማሮዴቅ ሲነግሥ እንደ ፈታውና ከፍ ከፍ እንዳደረገው 
ይነግረናል። ምናልባት፣ በዘመናችንም እንደሚደረገው በእስር እያለ የነበረውን መልካም ምግባር ታሳቢ በማድረግ የተደረገ 
ምሕረትና ነጻነት ሊሆን ይችላል። 


